
ناولاتی تخلیقیت کا قطبی ستارہ

 محمد حامد سراج

جواہر لعل نہرو یونیورسٹی دہلی کے پروفیسر شارب ردولوی کا کہنا ہے ___ ’’ناول کو زندگی کا رزمیہ کہا گیا ہے۔ یہ ایک دلچسپ ف بھی ہے اور دشوار بھی ___دلچسپ اس لیے کہ اس میں ہر عہد اپنی تمام رعنائیوں ، پیچیدگیوں اور کلفتوں کے ساتھ رواں نظر آتا ہے۔ یہ ایک طرف اپنے زمانے کی تہذیبی و ثقافتی سماجی اور تاریخی قدروں کا عکاس ہوتا ہے دوسری طرف یہ شعور احساس اور آگہی کی ترجمانی بھی کرتا ہے۔ ناول دشوار صنف اس لیے ہے کہ زندگی بہت تیزی سے تبدیل ہوتی ہوئی اقدار کا ساتھ دینا اور ان قدروں سے ناول کو ہم آہنگ رکھنا نہ آسان ہے اور نہ ہر ایک کے بس کا کام___‘‘ 

شاداب ردولوی کے اس آئنے میں اگر اردو نال نگاری کی تاریخ کا عمیق جائزہ لیا جائے تو کلاسیکی ناول انگلیوں پر شمار کیے جا سکتے ہیں اردو افسانے کی صدی مکمل ہونے پر یہ ایقان سے کہا جا سکتا ہے کہ افسانہ مغربی Fictionپر فائق ہے۔ لیکن ناول کے حوالے سے ہم ابھی اس سٹینڈ پر کھڑے نہیں ہو سکے جہاں مغربی کلاسیکی ناول کھڑا ہے۔ موازنہ کرنے کے لیے نام گنوانا اس لیے ضروری نہیں سمجھتا کہ ادب کے قاری اور نقاد کی بصیرت سے کچھ بھی پوشیدہ نہیں۔ قرۃالعین حیدر کا آگ کا دریا، عبدللہ حسین کا اداس نسلیں ، بانو قدسیہ کا راجہ گدھ، انتظار حسین کا بستی، احمد داؤد کا رہائی، جمیلہ ہاشمی کا تلاشِ بہاراں ، جوگندر پال کا بیانات، حسین الحق کا فرات، راجندر سنگھ بیدی کا اک چادر میلی سی، شوکت صدیقی کا خدا کی بستی، عبدا لصمد کا مہاتما، غلام الثقلین نقوی کا میرا گاؤں ، کرشن چندر کا غدار اور ان داتا، مستنصر حسین تارڑ کا بہاؤ اور ’’راکھ‘‘۔ ممتاز مفتی کا علی پور کا ایلی، خالدہ حسین کا کاغذی گھاٹ اور ڈاکٹر وحید احمد کا زینو۔۔۔ ایسے ناول ہیں جنہوں نے اردو ناول نگاری کو نہ صرف ثمر بار کیا ہے بلکہ اردو زبان کو عالمی کلاسیکی ناول کی صف میں لا کھڑا کیا ہے۔ 

اکیسویں صدی کی پہلی دہائی کے چوتھے سال میں میرے سامنے ایک ناول ہے۔ جو سرزمینِ ہند سے مشرف عالم ذوقی نے مجھے بھجوایا ہے۔ ناول کے عنوان نے مجھے چونکایا۔۔ ’’پوکے مان کی دنیا‘ ___یہ ناول نگار کس دنیا کی بات کرنا چاہتا ہے۔۔ ؟ کیا وہ اسی زمین کر دکھ اور عذاب Paint کرنا چاہتا ہے یا اس نے تخیلاتی تحریر سے قاری کو اسیر کرنے کی کوشش کی ہے ___؟ کیا یہ ایک ناول ہے صرف ناول یا ناول نگار نے اردو ناول کی تاریخ کو نئے اینگل سے فتح کیا ہے۔ ؟ یہی وہ نقطہ تھا کہ میں نے ناول کا دروازہ کھولا اور اندر قدم رکھا۔۔۔ اور پھر واپسی کا رستہ بھول گیا۔ میں کسی اور جہان میں جا نکلا، تحیر اور خوف کے ساتھ ساتھ اس زمین پر ہونے والی نسلیاتی تبدیلیوں نے مجھے جھنجوڑ کر رکھ دیا۔ یہ ناول ایسے وقت میں منظر عام پر آیا ہے جب دنیا کی کیمسٹری بدل رہی ہے۔ تاریخ بذاتِ خود اپنے بارے مستقبل کے فیصلے سے خائف ہے۔ کرۂ ِ ارض کے کمزور ممالک پر ترقی یافتہ ممالک کی بارودی یلغار نے انسان کو بے یقینی کی ایسی سرحد پر لا کھڑا کیا ہے جہاں سے کوئی راستہ سلامتی اور امن کو نہیں جاتا۔ 

اس حیرت انگیز ناول میں ناول نگار کی فکری سطح کی ذہین لہریں آپ کو ایک نئے جہانِ معنی میں لے جائیں گی___ناول نگار کا کہنا ہے ’’مجھے ہنسی آتی ہے۔ مارس پر پانی ہے تو سائینس دان وہاں پائے جانے والی زندگی کے بارے مطمئن ہو جاتے ہیں اور یہاں زمین پر ___یہ اجلا شفاف پانی___جو ہر دن گزرنے کے ساتھ سرخ پانی میں تبدیل ہوتا جا رہا ہے ___ـ‘‘ 
تین سو چھتیس صفحات کے اس ناول کے مطالعے سے یہ بات منکشف ہوتی ہے کہ یہ اپنی نوعیت کا ایک بڑا اور منفرد ناول ہے۔ یہ جدید منظر نامے اور کرۂ ِ ارض پر تیزی سے زوال پذیر ہوتی ہوئی تاریخی اور تہذیبی روایات کا نوحہ ہے۔ ناول کا بنیادی Theme اس زمین پر بسنے والی نئی نسل کے بگاڑ اور ذہنی انحطاط کا Operation ہے۔ قلم کار کی مہارت بھی سرجن کی طرح نہ ہو تو تخلیق وقت کے Operation Table پر دم توڑ دیتی ہے۔ اس فن پارے میں ذوقی کے ہاتھ میں جو نشتر ہے اس سے اس نے ایسی مہارت کے ساتھ حالات، واقعات اور مسائل کا Operationکیا ہے کہ آنے والے وقت میں اردو ادب کی تاریخ اس سرجن کو نظر انداز نہیں سکر سکتی۔ 

سوال یہ ہے کہ مغربی تہذیب نے ہمیں کیا دیا ہے ___؟ ہم سے ہماری روایات اور تہذیب تک چھین لی___انٹر نیٹ، کیبل اور ڈش پر پروان چڑھنے والی نسل کے اذہان میں جو جنسی اور جنگی پیوند کاری کی گئی ہے۔ وہ اس ناول کا بنیادی نقطہ ہے اور ناول نگار کے اس نقطے پر ارتکاز نے ان ناول کو کلاسیکی ادب کا شہکار بنا دیا ہے۔ اس کہانی میں ایک بارہ سال کا بچہ Rape Case میں ملوث پایا جاتا ہے۔ اسی سوال کو اہمیت دیتے ہوئے سوالات نے جنم لیا ___!

 ’’بچوں کے ساتھ ریپ کے قصے امریکہ سے ہندوستان تک عام ہیں ہزاروں قصے ___مگر جب ریپ کرنے والا ایک بچہ ہو میڈیکل سائینس کیا کہتی ہے ___؟ 

کیا بارہ سال کا ایک بچہ___؟

کیا بچے کو مجرم ٹھہرایا جائے گا، ___یا___معاشرے کو___؟ معاشرہ جس نے ایک معصوم ذہن کو کچی عمر میں ایک پختہ مرد کی جنسی سوچ Inject کی۔۔۔ وہ کون لوگ ہیں جنہوں نے کرۂ ِ ارض کو تباہی کے دہانے پر لا کھڑا کیا ہے۔ شرم و حیا جو مشرقی زیور تھا ، قصۂ ِ پارینہ ہوا___یہ گلیمر کی دنیا ہے ___چند روزہ زندگی میں لذت کشید کرو___عیش کرو___کیا اسی کا نام زندگی ہے ___؟کیا واقعی معاشرہ مجرم ہے ___؟ناول نگار کا یہ کہنا بجا ہے 

 ’’کرائم کے لیے بچے کا کوئی اٹینشن نہیں تھا۔ اس لیے اگر جیل بھیجنا ہے تو معاشرے کو بھیجئے ___سزا دینی ہے تو ہمارے گلے سڑے کلچر کو دیجیے۔ جرم کا طوق گلے میں ڈالنا ہے تو ٹی وی پر ڈالیے ___تیزی سے اپرادھی بنانے Perversion کو موردِ الزام ٹھہرائیے ___صرف___
It has been executed کہنے سے معاملہ نہیں بMulti - code



















































































































نتا پورچھولہ 





















































































































___!

امریکی یلغار نے پوری دنیا کی تہذیبوں کو زہر آلود کیا ہے ___آلِ کولمبس نے جہاں پانی کا رنگ سرخ کر دیا ہے وہاں اس نے اپنی ریشہ دوانیوں سے اقوامِ عالم کے احساسات کو بھی کچلنے میں کوئی کسر نہیں چھوڑی___وہ ہر حربہ استعمال کرنا فرضِ عین سمجھتے ہیں ___ناول نگار کا کہنا ہے کہوسے ھ


























































































































 ہندوستان کی تہذیب بھی اسی لپیٹ میں آ کر اپنا تشخص کھو بیٹھی ہے ___ ’’ تنن‘‘ چند بنیادی کرداروں میں سے ایک ہے۔ وہ اپنے باپ سے کہتا ہے ’’آپ نہیں سمجھو گے ڈیڈ۔ اب آپ کو کیسے سمجھاؤں ___؟ کسی دن آؤ تو سر سے ملاؤں ___انڈیا میں ہم نے امریکہ بنا رکھا ہے  بلیو برڈ امریکہ ہے ___اندر جاتے ہی انڈیا سے ہمارا رابطہ ختم ہو جاتا ہے۔ اور ہم امریکہ میں ہوتے ہیں۔ ہم انٹر نیٹ پر امریکہ کو مطمئن کرتے ہیں کہہ انڈیا کے کسی حصے میں نہیں ___ان کے دلوں میں ___ان کے موسم کا حال جانتے ہیں۔ 

ان کی قسمت پر فخر کرتے ہوئے ___

دراصل تم انہیں فول بناتے ہو ’’ہاں ___جیسے بش ساری دنیا کو فول بنا رہا ہے ‘‘ 

پتہ نہیں ___

تو یہی تمہارا بلیو برڈ ہے ___!

ناول نگار نے اپنے قلم سے اتنا عمیق جائزہ لیا ہے کہ جزئیات تک کو نظر انداز نہیں کیا___پوری دنیا میں بچے کارٹون بڑے شوق اور انہماک سے دیکھتے ہیں۔ ڈِش اور کیبل نیٹ ورک پر کارٹونز کا الگ چینل ہے جو چوبیس گھنٹے صرف کارٹون نشر کرتا ہے۔ بہت سے والدین کی سوچ کا ایک زاویہ یہ بھی ہے بچوں کو آوارہ گردی سے بچانے کے لیے گھر میں کارٹون دیکھنے کی اجازت دے دینی چاہئے۔ تاکہ وہ لطف اندوز بھی ہوں اور آوارہ گردی کا بھی سدِ باب ہو سکے ___اب ایک سوال سامنے ہتھیلی پھیلائے کھڑا اس دانش کی خیرات مانگ رہا ہے کہ کیا کارٹون بچوں کے اذہان میں تعمیری پیوند کاری کرتے ہیں یا___ تخریبی___؟

ذوقی کی دانش رقم طراز ہے ___

 ’’آپ ٹھیک کہتے ہیں۔ کارٹونوں نے بچوں کے دل و دماغ پر قبضہ کر لیا ہے۔ بچے اب پکاچو اور پوکے مان جیسے کرداروں کے ساتھ جیتے ہیں اگر آپ ان کے نام سے انجان ہیں ، تو بچے آپ کے ماڈرن ہونے پر شک کر سکتے ہیں لیکن حقیقت اس سے مختلف ہے۔ آپ اپنے بچوں کو صحت مند، وطن دوست اور مہذب بنانا چاہتے ہیں تو آپ کو انہیں کارٹونوں سے دور کرنا ہو گاریتا بھاوے نے ٹوکا___

کیا آسان ہے ___؟ کیا آپ کر سکتے ہیں ___؟ بچے بغاوت پر آمادہ ہو جائیں گیلیکن روکنا تو ہو گا___پرما کی دلیل تھی کارٹون میں کھوئے رہنے والے بچے اندر سے کھوکھلے ہو جائیں گے ___بیمار بچے ___کارٹون بچوں کی ذہنیت کو جرم کی طرف دھکیل رہا ہے ___ وہ بھی انجانے میں ___!

ناول نگار کی اپنی دھرتی کا ساتھ محبت، یگانگت اور حب ا لوطنی کی سینکڑوں مثالیں موتیوں کی ناول کے صفحات میں جگمگا رہی ہیں۔ وہ ایک مثالی، انسان دوست، جاں پر سوز اور وفا کے پیکر کی صورت میں اپنی تحریر میں نمایاں ہے ___ناول نگار ایک کھرا قلم کار ہے جو اپنی دھرتی کے زوال کے آثار وقت کی فصیل پر دیکھ کر آنے والے عہد میں اس طوفانِ بلا خیز کو روکنا چاہتا ہے ___یاجوج ماجوج کی فوج جو اس کی دھرتی کو چاٹتی چلی جا رہی ہے ___وہ اپنا کرب وقت کی ہتھیلی پر رکھے کہہ رہا ہے ___

 ’’سروے کیجئے۔ اپنے گھر کے آس پاس کا___جائزہ لیجئے۔ کارٹون کا جادو بچوں کے سر چڑھ کر بول رہا ہے۔ کمپیوٹر اور ویڈیو گیم بھی بچے اپنے پسندیدہ ہیروز کو دیکھنا چاہتے ہیں۔ اور اسی کا نتیجہ ہے ___بچے ہنسک بنتے جا رہے ہیں ان میں ظلم کرنے کی حسرت جاگ رہی ہے۔ وہ حکومت کرنا چاہتے ہیں ___اس لیے وہ پاور کی زبان جان چکے ہیں بڑھتے ہوئے کارٹونوں کا یہ Negative Impact ہے ___اور مسز ریتا بھاوے ___میری جنگ اسی بات پر ہے۔ دراصل باہر کے جو کارٹون ہمارے ملک میں آرہے ہیں وہ ہر طرح سے ہمارے کلچر سے مختلف ہیں۔ ماحول، زبان اور تہذیب کا ایک بڑا فرق یہ بچے Digest نہیں کر پائیں گے۔ 

Nudes اور Blue Print کا جنسی طوفان انٹر نیٹ اور CDs پر نسلِ انسانی کو تباہی کے آخری گڑھے پر لے آیا ہے ___ انسانی نفسیات اور شخصیت کو یہ کس طرح تباہ و برباد کر دیتا ہے۔ اس کے مضرات سے کس کو انکار ہے ___؟ کبوتر کے آنکھیں بند کر لینے سے بلی معدوم نہیں ہو جاتی۔ Net Cafeکی اوٹ میں رکھے کمپیوٹر کی سکرین پر نسلِ نو کیا دیکھتی ہے ___؟ گینگ ریپ اور انفرادی جنسی تعلقات نے ہمیں کہاں لا کھڑا کیا ہے ___؟ برہنہ فلموں پر جنوری1997ء میں رفیق احمد نقش کے ادبی جریدے ’’تحریر ۳‘‘ میں حسن منظر کا مقالہ خاص ’’موجودہ معاشرہ اور برہنہ فلمیں ‘‘ ایک ایسا وقیع مضمون ہے جس میں اس موضوع کے تمام پہلوؤں پر سیر حاصل بحث کی گئی ہے۔ 

اس طویل تجزیاتی مقالے میں وہ رقم طراز ہیں ___

 ’’ان Moviesکی طلب اتنی بڑھ چکی ہے کہ جنس نا آسودہ عورتیں اور جوانی کی دہلیز پر کھڑی لڑکیاں انہیں گھر اور محلے کے بچوں سے اسی طرح ، لیکن روزانہ کہیں زیادہ تعداد میں ) محلے کی ویڈیو کیسٹ کی دکان سے منگواتی ہیں جس طرح ایک زمانے میں پرائیویٹ لایبریریوں سے ’’وَہی وَ ہانوی‘‘ قسم کی کتابیں منگوا کر پڑھتی تھیں۔ لیکن ان کی تعداد بہت کم ہوتی تھی۔ ننگی فلموں سے ایک قدم پیچھے ہٹ کر دیکھا جائے تو پتا چلتا ہے یہی حشر فیچر فلمیں بھی بپا کر چکی ہیں۔ اور کر رہی ہیں۔ اردو انگریزی، ہندی، اور ہماری صوبائی سب ہی زبانوں کی___اور یہ سین تو عام ہے۔ جس گھر میں بچے ویڈیو دیکھ رہے ہوں وہاں اگر ان کے بڑے آ جائیں اور کوئی نیم برہنہ یا برہنہ سین شروع ہو جائے ، یوروپین اور امریکی فلموں میں مع اپنی تمام تفاصیل کے ) یا پردے پر ہو تو بچے فلم کو Fast Forward یاfreezeکر دیتے ہیں یا بڑے جھینپ کر خود ہی وہاں سے اٹھ جاتے ہیں ___‘‘ 
کم عمری کی جنسی جبلت کیا گل کھلاتی ہے ___؟ انٹر نیٹ اور کیبل اور CDsپر بلیو پرنٹ دیکھنے سے بچوں کی سائیکی کیا رخ اختیار کرتی ہے ___انٹر نیٹ پر ایسی سائیٹس بچوں کو Sexual Crimes کی طرف کس طرح اکساتی ہیں ___ناول نگار کی باریک بینی ملاحظہ ہو ’’آن لائن پورنو گرافی ___دنیا بھر میں 60ہزار سے بھی زائد سائیٹس ایسی ہیں جو بچوں تک کو On Lineپورنوگرافی سے تباہ کر رہے ہیں۔ ان کا سب سے برا اثر معصوم بچوں پر پرتا ہے۔ جو انجانے میں ایسی سائیٹس کو Click کر دیتے ہیں اور تجسس ایسی سائیٹس کے لیے بڑھتا ہی جاتا ہے۔ ظاہر ہے ایسے سائیٹس بچوں کو Sexual Crimes کی طرف اکساتے ہیں ___‘‘ 

ناول میں موجود کہانی جوں جوں آگے بڑھتی ہے ___پردے اٹھتے چلے جاتے ہیں ___ یہی سائیبر کرائم ایک بارہ سالہ بچے کو بلاتکار میں مبتلا کر دیتا ہے۔ بچہ جیسے کارٹونوں کو ایک کھیل سمجھتا ہے اس کی معصوم فہم کے لیے ویڈیو گیمز کھیل کے زمرے میں آ تے ہیں ___ایسے ہی وہ Pornographyکو بھی کھیل سمجھتا ہے ___کھیلتے کھیلتے وہ اس میں مبتلا ہو جاتا ہے ___ بات بلاتکار سے بھی آگے جا نکلتی ہے ___جنسی فلمیں دیکھنے سے بچوں کے اندر جو جسمانی بیماریاں پیدا ہو رہی ہیں ___ ناول میں ان بھی پوری اور مکمل تفصیل ملتی ہے ___ یہ ناول نگار کے مشاہدے پر دال ہے ___!

ـ ’’مہانگر میں ہر چھٹا بچہ بچی موٹاپے کا شکار ہے پانچ میں سے دو بچے کا کولیسٹرول اور Diabetesکے بھی شکار ہیں پانچ میں سے ایک بچہ Sexual Tensionکے درمیان زندگی گزار رہا ہے۔ منتری جی فگر اور فیکٹ دیکھتے ہی چِلا پڑے ___دیکھئے کیا کہتے تھے ہم___یہ وہی بچے ہیں کیا ___؟ ہماری عمر والے ___ نہیں ہیں نا___ہم بچے تھے تو  کا ہم کو شوگر ہوتا تھا___ کالیسٹرول ہو تا تھا___ کا ہم کو Tensionپریشان کرتا تھا___ارے یہ سب___کا ہوتا ہے ___؟ ہم جانتے بھی نہیں تھے ___‘‘ 
ناول نگار کا نقطۂ ِ نظر یہ ہے کہ Sexual Relations کی عمر اب 18-20سال سے کم ہو کر 12-14 سال تک پہنچ چکی ہے۔ وہ دلیل لاتے ہوئے کہتے ہیں 

 ’’سماج کو اپنی ذہنیت بدلنی ہو گی۔ بھول جانا ہو گا کہ بلاتکاری کی عمر کتنی ہے ___؟ کیوں کہ جو میڈیاز ہمارے پاس ہیں اس نے بلاتکاری سے اس کی بڑی عمر چھین لی ہے۔ اس معاملے میں سارے Evidenceکسی خوبصورت صبح کی طرح صاف ہیں کوئی الجھن نہیں ___ اگر کوئی عمر ہے تو بلاتکاری کی عمر ہے ___‘‘ 
اس ناول کا عنوان بے معنی اور تخیلاتی ہر گز نہیں ___یہ ایک ایسی سفاک‘ خوفناک اور کٹیلی حقیقت ہے جس سے انکار ممکن نہیں ___ پوکے مان کیا ہے۔۔ کیا صرف ایک کھیل ہے ___؟ نہیں بلکہ یہ تباہی کی طرف جاتا ایک ایسا راستہ ہے جو با لآخر معاشروں اور تہذیبوں کی موت پر منتج ہوتا ہے ’’یہ جاننا ضروری ہے کہ پوکے مان ہے کیا___؟ پوکے مان دراصل ان بچوں کی کہانی ہے جنہوں نے خرگوش، گلہری، یہاں تک کہ قینچی سے تعمیر کیے گئے ان کرداروں کو اپنا دوست بنایا ہوا ہے۔ یہ سارے کردار پوکے مان کہلاتے ہیں۔ اور ان کے انسانی دوستوں کو پاکے مان ٹرینر کہا جاتا ہے۔ بچے اپنے اس یقین پر خوش ہیں کہ پوکے مان کا وجود ہے۔ وہ ہر جگہ ہے دوست اور دشمن کی شکل میں۔۔ وہ لڑ سکتا ہے ___ Fight کر سکتا ہے۔ دھماکہ کر سکتا ہے وہ برفیلے ملکوں میں رہتا ہے۔ بچے پوکے مان بننا چاہتے ہیں۔ کیوں کہ ان کے پاس Defence ہے ___ Confidence ہے ___ اب پوکے مان کے کرداروں کو دیکھئے ایک پوکے مان پکاچو ہے ___دکھائی خرگوش کی طرح دیتا ہے۔ لیکن اس میں بجلی کا جھٹکا دینے کی طاقت ہے۔ 

جنگلی پف___جس کا گانا سن کر سب لوگ سو جاتے ہیں پھر یہ مخلوق لوگوں کے چہرے پر اسکیچ پین سے تصویریں بناتا ہے 

سائیڈک___دماغی پوکے مان___جس کا سب کچھ دماغ ہے۔ دماغ پر زور پڑتے ہی وہ طاقتور بن جاتا ہے۔ 

کنگ سکھان___بھاری بھرکم پوکے مان___اچھل کود کر اچھے اچھوں کی چھٹی کر دیتا ہے 

اسکیٹی___اڑنے والی پوکے مان___جس کی پونچھ پر غبارہ بندھا ہے ___کود کر حملہ کرتی ہے 

گیسلی___بال نما یہ مخلوق گیس کا حملہ کرتا ہے زہر کا حملہ اس کی سب سے بری کمزوری ہے 

ایسے کتنے ہی پوکے مان ہیں ___بچے مارکیٹ میں پوکے مان کے نئے نئے کھلونے دھونڈنے جاتے ہیں ___ایک بہت بڑا بازار اور ہمارے بچے ___باہر کی کمپنیوں کے لیے ہمارے بچے آج سب سے بڑا ٹارگٹ ہیں ___جس کی آڑ لے کر تمام بڑی کمپنیاں اپنے اپنے Productہماری مارکیٹ میں اتارنا چاہتی ہے ___مگر کس قیمت پر___؟

میں گہری سوچ میں تھا۔ اف___ مائی گاڈ زندگی___ پنج تتو، کے میل سے بنی ہے ___اور جاپانی کمپنی والوں نے آگ ہوا، اور پانی کو بھی نہیں چھوڑا___ چھوٹے چھوٹے کیکڑوں اور مچھروں کو بھی نہیں بخشا___ یہ ہے دماغ___اس صدی کا بڑا دماغ دھول سے آسمان تک___ سب پوکے مان تخلیق کر دیے ___اور ان بچوں کے ذہن میں اپنا اپنا ایک الگ پوکے مان قائم کر دیا۔‘‘ 

ناول میں کہانی کہنے کا انداز اتنا دل پذیر ہے کہ قاری مسحور ہو کر خود ناول کا ایک کردار ہو جاتا ہے ___وہ اپنی دنیا سے کٹ کر مکمل طور پر اس نال میں گم ہو جاتا ہے۔ وہ اس دنیا کو خوف اور تحیر سے دیکھتا ہے ___کیا یہ ہماری دنیا کی کہانی ہے ___؟ کیا یہ کسی اور سیارے کی مخلوق کی کہانی ہے ___؟ سوالات اس کے ذہن میں رینگتے ہیں ___یہ ایک ایسا ناول ہے جس کا دیانت دارانہ تجزیہ لکھنے کو ایک مکمل کتاب درکار ہے ___فن پارے میں دانش کا موجود ہونا بنیادی نقطہ ہے ___اس ناول میں فکری گہرائی اپنے عروج پر ہے ___مشہور ادیب اور نقاد ناصر عباس نیر کا کہنا ہے ’’ادب اگر آپ کی بصیرت میں اضافہ نہیں کرتا۔۔ آپ کے باطن کو وہ روشنی نہیں دیتا جو کبھی اساطیر میں ، پھر مذہب و تصوف یا فلسفے نے تقسیم کی ہے۔ تو ادب کی تخلیق محض مشقت ہے۔ ہمارا سامنا ایک بنیادی قوت اور سچائی سے ہے اس کا رنگ روپ تخلیق میں آنا چاہئے ___‘‘ 

ذوقی کا یہ ناول یقینی طور پر قاری کی بصیرت میں اضافہ کرتا ہے ___یہ ادب عالیہ کا ایک ایسا شہکار ہے جو اردو ادب میں اپنے قد سے آپ پہچانا جائے گا___اس ناول کو مشاہیر ادباء اور نقادوں نے بھی ایک بلند قامت ناول تسلیم کیا ہے ___معروف ادیب، محقق اور نقاد نظام صدیقی کا کہنا ہے ___

 ’’یہ محض ذو معنی موضوعاتی اور ساخیاتی امکانات کا حامل نہیں ہے بلکہ یہ انگنت تعبیراتی ممکنات (Mutivalent interpretative possibilities) کا امین ہے۔ اس ناول سے پرانے فکشن کی مصنوعی طور پر بنی اور کاڑھی ہوئی داخلی اور خارجی فضا کی رَو تشکیل ہوتی ہے۔ یہ اکیسویں صدی کے تناظر میں اردو فکشن میں ، نئے موسموں کی آمد کا خوشگوار علامیہ ہے۔ اس غیرمعمولی ناول کی داخلی ماحولیاتی اشراکیت افروزی اور بیک وقت ’’عالم کاری‘‘ کی ثقافتی ماحولیاتی زلزلہ پیمائی سے اردو فکشن کا پرانا عہد نامہ ختم ہوتا ہے اور نئے ناولاتی عہد نامہ کا حسین اور معنی خیز آغاز ہوتا ہے۔ یہ Creative Novel of Trace ہے جو نئی انسانی اقداری اور حسنیاتی معنویت و اہمیت کا اولین ناولاتی مکاشفہ ہے۔ یہ اکیسویں صدی میں ’’نئے عہد کی ناولاتی اور افسانویاتی تخلیقیت‘‘ کا قطبی ستارہ ہے 

٭٭٭
پوکے مان کی دنیا
(کچھ باتیں اپنے نئے ناول ’پوکے مان کی دنیا‘ کے بارے میں ) 

مشرف عالم ذوقی 

دنیا تیزی سے بدلی ہے ___

تیزی سے آگے بڑھتی دنیا میں ، قدرے پچھڑے اور دقیانوسی لوگوں کے لئے کوئی جگہ نہیں ___ ایسے دقیانوسی لوگ اگر اپنی سوچ کی پتنگ ہزار کلو میٹر سے بھی آگے اُڑائیں تب بھی فرق نہیں پڑے گا۔ اس لئے کہ دنیا اُن کی اُڑان سے اربوں کلو میٹر آگے بڑھ چکی ہو گی___

یہاں جنگ برائے جنگ ہوتی ہے۔ آدمی کو بچانے کے لئے اربوں ، کھربوں کے میزائل خرچ کر دیئے جاتے ہیں ___ اور لاکھوں آدمیوں کو مار کر لاکھوں آدمیوں کے بچنے کا جشن منایا جاتا ہے ___

ایک انسانی ماڈل میکاؤف ’کلون‘ کے چیمبرمیں تیار ہوتا ہے۔ ایک بھیڑ ’’ڈولی‘‘ ممیاتی ہوئی آپ کے سامنے آ جاتی ہے ___ ایک ہوائی جہاز، ورلڈ ٹریڈ ٹاور کو چھیدتا ہوا گزر جاتا ہے ___ اور چند شیوسینک 14 فروری، ویلنٹائن ڈے یعنی محبت کے دن پر پابندی لگانے کے لئے نکل پڑتے ہیں۔ 

 الجھاوا ہی الجھاوا ہے ___

انتہائی خطرناک ترقی، انتہائی ْخطرناک پچھڑا  پن___

سوپر ہائی وے ___ اور دوسری طرف زوال یا ’پتن‘ کی کھائی___ ڈاکٹر ’جینوم‘ کے ذریعہ انسان کو مرنے سے روکنے کی تیاری کرتے ہیں اور ہم ’دلت وِمرش‘ کے نام پر اپنی ساری Energyصرف کر رہے ہوتے ہیں ___

To be and not to be, is the question

شیکسپیئر زندہ ہوتا تو کچھ اور کہتا ___اور شاید نہیں کہتا۔ ہونے اور نہیں ہونے کے بیچ یہ دنیا پھنس گئی ہے ___ ہم مارس پر جا رہے ہیں اور دوسری طرف موہن جوداڑو کے ٹوٹے حصہ کو جوڑنے کے لئے مٹّیاں ڈھونڈھی جا رہی ہیں۔ 

ہم ایک بہت بڑے بازار میں الجھ کر بونے بن گئے ہیں۔ ایک بہت بڑا بازار جو ہماری سنسکرتی، ہماری جڑوں سے الگ ہے ___ ہم اس بازار کا حصہ بننا چاہتے ہیں ___ مگر پری ہسٹارک ڈائنا سور بن کر___ پانچ کروڑ سال پیچھے جا کر ہم اس بازار میں اپنی گھس پیٹھ جمانا چاہتے ہیں۔ 

متھ ٹوٹ رہے ہیں ___ نئے اصول بن رہے ہیں ___ اور ہیلپ لائنس کی تعداد بڑھ رہی ہے ___ ہمارے بچے میل اسٹریپرس بننے کی تیاری کر رہے ہیں ___ یعنی نیا ایڈونچر ___یہ دور دراصل ہمارے لئے نہیں سگمنڈفرائیڈ کے لئے تھا___ وہ دیکھتا کہ 40 پار، کے ایک باپ کی کیفیت کیا ہوتی ہے ___ ایک باپ جو اپنے بچو ں کے آئینے میں خود کو، اُن کی اپنی آزادی کے ساتھ اُتار تو لیتا ہے۔ مگر اُس کا پچھڑا پن برقرار رہتا ہے ___ اور وہ وہی رہتا ہے اندر سے۔ پری ہسٹرورک ڈائنا سور___

شاید اسی لئے ہیلپ لائن کلچر ہمارے یہاں شروع ہوا___ آپ لیسبئن ہیں۔ Gay ہیں ہیلپ لائن___ طلاق چاہتے ہیں ___ ہیلپ لائن___ میوزک پسند ہے ___ ہیلپ لائن۔ اُکتا چکے ہیں ___ ہیلپ لائن___ ہیلتھ سے زندگی کے ہر نئے موڑ پر ہیلپ لائن آپ کا سواگت کرتا ہے۔ 

بدن کے ہامونس نے تیزی سے بدلنا شروع کر دیا ہے۔ یہ کسی کا قصور نہیں ہے۔ بچہ ماں کی کوکھ میں پل رہا ہوتا ہے ___ اور ہارمونس اُسے ایک نئے نظام میں پھیکنے کے لئے تیار رہتے ہیں۔ 

نیا نظام ___کون سا___؟
نئی سیاست۔ کون سی___؟

نیا بازار۔ کون سا___؟

صدیوں کا سفر ہم منٹوں میں طئے کر رہے ہیں۔ ہم حیرت، میرا کل، چمتکار جیسے شبدوں سے آگے نکل آئے ہیں ___ بندر، انسان کا بچہ پیدا کر دے یا انسان بندر کا بچہ۔ کتا بولنے لگے۔ بلی دونوں پیروں پر کھڑی ہو کر چلنی لگے۔ چمگادڑ گیت گانے لگیں۔ خرگوش تیزی سے بھاگنے لگیں۔ چیتے شیر، معصوم بن جائیں۔ میمنا دہاڑنے لگے ___ کچھ بھی عجیب نہیں لگے گا___ یعنی ایک تیزی سے بدلتی ہوئی دنیا۔ بدلتا ہوا ہارمونس___

انسان کا ارتقاء بھی شاید اسی طرح ہوا تھا___

پہلے پورا ’جمبوجیٹ‘ یعنی بندر___ جھکا ہوا۔ چار پاؤں سے چلتا ہوا۔ پھر رفتہ رفتہ چار پاؤں کی جگہ دو پاؤں رہ گئے ___ شکل بدل گئی۔ چہرہ بدل گیا___ اور بندر سے انسان بننے تک اُس نے اپنے آپ کو ایک خطرناک لیبارٹری میں ڈال دیا___

اس اندھی، کانی اور بہری ریس میں گھپلے ہوں گے ___ گھپلوں کی پرواہ مت کیجئے۔ چھوٹے شہر، چھوٹے لوگ، چھوٹی دنیائیں پسیں گی اور پسپا ہوں گی___ پرواہ مت کیجئے ___ ایک Big پاور ہو گا___ جس کی حکومت بڑھتی جائے گی اور جیسا کہ ارندھتی رائے نے اپنے ایک مضمون میں کہا___ ہندستان، پاکستان زمینوں پر امریکی فوج گھوم رہی ہو گی۔ توگڑیا اور مودی اور اٹل، مشرف جیسے لوگ صدام کی طرح بڑھی ہوئی داڑھی میں ، نظر بند ہوں گے ___ یہ سب ہوں گے ، کیونکہ___ زندہ رہنے اور فتح کے لئے کوئی دلیل نہیں ہو گی۔ ترقی اور اُڑان کے لئے کوئی جرح، کوئی سوال نہیں ہوں گے۔ تیزی سے بڑھتی دنیا میں ہم لغات سے Noاور Impossible کو خارج کر دیں گے۔ رہ جائے گا۔ صرف Yes ہاں ___

بندر انسان پیدا کرے گا___ہاں !

ہوائی جہاز کی جگہ انسان اُڑے گا___ ہاں !

 ہارمونس ڈس بیلنس نے دنیا کے ، چھوٹی عمر کے کتنے ہی بچوں کو ایک بڑا بالغ بنا دیا ہے ___ بڑا بالغ۔ چونکئے مت۔ وہ بڑے بالغ ہیں۔ ہمارے آپ سے زیادہ آگے دیکھنے والے ___ جاننے والے ___ اُڑنے والے ___ یہ بڑے بالغ ہائپرٹینشن اور بلڈ پریشر کے مریض بھی ہو سکتے ہیں۔ انہیں شوگر اور ڈائبیٹیز کا مرض بھی ہو رہا ہے ___ اور یہ دل کی بیماریوں میں بھی گرفتار ہیں ___ اس گلوبل ویلیج میں ، انتہائی چھوٹی عمر میں انہوں نے اپنے لئے دلیلیں گڑھ لی ہیں۔ 

وہ ہیں۔ اس لئے کر رہے ہیں ___

وہ ہیں۔ اس لئے کریں گے ___

وہ ہیں۔ اس لئے جو کچھ کریں گے ، وہ یہی بتائے گا کہ وہ انسان ہیں۔ اور انسان تو یہ سب کرتا ہی رہتا ہے۔ 

دیکھتے ہی دیکھتے تعریفیں بدل گئیں۔ سچ کی۔ جھوٹ کی۔ غلط کی۔ جائز کی ناجائز کی___ تعریفیں بدل گئیں۔ تفریحوں کے سامان بدل گئے ___ چھوٹے کھلونے چلے گئے۔ ہتھیار آ گئے۔ بچوں نے میزائلس، راکٹ لانچرس اور بندوق پسند کرلئے ___ بچوں کو w.w.f پسند آنے لگا___ بچے ایسی فائٹ دیکھنے لگے۔ جس میں اذیت تھی___ ایڈونچر تھا___ ایک خوبصورت موت تھی۔ بچوں کو ویپنس چاہئے ___ ویپنس۔ بچوں کو Warچاہئے ___

جنگ اور کھلونے ___

کیا آپ نے کبھی بچوں کے ویڈیو گیمس دیکھے ہیں ___ زیادہ تر بچے کیا دیکھتے ہیں۔ ویپنس اور ___war
داڑھی لگائے اسامہ پر امریکی گولہ باری ہو رہی ہے ___ بچے تالیاں بجا رہے ہیں ___ ہیرو کو ولن اور ولن کو ہیرو بنایا جا رہا ہے ___ نئی سنسکرتی کچھ بھی کر سکتی ہے۔ نئی سنسکرتی نے بچوں کی آنکھوں سے میرا کل، چمتکار اور حیرت کی چمک چھین لی۔ ہتھیار دے دیئے اور ایک نیا کھلونا___

بچے ’کولا‘ پیتے ہیں۔ جنک فوڈ کھاتے ہیں۔ باربی ڈالس پر لٹو ہوتے ہیں ___ اور پوکے مان دیکھتے ہیں ___ ہمیں ایسے بچے تحفہ میں ملے ہیں جن کے پاس اپنا کچھ نہیں ___

دراصل ہم ایک مشکل ترین دنیا پر داخل ہو گئے ہیں ___ جہاں فیصلے آسان نہیں ہوں گے ___ قانون کو اپنے اب تک بنے بنائے اصولوں اور ضابطوں کو توڑنے کے بارے میں سوچنا ہو گا___ آپ اب 2+2=4 پر بھروسہ نہیں کر سکتے ___ الجبراکے فارمولوں سے لے کر بدن کا الجبرا اور دماغ کا جغرافیہ سب کچھ بدلنے لگا ہے ___جسم کی ہسٹری اور تیزی سے اندر پیدا ہوتی بھوک کی بائیالوجی کسی بھی طرح کے Test یا D.N.Aسے بالاتر ہے ___ 

ایک طرف بھیانک Reality ہے ، دوسری طرف Fantasy
صرف میٹروپولیٹن شہروں میں نہیں ، بلکہ چھوٹے چھوٹے گاؤں قصبوں میں بھی پوکے مان کا جادو چل چکا ہے ___ شہری بچوں سے گاؤں کے بچوں تک___ جاپان کے اس فرضی کارٹون چہروں نے اگر بچوں کے دلوں پر حکومت کی ہے تو اس کے پیچھے کوئی نہ کوئی بڑی وجہ ضرور ہو گی___ میں نے اس وجہ کی تہہ تک جانا چاہا اور میں گیا___

صرف دس سال پہلے۔ جاپان کی ڈیزائنگ کمپنی نے عجیب و غریب نام اور شکلوں والے 150کارٹونوں کی تخلیق کی ہو گی تو سوچا بھی نہیں ہو گا کہ بچوں کے آج کے Behaviour سے یہ شکلیں اتنی matchکریں گی کہ بچے اب تک کے تمام کارٹون چہروں کو اُس وقت تک بھول جائیں گے ___ جب تک کہ دوسرے چہرے ، اپنے نئے ہتھیار کے ساتھ، بچے کے نئے مزاج میں گھس پیٹھ نہیں کریں گے ___

جگلی پف سے لے کر آبرا کا ڈابرا تک، ان کرداروں کی مقبولیت یوں بڑھ گئی کہ بچے ان کے بارے میں گھنٹوں باتیں کر سکتے ہیں ___ ان کے نیچر، ہائٹ، بی ہیوئر۔ کون کیسے فائٹ کرتا ہے ___ اور دیکھتے ہی دیکھتے اس کارٹون شو نے انقلاب تب برپا کیا، جب ان کے ’ہارس پاور‘ ، تاش کے پتے نما کارڈ بازار میں آ گئے ___ ایسے ہزاروں کارڈ میں نے روی کے پاس دیکھے۔ کتنے ؟ پورے دوہزار___ دو ہزار پوکے مان۔ جنون اور دیوانگی کی حد تک___ یہ کارڈ بچوں کے لئے اسٹیٹس سمبل بنتے جا رہے ہیں۔ کارڈ کی ادلا بدلی ہو رہی ہے ___ بچے پیسے دے کر اپنے پسندیدہ پوکے مان کو دوسرے بچے سے خرید لیتے ہیں ___

یہ جاننا ضروری ہے کہ پوکے مان ہے کیا___ پوکے مان دراصل اُن بچوں کے کارناموں کی کہانی ہے ، جنہوں نے خرگوش، گلہری، یہاں تک کہ قینچی سے تعمیر کئے گئے ان کرداروں کو اپنا دوست بنایا ہوا ہے۔ یہ سارے کردار پوکے مان کہلاتے ہیں ___ اور ان کے انسانی دوستوں کو پاکے مان ٹرینر کہا جاتا ہے ___ بچے اپنے اس یقین پر خوش ہیں کہ پوکے مان کا وجود ہے ___ وہ ہر جگہ ہے ___ دوست اور دشمن کی شکل میں ___وہ لڑ سکتا ہے۔ فائٹ کر سکتا ہے۔ دھماکہ کر سکتا ہے۔ وہ برفیلے ملکوں میں رہتا ہے ___ بچے پوکے مان بننا چاہتے ہیں۔ کیونکہ اُن کے پاس ڈیفنس ہے ___ پیشنس ہے ___ کنفیڈینس ہے ___

اب ان پوکے مان کرداروں کو دیکھئے ___ایک پوکے مان پکا چوہے ___ دکھائی خرگوش کی طرح دیتا ہے۔ لیکن اُس میں بجلی کا جھٹکا دینے کی طاقت ہے ___

جگلی پف۔ جس کا گانا سن کر سب لوگ سو جاتے ہیں۔ پھر یہ مخلوق لوگوں کے چہرے پر اسکیچ پین سے تصویر یں بنانے لگتا ہے۔ 

سائیڈک۔ دماغی پوکے مان۔ جس کا سب کچھ دماغ ہے۔ دماغ پر زور پڑتے ہی طاقتور بن جاتا ہے۔ 

کنگ سکھان___ بھاری بھرکم پوکے مان۔ اُچھل کود کر اچھے اچھوں کی چھٹی کر دیتا ہے۔ 

اسکیٹی ___اُڑنے والی پوکے مان___ جس کی پونچھ پر غبارہ (بیلون) بندھا ہے۔ کود کر حملہ کرتی ہے۔ 

گیسلی___ بال نمایہ مخلوق گیس کا حملہ کرتا ہے۔ زہر کا حملہ اس کی سب سے بڑی کمزوری ہے ___ 

ایسے کتنے ہی پوکے مان ہیں ___ سب کے ساتھ ایک بات کامن ہے۔ اپنے اپنے طریقے سے حملہ کرنے کی اسٹریٹجی۔ اپنے کو طاقتور ثابت کرنے کی مہم___اپنے کو الگ دیکھنے کی مہم___ اور اس مہم میں ، ان انسانی بچوں نے اپنے کو شریک کر لیا ہے۔ پورے وجود کے ساتھ___ بچے مارکیٹ میں ، پوکے مان کے نئے نئے کھلونے ڈھونڈھنے جاتے ہیں۔ ایک بہت بڑا بازار اور ہمارے بچے ___ باہر کی کمپنیوں کے لئے ہمارے بچے آج سب سے بڑا ٹارگیٹ ہیں ___ جن کی آڑ لے کر تمام بڑی کمپنیاں اپنے اپنے پروڈکٹ ہماری مارکیٹ میں اُتارنا چاہتی ہیں۔ مگر کس قیمت پر ___ !

ہم اس پر بھی باتیں کریں گے۔ مگر آگے ___ ابھی ہم پوکے مان پر اپنی بات چیت جاری رکھیں گے۔ کیوں کہ اس فیصلے کا بہت حد تک تعلق اس پوکے مان سے بھی ہے۔ جو اسپائڈرمین، فینٹم اور ہیری پورٹر جیسے کرداروں کو بہت پیچھے چھوڑ گیاہے ___ پوکے مان کارڈس سے پوکے مان بریسلٹ تک___ جسے بچے کلائی پر باندھتے ہیں اور شکتی مان بن جاتے ہیں۔ آپ بچوں سے ان کے کارڈ حاصل کیجئے۔ وہاں ہر پوکے مان کا نمبر، وزن، لمبائی اور ہارس پاور موجود ہوتا ہے ___ یہ کردار جاپانی لوک کتھاؤں سے نکلے ہیں اور بھارتیہ بچوں کے سرپرسوار ہیں ___ 

مجھے افسوس کے ساتھ کہنا پڑتا ہے کہ مانیہ منتری مرلی منوہرجوشی جی کے شکچھا ایجنڈے میں جو بھی ہو، مگر وہ اپنی سنسکرتی کی رکچھا کیسےکر پائیں گے ___کیونکہ ان ملٹی نیشنل کمپنیوں کو بھارتیہ بازار میں اُتارنے کے پیچھے بھی ان کے گڈ فیل فیکٹر رہےہیں۔ منافع کماؤ___ اور عیش کرو___

تباہ کچھ نہیں ہوتا۔ مگر ہر صدی میں ہم روتے رہے ہیں۔ اس صدی میں ہم کچھ زیادہ رو رہے ہیں۔ کیونکہ انجانے طور پر اس گلوبلائزیشن نے ہمارے 12سال کے ایک بچے سے بلاتکار کی گھٹنا کرادی ہے۔ 

مجھے اِن لفظوں کے لئے ایک بار پھر، کوئی شرمندگی نہیں ہے۔ بچوں نے پوکے مان کیوں اپنایا___ ؟

اس لئے کہ بچے ، آپ کے شکتی مان سے خوش نہیں ہو سکے۔ شکتی مان زیادہ دنوں تک بچوں کا رئیل ہیرو نہیں بن سکا۔ شکتی مان میں ، بہت کچھ پھوہڑ تھا___ جسے آہستہ آہستہ بچے کے دماغ نے ریجکٹ کرنا شروع کر دیا۔ ایک خوبصورت آدرش واد___ حب الوطنی___ دوستی، بھائی چارگی، سیوڈوسیوکلرزم___ 

بچوں نے اپنے ننھے بھارتیہ کھلونے پھینک دئے ___ باربری ڈالس پسند کر لیا۔ 

آہستہ آہستہ باہر کی کمپنیوں کا دباؤ بڑھتا گیا۔ بچے اپنے رئیل ہیروز کو بھول گئے۔ اپنی لوک کتھاؤں کو___انتہائی خاموشی سے سوئیٹ پوائزن کی طرح بہوراشٹریہ کمپنیاں اپنی سازش میں کامیاب ہو گئیں ___ باہر کا اسکول۔ باہر کی زبان۔ باہر کی لوک کتھائیں۔ باہر کی تہذیب___اور غلطی یہ تھی کہ زمین ہماری تھی___ خون ہمارا تھا___ شہر ہمارا تھا___نظارے ہمارے تھے ___سڑکیں اور گلیاں ہماری تھیں۔ وہی رشتے ، وہی دادا نانا۔ دادی نانی۔ وہی پرانے قصے۔ وہی پرانی کہانی۔ انجانے طور پر بچے ان کمپنیوں کی اندھی سرنگ میں بڑھتے چلے گئے ___ 

We are like this only ہم تو ایسے ہی ہیں ___اپنے اپنے ٹی وی سیٹ کے آگے خاموشی سے پوکے مان دیکھتے بچوں کو، ماں باپ بھی نہیں پڑھ سکے۔ کہ اُن کا بچپن کہاں جا رہا ہے ___ ؟

مجھے معاف کیجئے گا۔ میںکوئی تقریر یا تبلیغ کرنے نہیں پہنچا ہوں ___ میں کوئی Reformist نہیں ہوں۔ ہونا بھی نہیں چاہئے۔ یہ صرف ایک فیصلے تک پہنچنے کا چھوٹا سا راستہ ہے ___ایک رپورٹ جسے تیار کرتے ہوئے۔ مجھے کتنی تکلیف ہوئی ہے ، میں ہی جانتا ہوں ___مائیکرو سوفٹ کے ڈائرکٹر بِل گیٹس نے کہا تھا___ بھارتیہ بچے سب سے اچھے ، سب سے ہوشیار ہیں ___انہوں نے آدھا سچ کہا تھا___بھارتیہ بچے اُن کی مارکیٹ  اسٹریٹجی کا ایک بڑا سچ ہیں۔ جہاں وہ انجانے خطروں کو بھول گئے ہیں ___ 

رئیلیٹی اور فنتاسی___ چھوٹی سی نازک عمر میں یہیں ایک جنگ شروع ہوتی ہے ___پوکے مان نے بچوں کو فنتاسی کے وہ وہ کھیل دیئے ہیں کہ بچے اُنہیں حقیقت میں دُہرانا چاہتے ہیں ___اور اسی درمیان،تھوڑی سی بڑھتی عمر میں تیزی سے ایک چیز بچوں میں داخل ہو چکی ہوتی ہے ___ Sex ___ بچے بس اس آخری فنتاسی کو کر گزرنا چاہتے ہیں ___’سائیڈک‘ کی طرح دماغ پر دھکاّ لگتے ہی وہ طاقتور بن جاتے ہیں ___

 میں ایک بار آپ کو جوراسک پارک کی دنیا میں لے جانا چاہوں گا___سن 1983 میں اسٹیفن اسپیل برگ کو ایک دم سے یہ نادر خیال کیوں آیا___ آپ سب نے جو راسک پارک دیکھی ہو گی___ کروڑوں سال پہلے ___ قد آور۔ عظیم الشان ڈائناسور۔ ان کی دہاڑ سے سارا عالم خوف سے تھرتھرا رہا ہے ___ اتنے بھیانک کہ بچے اپنے آپ کو تھرلڈ محسوس کر رہے ہیں۔ اچانک ہی پتوں کے جھنڈ میں کھلبلی مچتی ہے۔ ایک آندھی مچتی ہے ___ ایک ’سوروپوڈس‘ ہے ___ جو اونچے پیڑوں کی پتیوں کو چبا رہا ہے۔ شاکاہاری___ ویجیٹرین___ پتوں کے درمیان سے آندھی میں اُڑتا ہوا تین ٹن کا راجہ سورس نرمڈسینس اُس پر جھپٹتا ہے ___ ویسے ہی، جیسے جنگل میں ایک شیر دوسرے جانوروں پر___اُس کے مضبوط جبڑے شکار کی ہڈیوں تک کو چبا ڈالتے ہیں ___ 

یہاں کچھ دیر کے لئے ٹھہرئئے ___اس فنتاسی اور رئیلیٹی کے میل نے کچھ یہی گھال میل کیا ہے ___ جس کے نام پر کوئی سنسکرتی کا ڈھول پیٹ رہا ہے ___ کوئی نصاب کی کتابیں بدلوا رہا ہے ___کوئی ویلنٹائن ڈے کو بند کرا کر، بھارت کی تہذیب کو بچانا چاہتا ہے۔ 

ڈائناسور، سوروپوڈس کا یہ کھیل چلتا رہے گا___ جو پہلے حملہ کرے گا، اور جو زیادہ طاقتور ہو گا۔ وہی جیتے گا___

شاید اسی لئے میں نے اپنے نئے ناول کے لئے پوکے مان کا انتخاب کیا___

میں آپ کو اپنے اس نئے ناول میں شریک کرنا چاہتا ہوں۔ 

٭٭٭
یہ پیش لفظ میں نے صرف تمہارے لئے لکھا ہے ، آصف فرّخی
مشرف عالم ذوقی
 ’’پرندے کو مار دو

نغمہ خاموش ہو جائے گا۔۔۔‘‘ 
***
30 اپریل، 2004ء

پاکستان سے آصف فرّخی نے خوش خبری دی ___ہم ’’پوکے مان کی دنیا‘‘ شائع کرنے جا رہے ہیں۔ آپ چند سطور لکھے ڈالیے۔ 

ایک لمحے کے لئے سوچ میں گرفتار ہو گیا۔ کیا لکھوں۔ آج تک جتنے بھی ناول منظر عام پر آئے ، میں نے کسی میں بھی، کچھ بھی نہیں لکھا___اور ایک ناول لکھنے کے بعد، کچھ اور لکھنے کے لئے باقی ہی کیا رہ جاتا ہے۔ مگر پاکستانی ایڈیشن___ شاید، 47ء کی اسی ترقی پسندی نے مجھے ’’پیش لفظ‘‘ تحریر کرنے کا جواز فراہم کیا___ کیا یہی تبدیلیاں پاکستان میں بھی رونما ہوئی ہیں ___؟

یعنی___

 ’پرندے کو مار دو

نغمہ خاموش ہو جائے گا‘ 

تہذیب کا قتل کر دو، تو___؟

انسان مر جائے گا یا…؟
ایک زمانے میں نغمہ کی کیمیاگری تلاش کرنے کیلئے پرندوں کی چیر پھاڑ کیا کرتے تھے۔ 

 ’’ ہُما کے ٹکڑے کر دو

موسیقی گم ہو جائے گی‘‘ 
انسان کو خود مختار چھوڑ دو۔ جمہوریت کو بے لگام رہنے دو ___سماج سے سیاست تک آج اخلاقیات کی دُہائیاں دینے والوں کی کمی نہیں ___بڑے سیاسی گدھ، دہشت گردی کے ننگے رقص میں اخلاق کی روٹیاں سیکتے نظر آتے ہیں تو مر جانے کو جی چاہتا ہے۔ کوئی ہٹلر، کوئی بُش جب اپنے خطرناک منصوبوں کو انجام دینے کے لئے کوئی دلیل، کوئی تعبیر پیش کرتا ہے تو شرم محسوس ہوتی ہے۔ ادب سے ثقافت، اوپیرا سے موسیقی، فن سے فنکار تک___ ہم ایک گہرے Pollution میں گھرتے جا رہے ہیں ___شاید اسی لئے جب ایڈورڈ سعید نے اپنی مشہور زمانہ تصنیف ’اورینٹلزم‘ میں مشرقی اقوام اور تمدن کی بحث چھیڑی تو مغرب کے دانشور چونک گئے ___ اور ان کا چونکنا مہذب دنیا کے لئے ایک بڑے حادثے کی طرح تھا___

مجھے لگا، مجھے اس حادثے کا گواہ بننا چاہئے۔ ایک لکھنے والا وقت کی عینک اُتار کر، دوررس نتائج سے باخبر ہو کر اپنی تحریر کو ایک ذمہ دار تحریر نہیں بنا سکتا۔ شاید اسی لئے دوسری زبانوں کے ادیب زیادہ کامیاب رہتے ہیں کہ اُن کی آنکھیں نہ صرف جاگتی رہتی ہیں بلکہ چاروں جانب دیکھتی بھی رہتی ہیں۔ دور کیوں جائیے۔ ارندھتی رائے کی مثال کافی ہے۔ 

ہم مغرب کی بات نہیں کریں گے۔ لیکن ایک ’یوٹوپیائی پیرسترئیکا‘ ہے۔ ایک خیالی آزادی کا نگر___ اس نگر کی اندھی سچائیاں ہیں۔ اور تشویش کی بات یہ ہے کہ ہمارے یہاں کی نئی نسل بغیر سوچے سمجھے اُڑنے کی کوششوں میں مصروف ہے۔ اس اندھی اُڑان کا نتیجہ کیا ہو گا، اس بے رحم حقیقت کو جانتے ہوئے بھی ہم خاموش ہیں۔ شاید اس ناول کی تخلیق کا خیال یہیں سے پیدا ہوا___

آج ماحولیاتی فعالیت کی باتیں سننے کو ملتی ہیں۔ پرندے اور جانوروں کو بچائے رکھنے کی کوششوں میں عالمی انسانی برادری کی بڑی بڑی انجمنیں سامنے آ رہی ہیں۔ ’تحفظ کرو۔ مدافعت کرو اور مزاحمت بند کرو۔ ہم اس بات پر خوش ہو جاتے ہیں کہ فلاں جانور کی نسل کو ہم نے ختم ہونے سے بچا لیا___ لیکن نسل آدم کو بچانے کے لئے ہم کیا کر رہے ہیں ___ گلوبلائزیشن سے پیدا ہوئے چند بدترین خطروں میں سے ایک یہ بھی ہے کہ خود مختاری اور بے راہ رو آزادی نے ہمیں ایک بڑے کارٹون شو یا جوکر میں تبدیل کر دیا ہے ___ فرق صرف اتنا ہے کہ سرکس کے جوکر پر دوسرے ہنستے ہیں اور ذرائع ابلاغ کی معیت میں نہ ہمیں اپنے حال کی فکر ہے اور نہ ہم خود پر ڈھنگ سے رو سکتے ہیں ___

یہ ناول دراصل ایک جنگ ہے ، یا جنگ کے لئے بجایا ہوا بگل۔ ایک نسل گم ہونے والی ہے۔ تہذیب کے ڈائناسور، جوراسک پارک سے نکل کر ہمارے سامنے کھڑے ہو گئے ہیں۔ انسانی ارتقاء کی یہ ریس جاری رہے گی۔ ذرائع ابلاغ کے دائرے اور وسیع ہوں گے۔ تو کیا، اس ناول کے بہانے میں ہڑپاّ اور پتھروں کے یُگ میں واپسی کا خواہشمند ہوں۔ یا پھر دقیانوسی کے جھاگوں میں ڈوبا ایک ایسا کمزور شخص ہوں ، جو سوپر کمپیوٹر کے عہد میں ، تکنالوجی کے بڑے بڑے کھلونوں سے بچوں کو ڈرانا چاہتا ہے ___

ایسا نہیں ہے۔ ترقی ہر بار اپنے ساتھ بربادیوں کے کچھ بھیانک قصّے لے کر آ جاتی ہے ___ اور ہر بار اِسی سرد و گرم ہوا میں ہم اپنے جینے کا اہتمام کرتے ہیں ___ وقت نے سی گل (Sea-Gull) کی طرح اُڑتے ہوئے ، اچانک ہی ایک لمبی اُڑان بھری ہے اور اس اچانک کی لمبی اُڑان سے بے شمار خطرات اور بیماریوں کے دروازے کھل گئے ہیں۔ پہلے ہم ایک ایک قدم گن کر چلتے تھے اور اب یکایک اُڑنے لگے ___ تیز آندھی اور کمزور انسان وجود___

ہندستانی پس منظر پر دیکھیں تو آزادی کے 55-56 برسوں میں ، ایک سوپر کمپیوٹر شہر کے شیشے نما کمرے میں ننھے بچے اُڑتے ہوئے ، اپنی عمر سے بہت دور نکل رہے تھے ، اور خوفزدہ آنکھیں کفِ افسوس ملتی ہوئی اُنہیں صرف دیکھ سکتی تھیں ___

لیکن نہیں۔ کہیں نہ کہیں اخلاقیات کے اِس پری ہسٹارک ڈائناسور کی واپسی ہو رہی ہے۔ بُش، Lesbianism کے خلاف قانون بنانے کی بات کرتا ہے تو یہ بھی ایک دوررس خوف کی طرف اشارہ کرنا ہے ___ ہپ ہاپ ریپر اور پروڈیوسر دانتے بیرے جسے موسیقی کی دنیا میں Mos Defکے نام سے جانا جاتا ہے ، اپنے بیشتر شوز میں معاشرے کی گرفت اور اخلاقیات کو ہی اپنے نغموں میں بار بار پیش کرتا ہے ، تو یہ بھی اُسی خوف کی جانب اشارہ کرتا ہے۔ 

 ’دنیا امیروں اور غریبوں کے درمیان بٹی ہوئی ہے 

لیکن خدا کافی ہے ان معاملات کی بہتری کے لئے۔‘ 

Haus, Frauen, Sexکی مصنفہ مارگیٹ شرائنر اپنے اس مشہور زمانہ ناول میں شوہر، بیوی اور بچے کی تثلیث کو لے کر اِسی اخلاقیات کا سبق دہراتی ہوئی نظر آتی ہیں ___ ’تباہی اور بربادی میں کیا فرق ہے۔ پتہ ہے تمہیں۔ آدمی تباہ کرتا ہے لیکن عورت برباد کرتی ہے۔ جو کچھ تباہ ہو جاتا ہے اُسے پھر سے تعمیر کیا جا سکتا ہے۔ گھر، آرٹ، تہذیب۔ لیکن جو برباد ہو گیا، سمجھو۔ ختم ہو گیا___‘ 

لیکن نہیں۔ سب کچھ ختم نہیں ہو گا۔ ہم آسانی سے سب کچھ ختم نہیں ہونے دیں گے۔ ایک چھوٹی سی کہانی کہیں پڑھی تھی۔ کچھ لوگ گفتگو کر رہے تھے۔ ایک چھوٹا سا بچہ شرارت پر شرارت کئے جا رہا تھا۔ باپ نے ایک رسالہ لیا۔ اُس پر دنیا کا ایک نقشہ بنا ہوا تھا۔ باپ نے قینچی لی۔ دنیا کے نقشے کے کئی ٹکڑے کر دیئے اور بیٹے سے بولا۔ جاؤ۔ کمرے میں جا کر اس نقشے کو جوڑ لاؤ۔ باپ کو امید تھی۔ بیٹا ابھی کافی دیر تک اسی نئے کھیل میں گرفتار اور پریشان رہے گا۔ لیکن یہ کیا۔ دو ہی منٹ بعد بیٹے کی واپسی ہوئی۔ بیٹے نے دنیا کے نقشہ کو جوڑ دیا تھا۔ باپ نے تعجب سے پوچھا۔ یہ کافی مشکل کام تھا۔ تم نے کیسے کر دکھایا۔ 

بیٹے کا جواب تھا۔ ویری سمپل ڈیڈ۔ دراصل اس کے پیچھے ایک آدمی کی تصویر بنی تھی۔ میں آدمی کو جوڑتا چلا گیا___

یہاں بھی وہی نقشہ ہے ، وہی تصویر ہے ___ اور اس کے پیچھے اُسی آدمی کی تصویر ہے ، جسے ہمیں انتہائی ہوشیاری اور فنکاری سے جوڑنے کی کوشش کرنی ہے۔ کیونکہ نئی الفی کے دھماکے تیز ہیں ___ اور ان دھماکوں کی ضرب میں چھوٹے چھوٹے ممالک یقینی طور پر زخمی ہوئے ہیں ___ یہاں دنیا کا نقشہ ٹھیک کرنے کی ذمہ داری بچے پر نہیں بلکہ ہم پر ہے ___

بہت بڑے بڑے فلسفوں اور بہت بڑی بڑی آوازوں کے درمیان ہمیں اس حقیقت پر بھی نگاہ رکھنی ہے کہ کچھ ’گُم‘ ہو رہا ہے۔ 

اور جو گُم ہو رہا ہے۔ اُسے بچانے کی ذمہ داری بھی ہماری ہے۔ 

اور یہ ناول بھی اسی سمت اُٹھایا گیا، ایک چھوٹا سا قدم ہے۔ 

٭٭٭
پوکے مان کی دنیا:ایک عظیم فن پارہ

تسنیم فاطمہ

اردو ناول کی ابتدا سے لے کر آج تک کئی دور آئے۔ مگر اس صنف پر لکھنے والوں میں کوئی کمی نہیں آئی۔ اردو کے اولین ناول نگار نذیر احمد ہیں۔ تو دوسرے اہم ناول نگار سرشار، مولوی عبدالحلیم شرر، مرزا ہادی رسوا، پریم چند، سجاد ظہیر، عصمت چغتائی، کرشن چندر، قرۃ العین حیدر وغیرہ ہیں۔ اب تک جتنے بھی ناول میرے مطالعہ میں آئے ہیں۔ مشرف عالم ذوقی کا ناول ان سب میں انوکھا لگتا ہے۔ جیسی تیزی ذوقی کے مزاج اور فن میں ہے۔ ویسی ہی ان کی زبان اور بیان میں بھی ہے۔ عام بول چال کی زبان کو انہوں نے بڑے سلیقہ اور ہنر مندی سے استعمال کیا ہے۔ 

ان کی تخلیق کا عمل بہت وسیع ہے۔ ان کی ناول نگاری کو وقت اور حدوں میں نہیں کیا جا سکتا۔ ذوقی کا فن اِن دنوں بلندی پر ہے۔ یہ اردو کی خوش نصیبی ہے کہ برسوں بعد اس زبان کو ذوقی جیسا ادیب نصیب ہوا ہے۔ ذوقی کو کسی خاص وقت یا مقام تک پہنچے کی جلدی نہیں ہوتی۔ اس لئے ان کو اپنی رفتار پر پورا اختیار ہے۔ وہ اپنے قلم کو جس رفتار سے چاہیں چلا سکتے ہیں۔ ان کا یہی انداز مجھے بے حد پسند ہے۔ اسلوب نگاری کے لحاظ سے بھی وہ دوسروں سے مختلف ہیں۔ 

مثلاً باب درباب وہ اپنے ناول کو ایک نئے نام سے منسوب کرتے ہیں۔ ایک سو اکیانویں پوکے مان۔ پوکے مان ٹریز۔ کھو گیا ایش (پوکے مان ٹریز جو ایک اچھا انسان ہے )۔ جگلی پف، Meowth (راکٹ ٹیم کا پوکے مان)۔ استعفیٰ نامہ___ مصنف کو زبان پر عبور حاصل ہے ، خوبصورت لفظوں کا انتخاب اور ان سے موثر ترین جملے بنانا ان کے فن کا کمال ہے۔ ناول کا پہلا جملہ ہی اتنا خوبصورت ہے کہ آنکھیں بند کرتے ہی ایک چمکیلی سی دھند آ جاتی ہے ‘‘ اس ناول کو پڑھنے کے لئے تجسس پیدا کرتا ہے۔ مصنف کے لکھنے کا انداز بھی کمال ہے ، ہر ہر لفظ میں اپنی جانب کھینچنے کی کشش ہے۔ جب میں ذوقی کا فکشن پڑھتی ہوں تو اس کے کردار مجھے بہت قریب نظر آتے ہیں۔ وہ مجھ سے باتیں کرتے ہوئے محسوس ہوتے ہیں۔ 

موضوع کے اعتبار سے یہ مکمل ناول ہے ___ اگر اس کا کوئی دوسرا نام ہوتا تو شاید یہ اپنا مفہوم واضح نہ کر پاتا مگر ’’پوکے مان کی دنیا‘‘ میری نظر میں ایک مناسب عنوان ہے۔ مصنف نے آج کی تہذیب پر گہرا طنز کیا ہے۔ آج کے بچے اپنی تہذیب سے بے نیاز ہیں۔ ذوقی نے اپنے مزاج کے مطابق ناول میں حقیقت کو بیان کیا ہے۔ اس ناول میں درد بھی ہے اور درد کا احساس بھی۔ انسانی وجود جس دن سے عمل میں آیا ہے۔ جب کہ اس کو بولنا بھی نہیں آتا تھا۔ اس وقت بھی دو چیزیں اس کے ساتھ تھیں۔ ایک بھوک اور دوسری ایک دوسرے کو جاننے کا تجسس___ اور اپنے جذبات کو ترسیل کرنے کی خواہش۔ خواہ زمانے نے کتنی ہی ترقی کیوں نہ کر لی ہو۔ کتنے ہی انسانی مدارج کیوں نہ بن گئے ہوں۔ مگر جذبات کو ترسیل کرنے کی خواہش نہیں بدلی۔ اس لئے حساس انسان آج کے ماحول میں گھٹن محسوس کرتا ہے۔ 

مصنف نے یہی بات ناول کے ہیرو کے حوالے سے کہی ہے۔ ناول کا مرکزی کردار سنیل کمار رائے جو کہ ایک جج ہے۔ وہ اپنے پیشے کا لبادہ اوڑھ کر جینا نہیں چاہتا۔ گھر کے ہر فرد نے یہ بھلا دیا ہے کہ وہ بھی ہماری طرح ہی ایک انسان ہے۔ وہ بھی ایک عام انسان کی طرح سوچتا ہے۔ اس کے پاس بھی جذبات ہیں ، خواہشات ہیں ، دل ہے اس میں دھڑکن بھی ہے۔ وہ ایک شوہر ہے ، باپ ہے ، دوست بھی ہے۔ اس سے بھی ہر معاملے میں بحث ہو سکتی ہے۔ مگر افسوس اس سے بات کی جاتی ہے تو اس کے پیشے کے اعتبار سے صرف ایک جج مان کر۔ مصنف نے فرد کے اس کرب کو محسوس کیا ہے کہ بڑا سے بڑا آدمی کمشنر، کلکٹر، پروفیسر، ڈاکٹر، انجینئر، انسپکٹر خواہ کوئی بھی ہو، وہ پہلے ایک انسان ہے۔ اس کے پاس بھی دل ہے ، اس میں بسی آرزوئیں ہیں۔ خواہشات و جذبات ہیں۔ وہ بھی اپنے آپ کو شیئر کرنا چاہتا ہے۔ اسی بات کو ذہن میں رکھتے ہوئے مصنف نے دو تہذیبوں کا ملن۔ نہیں۔ ٹکراؤ کو پیش کیا ہے۔ یہ بات ہم قبول تو کرتے ہیں۔ مگر مانتے نہیں۔ پھر بھی خاموش ہیں کیونکہ ہم جانتے ہیں۔ آج کے بچے انٹرنیٹ اور کمپیوٹر عہد میں پیدا ہو رہے ہیں۔ تو انٹرٹینمنٹ کے نئے نئے میڈیا روز بہ روز ان کا استقبال کرتے ہوئے نظر آتے ہیں۔ ایسے میں ان سے ہم یہ توقع کیسے ریکھ سکتے ہیں۔ کہ وہ ہم سے ڈریں ___ ہمارا احترام کریں۔ اس گلوبل گاؤں نے عمر کے طبقات کو ختم سا کر دیا ہے۔ آج کا بچہ بچہ ہونے کے تمام احساس سے دور نکل چکا ہے۔ 

اس ناول میں مصنف نے ایک تہذیب کا زوال اور دوسری تہذیب کا عروج بہت خوبصورت انداز میں پرویا ہے۔ اسنیہہ اس ناول کی ایک اہم کردار ہے۔ اسنیہہ ماضی کا دامن چھوڑتی گئی اور نئی روایتوں کو اپناتی گئی۔ مگر سنیل کمار رائے نے کبھی بھی اپنے ماضی سے نظریں نہیں چرائی۔ مشرف عالم ذوقی نے زندگی کے ہر پہلو کو دیکھنے اور سمجھنے کی کوشش کی ہے۔ انسانی جسم کی سب سے بڑی مانگ جس سے کوئی بھی انسان انکار نہیں کر سکتا وہ ہے سیکس۔ میں نے پہلے بھی کئی مرتبہ فرائیڈ کے اصولوں کی تائید کی ہے کہ اس دنیا میں صرف مرد اور عورت کا رشتہ ہی ایسا رشتہ ہے جس کے اردگرد دنیا کے تمام رشتے گردش کرتے ہیں۔ دنیا کی ہر خوشی اور غم سب اسی رشتہ کی وجہ سے ہیں۔ مگر جب یہ رشتہ اپنے معنی بدلتا ہے ، ان لمحات کو مصنف نے گہری سوجھ بوجھ کے ساتھ پیش کیا ہے۔ کیونکہ ایسا اکثر ہوتا ہے۔ جب ایک باپ بیٹی کو عورت میں تبدیل ہوتے ہوئے دیکھتا ہے۔ تو وہ لمحہ بہت مشکل ہوتا ہے۔ 

 ’’ریا اوندھی پڑی تھی۔ 

چھوٹی سی باریک جھل جھل کرنے والی نائٹی اس کے بدن سے ہٹ گئی تھی۔ اور ___

میرے اندر جیسے جھنا کا ہوا تھا۔‘‘ 

اس کے اندر عجیب سوالات پیدا ہوئے جن کا جواب وہ ایک مرد اور ایک باپ ہو کر نہ دے پایا اور وہ اپنے ہی سوالوں میں بُری طرح الجھ گیا۔ 

مصنف کی یہ تخلیق ہمارے آج کے معاشرے کے لئے بھی ایک چیلنج کا درجہ رکھتی ہے۔ اس میں زندگی کی حقیقت کو بیان کیا گیا ہے۔ کبھی کبھی بچوں کے بے بنیاد سوالوں کے جواب اور بے مقصد باتوں میں بھی دلچسپی میں مصنف کی اس رائے سے پوری طرح اتفاق رکھتی ہوں کہ ’پوکے مان کی دنیا‘ کو فکشن سمجھ کر ہی پڑھیں۔ یقیناً اردو افسانہ مغربی فکشن کی برابری میں آگیا ہے یا اردو افسانہ مغربی فکشن سے بھی آگے نکلنے کے لئے پر تول رہا ہے ___ میں نے بہت سوچا، کیا اردو میں اس نوعیت کا، یا اس موضوع پر اس سے بہتر کوئی ناول لکھا جا سکتا ہے۔ وہ بھی ایک چھوٹے سے بچے کو کہانی کا ہیرو بنا کر۔ ادھر اُدھر، چاروں طرف نظریں دوڑانے کے باوجود میرا جواب نفی میں تھا۔ کیونکہ ذوقی جیسی شجاعت اور ’بولڈ نیس‘ آج کس کے قلم میں ہے ___ پوکے مان کی دنیا، دراصل میں ہماری ہی بنائی گئی دنیا میں لے جا کر ہمیں حیران و پریشان کر دیتا ہے۔ معاذ اﷲ۔ کیا ہم آج اسی دنیا میں جی رہے ہیں۔ اور ہم سب اپنے ہی بنائے گئے خول میں سمٹ کر چھوٹے چھوٹے پاکٹ مانسٹر بن گئے ہیں ___ یہ ہے ناول کی اصل تخلیق۔ جس کی بنیاد پر ذوقی نے اپنے عہد کا یہ رزمیہ تخلیق کیا ہے۔ 

ناول میں غضب کا سسپنس (Suspense) ہے۔ سنیل کمار اخلاقیات کے گہرے میں پھنسے ہوئے ہیں جبکہ نکھل نے وقت کے درمیان کوئی حدِ فاضل نہیں کھینچی ہے ___ اس لئے وہ ہر لمحے کو جیتا ہے اور نئے زمانے کی تہذیب کو پوری طرح اپنا چکا ہے۔ مگر سنیل کمار رائے کے لئے یہ ممکن نہیں کہ وہ اپنی روایتوں کا، تہذیبوں کا خون ہوتے ہوئے دیکھے۔ آج کی مشکل ترین زندگی اور بے باک تہذیب کا منظر اس ناول میں بے لاگ پیش کیا گیا ہے۔ آج کے دور میں اگر موبائل پر گندے گندے ایس ایم ایس آتے ہیں ، تو یہ چیزیں پہلے بھی موجود تھی۔ پہلے لوگ منہ پر گندے گندے مکالمے بولنے سے نہیں چوکتے تھے۔ مصنف نے دونوں پہلوؤں پر برابر روشنی ڈالی ہے۔ ذوقی کو انسانی نفسیات پر عبور حاصل ہے۔ آج کی جنریشن کو جو محبت اور سیکس کی نئی بیماری لگی ہے۔ یہ بیماری پہلے بھی تھی مگر ذوقی نے اس معاملہ کو سنجیدگی اور فکر سے دیکھنے کو برتنے کی کوشش کی ہے۔ 

 ذوقی لفظوں کا کھلاڑی ہے ___ اس کے جملے اتنے سادا اور موثر ہوتے ہیں کہ ایک بار میں ہی دل پر نقش کرتے ہیں۔ زندگی کے اتنے زیادہ Shades مجھے کسی دوسرے ادیب کے یہاں نظر نہیں آتے۔ جتنے ذوقی کے یہاں ہیں۔ ہر بار ایک کردار نیا انسان بنتا نظر آتا ہے۔ ناول کے سبھی کردار اپنے آپ میں ایک رہسیہ ہیں ___جن کی کھوج قاری کا ذہن کرتا ہے۔ ناول کا کردار ویلسی جس کو مصنف نے عجیب رنگ ڈھنگ کا بنا کر پیش کیا ہے۔ وہ رنگ ڈھنگ اسی دنیا کے ہیں ___ اس کردار نے اپنی الگ پہچان بنائی ہے۔ اس کے اکیلے پن کے فلسفے میں تنہائی کا کرب صاف جھلکتا ہے۔ مصنف نے گلوبلائزیشن کے بڑھتے دائرہ کار، اس کے اثرات کو واضح کیا ہے کہ اس سے آنے والے وقت میں کتنے مسائل کھڑے ہو جائیں گے۔ یہ ساری دنیا ایک گلوبل گاؤں میں تبدیل ہو گئی ہے۔ یہ کہہ دینا آسان ہے۔ مگر اس گلوبل گاؤں سے پیش آئندہ خطرات کیا ہیں ، یہ ناول اس کے خوبصورت عکاسی ہے۔ 

 ناول میں سیاسی اور سماجی دونوں طرح کے مسائل اور کمزوریوں کو نشانہ بنایا گیا ہے۔ اس کے علاوہ انسان جو کہ سماج کی اکائی ہے۔ اس کے مسائل پر بھی قاری کا ذہن مرکوز کرنے کی کامیاب کوشش کی گئی ہے __

کہانی پہلے صفحہ سے ہی آپ کو اپنی گرفت میں لے لیتی ہے۔ 12سال کا ایک بچہ، جس نے اپنی ہم عمر لڑکی کا بلاتکار کیا ہے ___ فرد سے سماج، معاشرہ، سماجیات اور پھر ننگی سیاست کو گتھیاں ایک کے بعد ایک کھیلتی چلی جاتی ہیں۔ دراصل یہ ہماری بدلی بدلی ہوئی ایشیائی تہذیب کا دردناک منظر ہے ، جہاں مغربی طرز پر چلتے ہوئے ہم اپنی تہذیبی وراثت کو فراموش کر چکے ہیں ___ پھر، اس مسئلہ کا حل کیا ہے ___ لڑکے سے ہونے والے بلاتکار کو سیاسی رنگ دینے کی کوشش کی جاتی ہے۔ تب کی رولنگ پارٹی بھاجپا اور اپوزیشن پارٹی کانگریس کی اپنی اپنی آئیڈیالوجی کی جنگ بھی شروع ہو جاتی ہے۔ دیکھنے والی بات یہ ہے کہ اس تمام جنگ کہ پس منظر میں ایک چھوٹا سا بچہ ہے۔ شاید اسی لئے ایک جج جواب میں اپنا فیصلہ سناتے ہوئے اس نتیجہ پر پہنچتا ہے۔ کہ تعزیراتِ ہند، دفعہ 302 کے تحت…

دراصل کہانی کا اختتام ناول کا سب سے خوبصورت حصہ ہے۔ ناول کا اس سے خوبصورت اور چونکانے والا اختتام ممکن ہی نہیں تھا اور دلچسپ بات یہ، کہ سارا Trial، سارا مقدمہ ایک خواب میں چلتا ہے اور یہ ’طاری‘ اس وقت کی، انتظامیہ کی بے بسی اور اموٹینسی کا مذاق اڑانے کے لئے کافی ہے۔ 

 ’’ان کچھ برسوں میں اپنے اندر بچی ہوئی غیرت خریدنا چاہتا ہوں۔ وہ غیرت جو آج میں نے اس بچے کی آنکھوں میں دیکھی ہے۔ نہیں۔ دیکھی نہیں۔ جو اس کے حالات سے ادھار لے کر آیا ہوں میں۔‘‘ 

 ’’میری نظرنے ایک بار پھر اس کا تعاقب کرنا چاہا۔ مگر ہر بار بیٹی کی جگہ جسم آڑے آتا رہا۔ وہی تنگ کپڑوں میں سمٹا ہوا، کھلا جسم۔ جسے دیکھتے ہوئے باپ اپنی ہی نظر میں ننگا ہو جاتا ہے۔‘‘ 

 ’’یہ ہے جنریشن گیپ___ آپ کے اور ہمارے بیچ کا ڈیڈ___ اونلی جنریشن گیپ۔ آپ صرف ہماری جنریشن میں بیکٹیریا ڈھونڈھوگے ___ غلط باتوں کا بیکٹیریا___ یو آر سو کنزوویٹو سو اولڈ  فیشنڈ___ بدلے ہوئے زمانے میں آپ کبھی ہمیں Accept کروگے ہی نہیں ___‘‘ 

 ’’اخلاقیات‘‘ 
میں زور سے ہنسا___ ہرمن ہیسے نے ٹھیک کہا ہے۔ 

 ’’ایک نئی تہذیب جنم لینے والی ہے۔ ایک انڈا ٹوٹنے والا ہے۔ اس سے ایک بھیانک پرندہ نکلے گا۔ نئی پیڑھی کو لذت اور چٹخارے چاہئیں ___ وہ سیکس سے آئے یا دہشت گردی سے ___ لیکن مسٹر رائے …!‘‘ ’’یہ بچہ پوکے مان سے کھیلتا ہے۔ یہ بچہ ریپ کیسے کر سکتا ہے ، سر؟‘‘ ’’ہمیں ایسے بچے تحفہ میں ملے ہیں جن کے پاس اپنا کچھ نہیں ___‘‘ 

ایک طرف بھیانک Realityہے ، تو دوسری طرف Fantasy۔ 

بچہ ایک بھیانک Realityسے گزر چکا ہے۔ دوسری طرف وہ پوکے مان سے کھیلتا ہے۔ یہ الجھاؤ ذہن کو کئی سوال دیتا ہے۔ ان سوال و جواب کی کشمکش کا انجام بھیانک ہے۔ بکھرتے ہوئے رشتے ، ٹوٹتے ہوئے انسان اپنی ہی لاشوں کو کندھوں پر ڈھوتے نظر آتے ہیں۔ 

دراصل ہم سب، ریگرمورٹس، میں رکھی ہوئی ایک عبرتناک حقیقت بن چکے ہیں ___ ایسی کہانیوں کا کوئی انت نہیں ہے۔ ایسے مقدمے ہمارے سماج میں چلتے چلتے بند ہو جاتے ہیں۔ پھر دوسرے مقدمے آ جاتے ہیں۔ اس سے زیادہ گھناؤنے اور بھیانک___ یہ سیاست اور سماج کا ’چکر‘ ہے ، جو چلتا ہی رہتا ہے۔ جو چلتا ہی رہے گا___ ناول کی مجموعی فضا، مطالعہ کے دوران ہمیں ایک ایسی دنیا میں لے جاتی ہے ، جو ہمارے رہنے جینے کے باوجود ہماری دیکھی ہوئی نہیں تھی۔ ذوقی نے یہ دنیا ہمیں دکھائی، اس کے لئے وہ مبارکباد کے مستحق ہیں۔ پچھلے برسوں میں آنے والا یہ پہلا ناول ہے ، جس کے بارے میں آسانی سے یہ کہا جا سکتا ہے کہ اردو میں عرصہ بعد ایک بڑے ناول کا اضافہ ہوا ہے۔ 

٭٭٭
پوکے مان کی دنیا
(ایک خط) 

شفیع جاوید
ہر تخلیق کار کا اپنا طریقۂ  کار ہوتا ہے ، مشاہدے کے اپنے زاویے ہوتے ہیں ___ Perceptions کی اپنی سطح ہوتی ہے ___ تخئیل کا اپنا دائرہ یا اپنی وسعت ہوتی ہے ___ جیسے ہم Wasteland within کہتے ہیں اور تم Chaos around پر نگاہ رکھتے ہو___ دیکھنے کی ضرورت دراصل یہ ہوتی ہے کہ تخلیق کار نے کوئی نئی راہ نکالی یا نہیں ___ کوئی نیا تجربہ کیا یا نہیں ؟ اس طرح میں نے ’’پوکے مان کی دنیا‘‘ کو دیکھا تو مجھے یہ اچھی طرح محسوس ہوا کہ تمہاری ’’تیسری آنکھ‘‘ پورے طور سے کھلی ہوئی ہے ___ اس ناول کو پڑھنے کے دوران اور ختم کرنے کے بعد نتیجہ یہ نکلتا ہے کہ زندگی سپاٹ یا خطِ مستقیم جیسی کوئی جامد شئے نہیں ، یہ متحرک بھی ہے اور ہشت پہل بھی ہے ___ کسی پہلو پر روشنی ہے کوئی حصہ تاریکی میں ہے اور کہیں سرمئی اُجالا بھی ہے۔ تمہاری اس تحریر میں عمرانی، نفسیاتی اور تہذیبی___یہ سارے پہلو تواتر سے اور پے بہ پے آتے ہیں تمہارے یہاں ___ یہاں تک کہ آخرکار تم ’’آج‘‘ کو ’’آج‘‘ ہی کے ہتھیار سے مارتے ہو۔ تجزیاتی تفصیلات تمہارے ناول کی یوں بنتی ہے :-

1۔ صفحہ 205۔ سنگیت کے سہارے کردار کی تعمیر اور بیان کی نمو، یہاں تک کہ سنگیت Spiritualism کی سرحدوں تک پہنچتا ہے۔ 

2۔ صفحہ 223۔ System پر قلم کا کاری ضرب لگتا ہے کہ کلامِ پاک میں سورۂ  قلم تو ہے ، سورۂ  تلوار نہیں ہے۔ 

3۔ صفحہ 237۔ ’پھیروں ‘ کا مقتل___ انسان دوسرے کو کیسے کیسے فریب دیتا ہے ___ شاید انسان ہی وہ جانور ہے ، واحد جانور، جو اپنے شکار کو مار کر مسکراتا ہے۔ 

4۔ صفحہ 243۔ چھوٹی عمر سے ہی ہمیں آج کا معاشرہ غلط راہ پر نکل جانے کی آزادی دیتا ہے اور ترغیب دیتا ہے کہ ہم Dance، Date,Drink & Die کے مہاجال کے شکار ہو جائیں ___ یوں کہ شعور تو بہت پیچھے رہ جاتا ہے لیکن Puberty پہلے آ جاتی ہے۔ 

5۔ صفحہ260۔ یہ ہمارا آج کا المیہ ہے کہ ’کیاریوں کے پودے ___ قبل___ پھول کھلے ہوئے تھے …‘‘ اب نہ تازگی ہے نہ انبساط ہے۔‘ ریزہ ریزہ زندگی کی کتابیں اکھڑ چکی ہیں ، نہ ہاتھ باگ پر ہے نہ پا ہے رکاب میں ___ اب تازگی کے بدلے سنگلاخ حقیقتوں کے تازیانے ہیں اور بس!

6۔ صفحہ 334 اور 335۔ یہ دونوں صفحات بے حد اہم ہیں کہ اِن دونوں صفحات میں بذاتِ خود ہمارا آج کا معاشرہ سمندر کی طرح کوزے میں بند ہے۔ ان دونوں صفحات میں Lamentation بھی ہے ، سینہ کوبی بھی ہے اور حسنِ بیان بھی۔ یہ حقیقت ہے کہ ہم یا کوئی بھی آج کے سسٹم میں شامل ہو کر یا رہ کر کوئی جنگ نہیں لڑ سکتے۔ ایسا کبھی ممکن ہو بھی نہیں پایا ہے۔ باہر رہ کر یا Establishment کا حصہ نہیں بن کر، کچھ کیا جا سکتا ہے ___ یا سوچا جا سکتا ہے لیکن گاندھی جی اور جئے پرکاش نارائن کے ایسے تجربے بھی ناکام ہو گئے ، اور ’’میں نے اس کی آنکھوں کی ندی…‘‘ بڑا خوبصورت اندازِ بیان ہے جو تمہاری نثر پر افشاں کاری کرتا ہے اور یہ بھی کفِ افسوس ہے کہ ’’سسٹم میں رہتے ہوئے ہم ہار جاتے ہیں …‘‘ آج کی ہماری پوری سوسائٹی ہارے ہوئے لوگوں ہی کو تو ہے۔ سکھ اور سوویدھا کے چکرویو میں جو چیر ہرن ہوا یا ہو رہا ہے اس کو روکنے یا ٹوکنے کے لئے ہنوز کرشن پرکٹ نہیں ہو پائے ہیں۔ 

7۔ صفحہ 174-175۔ گرد و پیش کا جاں کنی جیسا تاثر تمہارا ہی قلم دے سکتا ہے کہ اگر تخلیق کار اپنے گرد و پیش سے وابستہ نہیں ہے تو اس کی تخلیق ہوا میں یا خلاء میں معلق ہو جاتی ہے ، اس کے ساتھ ساتھ تم اور تمہارا فن اس کا بھی احساس دلاتے چلتے ہیں کہ فنکار ہر حال میں انسان دوست ہوتا ہے ___ وسیع المشرب ہوتا ہے اور انسانیت ہی اس کا اصل دھرم ہوتا ہے۔ 

8۔ صفحہ 47۔ ’’سیکس سے آپ دور بھاگ ہی نہیں سکتے۔‘‘ یہ تمہارے فن کی بلندی ہے کہ تم شفاف پانی کی طرح گندگی سے نہایت نفاست سے گذر جاتے ہو۔ جنس تو ہماری سائیکی ہے ، ہمارا وجود ہے ، ہم اُس سے کیسے بھاگ سکتے ہیں ؟ کمالِ فن تو یہ ہے کہ اسے Mess کئے بغیر بات بھی کہہ دی اور ملوث بھی نہ ہوئے۔ یہ بھی تلخ حقیقت ہے کہ ’’جج سُو جاتا ہے تو انتہائی کامک آدمی زندہ ہو جاتا ہے۔‘‘ ہمارے یہاں محاورہ ہے نا کہ جہاں راجا سُو جاتا ہے تو پرجا کی آنکھوں سے نیند اُڑ جاتی ہے۔ 

9۔ ’’پوکے مان کی دنیا‘‘ ایک وسیع استعارہ ہے جس کو تم نے Plastic Age کی بے راہ رویوں پر انگلی رکھنے کا واسطہ بنایا ہے۔ اس میں پورے معاشرہ کا محاسبہ ہے اور رونگٹے کھڑے کر دینے والی حقیقتوں کا مرقع ہے۔ اس میں غیر متوقع آسائشوں کی بے پناہی کا عذاب بھی شامل ہے اور زبان کا آشوب بھی موجود ہے۔ اس میں ہیئت و اسلوب کا خوبصورت تجربہ بھی ہے اور زبان و بیان کا تخلیق لمس بھی موجود ہے۔ بیان کی تمہاری سادگی بے حد Deceptive ہے کہ کاٹ خنجر کی ہے ، اور نزاکت پھولوں کی پتیّوں جیسی__ شاید ایسی ہی تحریر سے ہیرے کا جگر کٹتا ہو گا۔ ایک اور بڑی اہم بات ہے تمہاری تحریر کی خودرزوی، اس کی نمو از خود ہوتی چلی جاتی ہے ، اگر انگریزی میں تمہاری تحریر کا تجزیہ ہم کرتے تو یہ تین باتیں ضرور لکھتے ___  1-Spontaneous, 2-Artless, 3-Candid
لکھنے کو ابھی بھی بہت کچھ رہ گیا۔ اگر زندگی نے وفا کی تو ایک طویل مضمون اِنشاء اﷲ تحریر میں آئے گا۔ بس دعا کرنا کہ میری تشویشناک صحت مجھے مہلت دے دے۔ 

٭٭٭

مشاہرین
سلمان بن رزّاق 

اگرچہ تمہارا ناول ’پوکے مان کی دنیا‘ بہت پہلے مل گیا تھا۔ غالباً میں نے تمہیں فون پر اُس کے موصول ہونے کی اطلاع بھی دے دی تھی۔ مصروفیات کی وجہ سے ناول پڑھ نہیں پایا تھا حالانکہ ناول میرے مطالعے کی میز پر ہی رکھا تھا۔ اتفاق سے پچھلے دنوں میرا پوتا آیا ہوا تھا جو دوسری جماعت میں پڑھتا ہے۔ اُس کی نظر کتاب پر پڑھی اور وہ خوشی سے اُچھل پڑا۔ اُس نے کتاب اُٹھا لی اور کتاب کے سرورق پر چھپے ’پوکے مان‘ نام گنوانے لگا۔ پکاچو، جگل پف، ہگ برادر، گیسلر اور جانے کیا کیا اور ساتھ ہی وہ تمہارے بیٹے عکاشہ عالم کی طرح اُن میں سے ہر ایک کی کارکردگی پر روشنی ڈالنے لگا۔ 

میری دلچسپی اس قدر بڑھی کہ میں نے اپنی تمام مصروفیات طاق پر رکھ دیں اور تمہارا ناول پڑھنا شروع کیا اور پھر پڑھتا ہی چلا گیا۔ دو  تین روز تک سوائے تمہارے ناول کے میں نے دوسری کوئی کتاب نہیں پڑھی۔ ذوقی! تم نے ’پوکے مان کی دنیا‘ کی شکل میں عصر حاضر کے ایک سُلگتے موضوع کی ایسی حقیقت پسندانہ تصویر کھینچی ہے جس میں مستقبل کی تشویش ناک جھلکیاں بھی صاف نظر آ رہی ہیں ، سائبر کرائم پر اردو میں میری نظر سے ایسا عمدہ ناول ابھی تک تو نہیں گزرا ہے۔ کمپیوٹر کے ذریعے سائبر کرائم، ایڈز کے مہلک جراثیم کی طرح ہمارے معاشرے میں داخل ہو گئے ہیں۔ باہر سے ہمارا معاشرہ کتنا ہی چمکیلا سجیلا نظر آ رہا ہو اندر سے کھوکھلا ہوتا جا رہا ہے۔ ایڈز کا تو آج نہیں کل علاج دریافت ہو جائے گا مگر کیا  سائبر نام کے روگ کا علاج ممکن ہو سکے گا؟

ناول پڑھتے ہوئے مجھے محسوس ہو رہا تھا اگرچہ اب دنیا میں حیرت زدہ کرنے جیسا کچھ بھی نہیں بچا ہے۔ تاہم ناول میں ہمارے آس پاس کی روز مرّہ بیتنے والی وارداتوں اور باتوں کو اس انداز سے پیش کیا گیا ہے کہ قاری حیران رہ جاتا ہے۔ 

ناول میں سنیل کا کردار ایک ہوس مند، باخبر مگر درد مند مصنف کے طور پر اُبھرتا ہے اور قدم قدم پر قاری کو اپنے ہونے کا احساس دلاتا ہے۔ 

نکھیل اڈوانی اور ویلسی کے کردار قاری کے ذہن پر ان مٹ نقش چھوڑتے ہیں جبکہ ’ریا‘ کا آج کی جنریشن کا نمائندہ کردار ہے ، اور روسا کنچن___ روی کنچن تو قاری کی یادداشت میں ایک پھانس کی طرح گڑ جاتا ہے۔ البتہ اسنیہہ کا کردار قدرے کمزور لگا۔ پورا ناول عصری حسیت کے تقاضوں سے شرابور ہے۔ کچھ سیاسی ناموں سے احتراز برتا جاتا تو زیادہ بہتر ہوتا۔ کیونکہ یہ نام ناول کے زمانی ابعاد کو محدود کر دیتے ہیں۔ زبان عمدہ اور مکالمے پُرمغز ہیں۔ مندرجہ ذیل پیراگراف ناول کی تھیم کو مزید بلیغ بنا دیتا ہے۔ 

 ’’یہ بچّے کچھ بھی کر سکتے ہیں۔ سارے گناہ، سارے ناجائز غلط دھندے ، یہ بچے اگر پیدا ہونے کے ساتھ ہی ریپ کرنے لگیں تو مجھے حیرت نہیں ہو گی۔ وہی تمہارا نئے زمانے کا ڈائناسور___ یہ ڈائنا سور تمہارے جو راسک پارک کے ڈائنا سور سے زیادہ بھیانک ہے۔ وہ حملہ کرتے ہیں تو پتا چلتا ہے یہ حملہ کرتے ہیں تو پتا بھی نہیں چلتا اور جب پتا چلتا ہے تو کافی دیر ہو چکی ہوتی ہے۔‘‘ 

اقبال مجید
آپ کی ناول ’پوکے مان کی دنیا‘ ابھی چند روز پیشتر ہی ختم کی ہے۔ ایک ایک حرف نئے ادب کے طالب علم کے مانند پڑھا۔ 

آپ نے اپنی ناول کے لئے بلاشبہ ایک تازہ ترین، جاندار انتہائی عصری اور کام کا موضوع انتخاب کیا ہے۔ میری جانب سے اس انتخاب پر دلی مبارکباد۔ 

آپ کا اسلوب ہمیشہ کی طرح اس بار میں آپ کا اپنا ہے اور اس ناول میں بھی اُس اسلوب کو برتنے میں آپ نے پوری دلیری اور حوصلے سے کام لیا ہے۔ 

اسلوب کو برتنے میں آپ نے پوری دلیری اور حوصلے سے کام لیا ہے۔ 

آپ کو اپنی گذشتہ تحریروں پر قارئین کے مختلف ردّ عمل ملتے رہے ہوں گے اور ان کی پرواہ کئے بغیر اپنے اندازِ تحریر پر قائم رہنا اس پہلو سے بڑی بات ہے کہ اس طرح ایک ڈگر پر تا دیر چلتے رہنے سے اس کے تمام تر اچھے اور بُرے امکانات چلنے والے پر روشن ہو ہو جانے کی توقع کی جا سکتی ہے۔ 

ادیب اپنے غم اور غصّے کی تہذیب اپنی تحریروں کے ذریعے کرتا ہے اس طرح یہ کہا جا سکتا ہے کہ یہ عمل بعض معنوں میں ایک ’مشق نفاں ‘ ہے۔ 

آپ کے دل بے نکلی ہوئی آہ کتنے لوگوں تک کس تاثر کے ساتھ پہنچتی ہے اور کتنی پہنچتی ہے اس کی تعلیم کوئی اور نہیں بلکہ آپ کی تحریری آپ کو دیتی ہے۔ کیونکہ آپ مطالعہ بھی ساتھ ساتھ کرتے رہتے ہیں اور اپنی پڑھی ہوئی دیگر چیزوں کا اثر بھی قبول کرتے رہتے ہیں اس لئے یہ امید کی جا سکتی ہے کہ آپ اپنی تنقید خود ہی ایمانداری کے ساتھ زیادہ بہتر طور پر کر سکتے ہیں۔ بس یہ خود احتسابی کا عمل رُکنا نہیں چاہئے باقی ساری باتیں تو بعد کی ہیں۔ 

موجودہ عہد میں با ہوش ادبی پر نئے علوم اور ان سے متعلق معلومات کا اس کی شخصیت پر زبردست دباؤ ہے۔ ادیب کیونکہ دوسروں سے زیادہ حساس ہوتا ہے اس لئے یہ دباؤ اس کا مقدر ہے ، پریم چند پر بھی ایک معنی میں یہ دباؤ تھا، نہ ہو تو ادیب لکھے کیسے ؟ ہم سب کے ساتھ یہی آج سب سے بڑی مشکل ہے اور دباؤ کو ادبی تحمل اور ضبط کے ساتھ جھیل جانے میں ہی ہماری آزمائش ہے ، خدا کرے کہ آپ اس آزمائش میں کھرے اُتریں۔ 

شفق
 ’پوکے مان کی دنیا‘ وسیع تناظر میں سلگتے ہوئے موضوع پر فنکاری سے تخلیق ہوا ہے ، آخری صفحہ تک تجسس اور دلچسپ برقرار رہتی ہے۔ کرداروں کا نفسیاتی تجزیہ عمدہ ہے۔ 

موجودہ عہد کے المیہ کا ایسا تخلیقی اظہار پہلی بار آپ کے یہاں رقم ہوا ہے ___ میری دلی مبارک باد قبول کیجئے۔ 

 ’’شعر و حکمت‘‘ میں آپ کی ایک طویل کہانی بھی اسی موضوع پر تھی اور بہت اچھی لگی تھی۔ خوشی ہوئی کہ آپ نے اپنی دونوں کتابیں مجھے بھیجیں۔ 

ایم مبین
کل ’پوکے مان کی دنیا‘ ختم کی ہے اور ابھی تک اس کے سحر سے نکل نہیں پا رہا ہوں۔ ناول کے واقعات ذہن میں گھوم رہے ہیں اور آنکھوں کے سامنے رقص کر رہے ہیں۔ ناول کے کرداروں کی آنکھوں کے سامنے پریڈ جاری ہے۔ 

بہت عرصے بعد کسی ناول نے اتنا متاثر کیا ہے۔ 

تم نے اس ناول کا جو موضوع اپنایا وہ ایک اچھوتا موضوع ہے۔ میں سمجھتا ہوں اس کو برتنے کے لئے مصنف کو کئی ایسی صلاحیتوں کا مالک ہونا بے حد ضروری ہے جو ایک انسان میں مشکل ہوتی ہیں۔ ناول میں سیکس ہے۔ سیکس کے متعلق خیالات انکار ہیں۔ تجربات ہیں خیر خوشی اس بات کی ہے کہ اتنے Sensitive موضوع پر قلم اٹھانے کے بعد بھی تم نے اپنے قلم کو قابو میں رکھا اور کہیں بھی کسی بھی سین Vulgar نہیں ہونے دیا۔ 

آخر تک قارئین کے ذہن میں ایک تجسس رہتا ہے کہ اسی کا انجام کیا ہو گا اور تم نے ناول کا انجام جس طرح سے کیا کوئی غیر متوقع نہیں تھا۔ 

عصری سیاست کے تمام عناصر، داؤ پیچ کو ناول میں موجود ہیں۔ جس نے ناول کو دستاویز بنا دیا ہے۔ دس سال بعد جب کوئی بھی اسی ناول کو پڑھے گا تو اس کی آنکھوں کے سامنے آج کے سیاسی حالات کا منظر آ جائے گا۔ 

جہاں تک ’پوکے مان‘ کا تعلق ہے ان کے کرداروں پر ناول کے ’باب‘ متعین کرنا ٹھیک ہے یہ تمہارا اپنا اسلوب ہے۔ اس ناول کو دوسری زبانوں میں شائع ہونا چاہئے لیکن ناول کے اپنے کچھ Limitations ہیں۔ 

عبدالصمد

گیا میں آپ سے مل کر، آپ سے باتیں کر کے بہت اچھا لگا، ایسا محسوس ہوا جیسے ہم اپنے بے حد تابناک مستقبل کو دیکھ رہے ہیں۔ کس قدر آگ ہے آپ کے اندر___میں سوچتا رہا اور اب تک سوچ رہا ہوں۔ 

اب میں آپ کے بارے میں کیا کہوں ، آپ کے بارے میں تو دنیا کہہ رہی ہے ، ہم کچھ کہہ کر اُن میں کون سا اضافہ کروں گا۔ بہرکیف اتنی بات ضرور ہے کہ ہم لوگ کہانی لکھتے ہیں ، بُنتے ہیں اور آپ کا لفظ لفظ کہانی اُبلتا جاتا ہے ، اس قدر طاقت اور فورس ہے آپ کے ہاں کہ ان کے سامنے کوئی رکاوٹ ٹہر ہی نہیں سکتا، ایک دریا ہے جو کسی کو خاطر میں نہیں لاتا اور بس اپنے بہاؤ میں بہتا ہی جاتا ہے آگے ___ اور آگے ___ اور آگے۔ 

ذوق، آپ سے ایک زبردست شکایت ہے ، آپ کو پڑھ کر ہم سب بہت رشک میں مبتلا ہو جاتے ہیں اور ہمیں اپنی ساری کاوشیں حقیر نظر آنے لگتی ہیں ، اس طرح تو آپ کو پڑھنا ہمارے لئے خطرناک ثابت ہو سکتا ہے ، لیکن نہیں پڑھنا تو اور خطرناک ہے ، پھر تو ہم اپنے زمانے کی آہٹوں سے بالکل ناواقف رہ جائیں گے ، پھر شاید کچھ کہہ بھی نہیں سکیں گے۔ آپ کو پڑھ کر ایک خاص قسم کا Inspiration ملتا ہے جو بہت کچھ لکھنے پر اُکساتا ہے۔ اپنے کسی بیان سے یہ Inspirationبالکل انوکھا ہے۔ خدا آپ کے قلم کی توانائی کو برقرار رکھے۔ 

م۔ ناگ 

مشرف عالم ذوقی نئے دور کے ممتاز لکھنے والوں میں سے ہیں۔ حال ہی میں ان کا نیا ناول ’’پوکے مان کی دنیا‘‘ منظر عام پر آیا ہے … اس ناول میں بدلے ہوئے زمانے اور اس کے رموز کو گرفتار کرنے کی کامیاب کوشش کی گئی ہے۔ ناول میں اپنے زمانے کی نئی باتیں ہیں بچوں کی دنیا کی Realityہے۔ اتنی جلد کسی پرفکشنسٹ کے لئے اپنے زمانے کی حقیقتیں بیان کرنا مشکل ہوتا ہے لیکن مشرف عالم ذوقی کی کوشش کامیاب رہی ہے۔ 

سائبر اور انٹرنیٹ نے ہمارے بچوں پر قبضہ جما  لیا ہے۔ انہوں نے ہماری تہذیب اور زندگی کو ملیامیٹ کر دیا ہے۔ بچوں کی ذہنیت تبدیل ہو گئی ہے اور ان کے طور طریقے بدل گئے ہیں جو ترقی پچاس برس کا تقاضہ کرتی ہے وہ گذشتہ دس برس میں نازل ہو چکی ہے۔ اس ناول کے ذریعے ہم ایک صداقت سے آشنا ہوتے ہیں ، مشرف نے ناول کی وحدت، تاثر، آفاقیت اور جمالیات کو طاق پر رکھ کر زمانے کی قریب ترین سچائیوں سے اس طرح ہمارا سامنا کرایا ہے کہ ہم انگشت بدنداں رہ جاتے ہیں ؟ گمان کی دنیا میں رہنے والوں کے لئے یہ ناول کسی آئینے سے کم نہیں !

ایک ہی نشست میں پڑھا جانے والا ناول اپنے دلکش انداز میں نئی تشبیہات اور در و بسست کے ساتھ لکھنے کے لئے مشرف عالم ذوقی مبارکباد کے مستحق ہیں۔ ان کا قلم زندگی کی برہنہ سچائیوں کو صفحہ قرطاس پر اتارتا رہا ہے۔ مواد ڈھانچہ اور سوچ کو نئے معنی دینے والا یہ ناول موضوع بحث بھی بنے گا اور خاص پذیرائی حاصل کرے گا۔ 

ناول ’’پوکے مان کی دنیا‘‘ ایجوکیشنل پبلشنگ ہاؤس، دہلی سنے شائع کیا ہے اور ساشا پبلی کیشن T-101، تاج انکلیو، گیتا کالونی، دہلی 110031سے صرف 200روپے میں منگوایا جا سکتا ہے۔ 

شافع قدوائی
ناول ’’پوکے مان کی دنیا‘‘ یقیناً Reality اور Vertual Reality سے صورت پذیر ہونے حقیقت کی خیال انگیز تعبیر پیش کرتا ہے۔ میں اس ناول سے بھی خاصا متاثر ہوا ہوں۔ 

ڈاکٹر قاسم خورشید
جانتا ہوں کہ دلّی ہر طرح کی سیاست کا گہوارہ بھی ہے۔ میں اب با رہا اظہار کرتا آ رہا ہوں کہ خواہ مخواہ اہلِ سیاست بدنام ہیں ؟ ادیبوں سے بڑا تو کوئی سیاستداں ہو ہی نہیں سکتا ہے۔ یہی وجہ ہے کہ بڑا ادیب تو مل رہا ہے بڑا ادب کہیں کھو گیا ہے۔ ایسے میں ’’پوکے مان کی دنیا‘‘ …! مشرف عالم ذوقی، دلّی اور یہاں کا گہوارۂ  ادب؟ عجیب امتزاج معلوم ہوتا ہے۔ مشرف عالم بہتوں کی طرح مجھے بھی قسطوں میں متاثر کرتے رہے ہیں۔ میں نے اس کا اظہار کچھ بھی کیا ہے مگر مکمل فنکار مان لینے کے لئے ، کچھ پھانس باقی تھی اور وہ ’’پوکے مان کی دنیا‘‘ میں شامل ہونے کے بعد کہیں ضم ہو گئی۔ میں نے اکثر ان کرداروں کو اپنے اندر سے بھی ابھرتے ہوئے دیکھا ہے۔ آڑی ترچھی لکیروں سے بھی ابھرتے ہیں یہ کردار۔ اس دنیا میں جینے والے ہم لوگ دراصل خود سے کہیں نہ کہیں فرار بھی حاصل کرنا چاہتے ہیں۔ آرزو کیا ہے ؟ جستجو کیا ہے ؟ دشت و صحرا میں جو بجو کیا ہے ؟ آج اپنے اندر کی یا اپنی تلاش میں ، سرگرداں کرداروں کو ایک نیا آسمان دینے کی کوشش ہے ’’پوکے مان کی دنیا‘‘۔ یہاں کوئی اپنی زبان بھلے ہی نہ بول پائے لیکن وہ خود کو روک بھی تو نہیں پایا ہے۔ پہلی بار اردو کے کسی ناول میں کرداروں کے Body Language سے بھی کام لینے کی کوشش کی گئی ہے۔ کردار گڑھنے والے نے روایتی/ قانون دان جج تک کی زبان بدل ڈالی ہے۔ قانون کی کتابوں میں وہ زبان نہیں ملے گی لیکن فرسودہ تاریخ کو بدلنے کے لئے بعض اہم ترین فیصلے صادر کرنے کے لئے کسی خاص Directive کا ضرور استعمال کیا گیا ہے۔ 

 ’’پوکے مان کی دنیا‘‘ محض علامتوں کے اُبھرنے اور بکھرنے پر محیط نہیں ہے۔ 

 ’’پوکے مان کی دنیا‘‘ پرانی قدروں کی صدائے بازگشت نہیں ہے۔ 

 ’’پوکے مان کی دنیا‘‘ سب کچھ من و عن مان لینے کی بھی دنیا نہیں ہے۔ 

دراصل یہ ایک نئی دنیا ہے جو ’کُن فیکون‘ سے نہیں بلکہ آج کے شدّاد کی ایماء پر بنی ہے اور جہاں جینا ہماری مجبوری بھی ہے ، ضرورت بھی۔ 

نور الحسنین
آج ہی تمہارا ناول ’’پوکے مان کی دنیا‘‘ ملا اور میں پڑھنے میں لگ گیا اب تلک 127صفحات پڑھ چکا ہوں۔ تم نے تو باندھ کر رکھ دیا ہے۔ واہ کیا پرفیکشن ہے۔ کیا چھوٹے چھوٹے مناظر سے تم نے کیفیت پیدا کی ہے۔ جنریشن گیپ پر موجودہ ترقی، سیاسی ماحول، بچوں کی نفسیات سب پر تمہاری حاکمانہ گرفت ہے۔ تبصرہ کروں گا ناول نے جی خوش کر دیا۔ 

پروفیسر ایس کی عجیب داستان :وایا سنامی (ناول) 

ڈاکٹر عطیہ رئیس
مشرف عالم ذوقی کا نیا ناول ’’پروفیسر ایس کی داستان وایاسونامی‘‘ ایک ایسے سماج کی تصویر ہے جس میں کارپوریٹ طاقتوں کا عروج روزبروز تیزی پکڑ رہا ہے۔ غربت کے خاتمے کا محض ’نعرہ‘ ہی لگایا جا رہا ہے۔ کارپوریٹ طاقتیں کمزوروں پر غالب آنے لگی ہیں۔ا کے علاوہ گلوبلائزیشن کی وجہ ے نہ صرف ایشیا بلکہ برطانیہ اور یوروپ کے سبھی ممالک پریشان ہیں۔ قدرتی عذابوں میں اضافہ ہو رہا ہے جس میں سے ایک عذاب ’سونامی‘ کی شکل میں مسلط ہوا ہے ، گو کہ ’سونامی‘ قدرتی نظام کے تحت آیا جو مستحکم اور منظم بلدیاتی زندگی کو اپنے ساتھ بہا کر لے گیا۔ مشرف عالم ذوقی کے نزدیک سونامی محض ایک لہر نہیں بلکہ سماج میں پنپنے والی برائیوں ، گناہوں ، جبر و استحصال کا خاتمہ کرنے والی ایک غیر مرئی طاقت ہے۔ 

اس ناول کے کرداروں میں سے ایک کردار مصنف خود ہے جو اپنی زندگی کی کہانی اپنی زبانی بیان کر رہا ہے۔ دیگر کرداروں کے علاوہ پرویز سانیال، صدرالدین قریشی، احمد علی، ا دیتی سانیال، فادر کیڈلک اور بہار سے آیا ہوا ایک نوجوان لڑکا۔ ان کرداروں کے ذریعہ کہانی کو آگے بڑھایا گیا ہے۔ ناول نگار نے ادبی محفلوں کی بے ادبی، نقادوں کی مناپلی، سرکاری اداروں اور اکادمیوں کی اجارہ داری پر بھرپور طنز کیا ہے بلکہ ڈائریکٹ حملہ کیا ہے۔ اس ناول میں ’سونامی‘ محض ایک علامت ہے۔ باقی سب حقیقی اور زندہ تصاویر ہیں۔ ذوقی نے اپنے بے باک لہجے سے ذاتیات پر بھرپور یلغار کی ہے۔ اس ناول کا ایک جملہ ملاحظہ ہو۔ 

 ’’اس دنیا میں سیاست سے بھی زیادہ کوئی چیز بکتی ہے تو وہ ادب ہے ___ رنڈی سے زیادہ ننگی اور گھناؤنی دنیا ہے۔‘ ’ص۔ 333

سونامی کے ذریعے ذاتی اور غیر ذاتی رشتوں ، نفسیاتی تجزیوں ، ادبی کامیابی اور ناکامی، ظاہر و باطن کی کش مکش کو پیش کرنے کی بھرپور کوشش کی گئی ہے۔ 

کسی بھی فن پارے کے مصائب و محاسن یک بارگی سامنے نہیں آتے بلکہ رفتہ رفتہ اس کی پوشیدہ تہیں کھلتی ہیں۔ ناقدین کی رائے ہی کوئی مرتبہ اور مقام کا تعین کرے گی۔ ضخامت کے اعتبار سے ناول میں 520 صفحات ہیں۔ کتابت اور طباعت قابل تعریف ہے۔ ٹائٹل کو دیکھ کر ہی اندازہ ہو جاتا ہے کہ اندرون صفحات پر بڑی زوردار انداز میں سونامی نے تباہی مچا رکھی ہے چونکہ مشرف عالم ذوقی الیکٹرونک میڈیا سے بھی منسلک ہیں۔ لہٰذا ان کی تحریروں میں غیر اختیاری طور پر کیمرہ، فلیش بیک اور فلیش فارورڈ جیسی تجرباتی تکنیک نمایاں طور پر جھلکتی ہے۔ قدرت بہتر طور پر جانتی ہے کہ ’سونامی‘ کا یہ طوفان کس کس کو بہا کر کہاں تک لے جائے گا، بلند  و بالا درخت، حاوی اور غالب طاقتیں اپنی جگہ مستحکم رہیں گی، یا زمین چھوڑ دیں گی۔ کتاب عشق میں صلاح الدین پرویز خدا سے مخاطب ہیں۔ 

میرے گھر باڑھ آئے گی
میں بھی بہہ جاؤں گا

تو بھی بہہ جائے گا

دونوں بہہ جائیں گے 

سارے بہہ جائیں گے 

ناول کی قیمت400روپے ہے۔ ایجوکیشنل پبلشنگ ہاؤس نے اس کی اشاعت کی ذمہ داری نبھائی ہے۔ 

٭٭٭

فزکس، کیمسٹری، الجبرا: ایک جائزہ

تسنیم فاطمہ 

سر سیّد احمد خاں کی کہانی ’’گزرا ہوا زمانہ‘‘ کو، اگر اردو کی اولین کہانی تسلیم کیا جائے ، تو تب سے اب تک ہزاروں لاکھوں کہانیاں تحریر میں لائی جاچکی ہیں ____ منٹو، کرشن چندر، بیدی اور عصمت چغتائی سے ہوتی ہوئی کہانی نے جدیدیت، ترقی پسندی اور مابعد جدیدیت کے کتنے ہی زمانے دیکھے۔ کبھی بیانیہ گم ہوا۔ کبھی کہانی کی واپسی ہوئی بہر کیف یہاں میرے پیش نظر مشرف عالم ذوقی کی ایک کہانی ہے ____ ’فزکس، کیمسٹری، الجبرا‘ اور یہ کہانی مجھے اپنے پورے ’وجود‘ کے ساتھ اس قدر دلچسپ اور انوکھی لگی کہ میں یہاں اس کا تجزیہ کرنے بیٹھی ہوں۔ مصنف نے پوری ذمہ داری کے ساتھ اپنے موضوع کا احاطہ کیا ہے ____ یوں تو دنیا کی ہر زبان میں رشتوں پر ایک سے بڑھ کر ایک کہانیاں مل جائیں گی لیکن عورت اور مرد کا رشتہ ایک ایسا رشتہ ہے کہ ہر آنے والا موسم ان رشتوں کی ایک نئی اور انوکھی کہانی لے کر آ جاتا ہے۔ دراصل اس رشتے میں اتنے الجھاؤ، اتنی پیچیدگیاں ہیں کہ ان رشتوں پر تجزیہ کرنے کے لئے سگمنڈ فرائڈ کے اصول بھی باسی اور پرانے لگنے لگتے ہیں۔ کیونکہ عورت ہر نئے موسم کے ساتھ، نئے لباس میں ہوتی ہے اور مرد تو ہمیشہ سے پُر اسرار رہا ہے۔ مشرف عالم ذوقی کی یہ کہانی حقیقت کا آئینہ ہے۔ انسانی جذبات کی عکاس ہے ____ اور سب سے بڑی خوبی یہ کہ مصنف کو انسانی نفسیات پر عبور حاصل ہے۔ بعض نقاد فرائڈ کو بے باک کہتے ہیں مگر میری رائے میں وقت کے ساتھ انسانی رشتوں کے تجزیے کو لے کر اُس کے پیش کر دہ فارمولے بے بنیاد اور فرسودہ بھی ثابت ہو رہے ہیں۔ وہ ایک عظیم مفکر ہے مگر اس کا سارا فلسفہ انتہا پسندی کا شکار۔ مشرف عالم ذوقی کی ’فزکس، کیمسٹری، الجبرا‘ کہانی ہم سب کے لئے ایک تلخ سچائی ہے۔ ذہن اس کو قبول تو کرتا ہے مگر دوسروں کے سامنے ہم اس حقیقت کو قبول کرنے سے کتراتے ہیں ____ مصنف پر فرائڈ کے اس فلسفہ کا اثر ممکن ہے کہ دنیا میں دوہی رشتے ہیں۔ جس کے سبب دنیا خوبصورت ہے۔ زمانے کی تمام خوشیاں اور غم۔ ان ہی دونوں کے تعاقب میں رہتے ہیں اور اپنے عہد کی نئی تاریخ مرتب کرتے ہیں۔ فرائیڈ نے انسانی ذہن کو تین حصوں میں تقسیم کیا ہے جس سے کوئی بھی انکار نہیں کر سکتا۔ شعور، لاشعور، تحتہ الشعور____ مصنف نے بھی اسی اصول کو ذہن میں رکھتے ہوئے یہ کہانی تخلیق کی ہے۔ شعور وہ جس سے انسان کو صحیح اور غلط کی تمیز رہتی ہے اور اپنے آپ کو قابو میں رکھتا ہے مگر لاشعور میں وہ باتیں ہوتی ہیں ، جو انسان کو اپنی کشش سے ، اپنی جانب اُکساتی ہیں اور انسان کے اندر ’جنسی خواہشیں ‘ پیدا کرتی ہیں ____ یہ خواہشیں ، کبھی کبھی خوابوں اور ڈراؤنے خوابوں کی صورت میں بھی ظاہر ہوتی ہیں ____ تحت الشعور کا مطلب انسان کے ذہن میں سب کچھ رہتا ہے ، مگر وہ اس کا استعمال نہیں کرنا چاہتا۔ بہت سی نا آسودہ خواہشوں کو وہ اسی تحت الشعور میں رکھ کر چھوڑ دیتا ہے۔ مگر کس حد تک____ ذوقی کی کہانیوں میں شعور، لاشعور اور تحت الشعور کی یہ کشمکش مسلسل چلتی رہتی ہے اور نہ صرف چلتی رہتی ہے بلکہ ان کے کردار، ہمارے درمیان کے کردار اسی کشمکش سے خوبصورت مکالمے چراتے ہیں اور ایک ایسی بات کہہ جاتے ہیں کہ ہم کہانی کے خاتمہ پر یکایک حیران سے رہ جاتے ہیں کہ ارے یہ تو بالکل سامنے کی بات تھی۔ مگر یہ عقدہ اب تک کھلا کیوں نہیں تھا۔ انسانی ذہن کو مصنف نے خوبصورت طریقے سے پیش کیا ہے۔ اس لئے مشرف عالم ذوقی کی یہ کہانی پوری طرح سے ایک مکمل کہانی ہے ____ افسانے کے لئے ڈبلیو بی پٹکن نے جو تعریف دی ہے۔ وہ تعریف اس افسانے پر پوری طرح صادق آتی ہے۔ 

 ’’افسانہ زندگی کے کسی ایک پہلو، کسی ایک مسئلہ کو اُجاگر کرتا ہے اور کہانی انسانی ذہن کی تحریری یا بیانیہ تخلیق ہے۔‘‘ 

حقیقتاً آج تک میں نے جتنی بھی کہانیاں پڑھی ہیں ، یہ کہانی ان سب سے اسلوب، موضوع، مواد اور زبان و بیان کے اعتبار سے مختلف ہے۔ اس کے علاوہ زندگی کی تلخ حقیقت نگاری اس کہانی میں واضح طور پر نظر آتی ہے۔ ایک اور بڑی بات یہ کہ آج کے وقت کی Consumerism کے مطابق ہے۔ اس کہانی کے دو مرکزی کردار ہیں۔ جن میں اوّل ’’پاپا‘‘ دوسرا کردار ’’انجلی‘‘ کا ہے۔ پاپا کے اندر جو مرد ہونے کا احساس ہے ، وہ انجلی کو ’مخالف جنس‘ ہی سمجھتا ہے ، چونکہ وہ ایک مرد ہے مگر انجلی میں ایک بیٹی چھپی ہے ____ یہاں مصنف فرائڈ کے اصول کو تو مانتا ہے کہ ’لڑکی اپنے باپ کی طرف‘ اور لڑکا اپنی ماں کی طرف زیادہ کشش محسوس کرتے ہیں۔ مصنف نے اس رشتہ میں پاکیزگی کے عنصر کو تلاش کرنے کی کوشش کی ہے۔ باپ کا کردار شروع سے ہی Confused رہتا ہے۔ مگر مصنف نے کردار کے ساتھ ساتھ قاری کے ذہن میں پیدا ہونے والے تمام سوالات کے جوابات، باپ کو ’مقدس‘ باپ میں تبدیل کر کے دیتا ہے اور اس کردار کا ذہن ہر ایک باپ کے ذہن سے مماثلت رکھتا ہوا نظر آتا ہے۔ مصنف نے کردار کو ’فزکس، کیمسٹری، الجبرا‘ سے باہر نہیں نکلنے دیا____ یہ موضوع صرف انجلی کی کتابوں کا نام ہی نہیں بلکہ دراصل یہی وہ کہانیوں کا بنیادی نکتہ ہے ، جہاں باپ اپنی بہت ساری ’ فنتاسیوں ‘ کے خول سے باہر نکل کر اچانک ایک ’مقدس‘ باپ میں تبدیل ہو جاتا ہے۔ کیمسٹری صرف ایک کتاب نہیں ہے بلکہ یہ انسانی کیمسٹری کی علامت بھی بن جاتی ہے۔ فزکس دونوں طرف کے رشتوں کا ایک ضروری Symbol بن جاتا ہے۔ تو اس کے بعد جاری علم الحساب یعنی الجبرا کی باری آتی ہے۔ مصنف اس جوڑ گھٹاؤ کے عمل کو زندگی کا ایک ضروری فلسفہ قرار دیتا ہے ، جس کی اس Consumer World میں از سرِ نو تجزیہ کی ضرورت محسوس ہوتی ہے۔ 

کہانی میں ایک باپ کا کردار دلچسپ بھی ہے اور مشکل بھی____ مصنف نے انتہائی فنکاری سے ایک باپ کی کشمکش کا جائزہ لیا ہے ____ باپ جو بار بار اس سوال سے الجھتا ہے ، کہ یہ بیٹیوں میں بار بار لڑکی کا جسم کیوں آ جاتا ہے ؟

کہانی میں دوسرا اہم کردار انجلی کا ہے۔ کنوینٹ میں پڑھنے والی انجلی ایک عام سی لڑکی ہے۔ جو بڑی ہو رہی ہے۔ خطرناک ’معاملہ‘ یہ ہے کہ انلی 14کی ہو گئی ہے اور باپ کی مشکل یہ ہے کہ اس عمر میں لڑکیوں کے پیریڈ شروع ہوتے ہیں۔ یہی وہ لمحہ ہے ، جہاں ایک بیٹی گم ہو جاتی ہے اور بیٹی میں ایک لڑکی کا جسم آ جاتا ہے ____ اور یہی کشمکش ’فزکس، کیمسٹری، الجبرا‘ کو انسانی نفسیات کی ایک بالکل ہی نئی کہانی میں تبدیل کر دیتا ہے ____

مثال کے لئے ____

 ’’وہ اپنے کمرے میں تھی____ وارڈ روب کے ہینگر میں لپٹے کپڑے اس کے بستر پر پھیلے تھے۔ مجھے سامنے دیکھ کر وہ ڈر گئی تھی____ اس نے اپنے ہاتھوں کو اچانک پیچھے کر لیا تھا… چھپا کر… مسز ڈھلن کے لفظ میرے اندر چیخ رہے تھے …‘‘ 

 ’کیا…کیا بات ہے ، پاپا…‘ 

 ’وہ چوکنا تھی____ اس کی نظریں مجھ سے پیچھا چھڑانا چاہتی تھیں ‘ 
 ’یہ تمہارے ہاتھ میں کیا ہے ؟‘ 

 ’کچھ نہیں ‘ 
 ’کچھ نہیں کچھ… لاؤ دکھاؤ۔‘ 

 ’دکھاؤ…‘ 
 ’میں نے کہہ دیا نا کچھ نہیں ہے پاپا۔‘ 

 ’پھر چھپا کیوں رہی ہو۔‘ 

 ’بس ایسے ہی۔‘ 

 ’لاؤ دکھاؤ‘ 

میں غصّے کا مظاہرہ کرتا ہوں۔ وہ بستر سے چھلانگ لگاتی ہے … یقیناً لو لیٹر… اشارہ سے دکھانے کو کہتا ہوں۔ وہ پیچھے دیوار کی طرف، میری طرف منہ لئے ہٹتی ہے …

 ’نو… نو پاپا…کچھ نہیں ہے۔ آپ جاؤ…‘ 

 ’نہیں …لاؤ…‘ 
اور… اب دیوار ہے۔ وہ پیچھے نہیں جا سکتی۔ وہ دیوار کے پار نہیں ہو سکتی۔ میں چیختا ہوں ____ اور وہ چور خط میرے سامنے کھول دیتی ہے … انجلی کی آنکھیں بند ہیں۔ بدن تھر تھر کانپ رہا ہے۔ کھلے ہوئے ہاتھوں پر اس کی ’برا‘ اچانک سانپ کے پھن کی طرح میرے سامنے تن جاتی ہے …

 ’نہانے جا رہی تھی…‘ 
 ’کیا…؟‘ 
وہ اچھلی… باپ کے سامنے جوان ہوتی عمر کے چغلی کھانے کا احساس اسے اچھا نہیں لگا تھا… انجلی نے برا کو پھر سے مٹھیوں میں جکڑ لیا تھا اور باتھ روم بھاگ گئی تھی…‘‘ 
اُف____ کیسا ڈراؤنا منظر ہے ____ کیسی عجیب و غریب منظر نگاری____ شاید مرد اور عورت کے رشتوں کو لے کر ایسی حسین منظر نگاری آج تک میرے مطالعہ میں نہیں آئی تھی۔ 

مکالمے انتہائی برجستہ ہیں اور نپے تلے ____ اور ہر مکالمہ کہانی کو نئے سرے سے دریافت کرنے میں بھی مدد کرتا ہے۔ مثال کے لئے ____

 ’’برف پر…‘ اس کے موتیوں جیسے دانت ہنس رہے تھے … اُف کتنے شفاف اور قرینے سے رکھے ہوئے ‘ 

 ’کیا یہ سارے ہیرے میرے ہیں ؟ میں نے اس کے ہونٹوں کا بوسہ لیا۔‘ 

 ’ہاں ‘ ____وہ پھر دلکش انداز میں ہنسی تھی… اس کے لئے جو پہلی بار اسکیٹنگ سیکھ رہا ہے …‘ 

 ’’وہ زور سے ہنسی…‘‘ 
حقیقتاً ہمارے معاشرے میں شروع سے ہی مردوں کی حکومت رہی ہے۔ عورت آج مردوں کے شبانہ بہ شانہ چلنے میں کامیاب تو رہی ہے۔ لیکن ان سب کے باوجود مردانہ سماج میں آج بھی عورت کم تر ہے۔ عورت کے شانہ بہ شانہ سامنے آتے ہی، یہی معاشرہ ہوتا ہے جو عورت کو طرح طرح سے بدنام کرنے کی سازش میں لگا رہتا ہے۔ 

 ’’انجلی میری گود میں تھی… اور میں آسمان کے کنارے تلاش کر رہا تھا۔ اس کنارے سے اس کنارے تک پھیلا ہوا آسمان… ایک لمبی زندگی اور معصوم سی، مٹھی بھر ہاتھوں میں سما جانے والی انجلی۔‘‘ 

مصنف لفظوں کے جادوگر ہیں۔ مشکل سے مشکل بات کو آسان سے لفظوں میں بیان کرنے کا فن جانتے ہیں ____

 ’’اس عمر میں ایک خوبصورت حادثہ لڑکی کا انتظار کر رہا ہوتا ہے … مکالموں کے ساتھ دلکش منظر نگاری بھی ہے ____ کشمکش کی ایک نئی تصویر ہمارے سامنے آتی ہے۔ 

 ’’مجھے کچھ نظر نہیں آ رہا ہے … کمرے کا رنگ اچانک سرخ ہو گیا ہے … لال، لال… کھڑکیوں پر چڑھے ہوئے شیشے … دیواریں … اور زمین… سب لال لال… سرخ سرخ… میری آنکھوں کے آگے … اندھیرا بھی لال اور سرخ____ میں سر تھامنے کی کوشش کرتا ہوں۔‘‘ 

کردار ایک ذمہ دار باپ ہے اور پڑھا لکھا انسان مگر اسی کے ساتھ ایک مرد بھی ہے۔ وہ انسان ہونے کے ناطے اپنی جوان ہوتی بیٹی کی ضرورتوں کو بھی؟ سمجھتا ہے مگر اس کے ’انڈر گارمنٹس‘ کو وہ ایک ’مرد‘ کی نظر سے دیکھتا ہے۔ 

 ’’لڑکی کے یا عورت کے بدن سے جڑی ہوئی کچھ ایسی ’خفیہ‘ کہانیاں بھی ہوتی ہیں ، جو اچانک پُر اسرار راتوں کی طرح جاگ جاتی ہیں۔‘‘ 

کشمکش کا ایک دلچسپ اور مشکل منظر۔ 

 ’’دو ایکم دو۔ دو دونی چار… انجلی بیٹی ہے … بیٹی ہے … بیٹی ہے … دو ایکم دو۔ دو دونی چار/ انجلی بیٹی ہے … بیٹی ہے … انجلی میری بیٹی ہے۔ میری جانو… یار____ یہ بیٹیوں میں اچانک لڑکی جیسا بدن کیوں آ جاتا ہے …؟‘‘ 

یہ کردار کشمکش کا شکار اس لئے ہے ، کیوں کہ وہ حقیقت پسند ہے اور جو ظاہر میں ہے وہی باطن میں بھی۔ یہ کردار گندی ذہنیت کا آدمی نہیں ہے۔ یعنی ان لوگوں میں شامل نہیں۔ جو 40کے بعد بڑھاپے کی ’دہلیز‘ پر قدم رکھے ہوئے ’مرد‘ بن جاتے ہیں۔ خوفناک مرد۔ 

 ’’ان ڈھلتی ہوئی عمر کے پائیدان پر کھڑے مردوں کے لئے جوانی کا اشتہار بن جانے کی روایت کوئی نئی نہیں ہے … جسم سونے لگتا ہے۔ تو ہونٹ بولنے لگتے ہیں اور آنکھیں زہریلی ہونے لگتی ہیں …‘‘ 
***

’’عورت میرے لئے دیوی یا تقدس کی مورتی نہ سہی، لیکن لائق احترام شئے ضرور رہی ہے۔ اس لئے مجھے ہمیشہ خود پر ناز رہا ہے … میں ان ڈھلتی عمر کے بوڑھوں میں سے نہیں ہوں … جو اندر کچھ باہر کچھ ہوتے ہیں …‘‘ 
***

 ’’بیٹی مقدس شئے ہے تو اس کے کپڑے بھی مقدس ہوئے … پھر…؟ پھر میں ڈر کیوں گیا تھا؟‘‘ 

***

’’لیکن کیوں ضرورت ہے مجھے ____؟ بڑے ہوتے ہی اپنا زمانہ کیوں بھول جاتے ہیں ____ انجلی کی جگہ لڑکا ہوتا تو؟ تب تو چلا چلا کر اس کی پہلی پہلی محبت کی خوشی میں فائیو اسٹار میں ڈنر دیتا… لوگ پوچھتے معاملہ کیا ہے ؟ تو چلا کر کہتا… میرے بیٹے کو پہلی بار کسی سے محبت ہوئی ہے … میرے … بیٹے کو…‘‘ 

***

’’مرد…؟ باپ کو مرد نہیں ہونا چاہئے … بیٹی… باپ کتنی کتنی باتوں سے محروم ہو جاتا ہے یا کر دیا جاتا ہے۔‘‘ 

 ’’وہ اپنی تنہائیاں کس سے شیئر کرتی ہے ؟‘‘ 

ایسے کتنے ہی سوال ہیں جو کہانی کے ساتھ ساتھ چلتے ہیں ____ اس کہانی کی سب سے بڑی خوبی یہ ہے کہ بالکل سامنے کی کہانی ہوتے ہوئے بھی، دنیا کی کسی بھی زبان میں اس موضوع پر کوئی بھی کہانی آج تک تخلیق نہیں ہوئی____ کیوں کہ اس کہانی کی تخلیق کے لئے ، جو جگر اور حوصلہ چاہئے۔ اس کا صرف ہمارے یہاں نہیں ، دوسری زبانوں کے فنکاروں کے یہاں بھی فقدان رہا ہے ____ مصنف کی خوبی یہ ہے کہ وہ ایک عظیم ’وژن‘ کا سہارا لے کر باپ-بیٹی کے مقدس رشتے پر آسانی سے ’کچھ اتنا انوکھا‘ لکھ جاتے ہیں کہ عقل ششدر رہ جاتی ہے اور فرائڈ کے فلسفے بھی فرسودہ نظر آنے لگتے ہیں۔ 

دراصل اس کہانی پر یوں بھی لکھنے کی ضرورت محسوس کی کہ ان کہانیوں کے تعلق سے اردو میں نئی اور خوبصورت کہانیو ں کا ایک نہ ختم ہونے والا سلسلہ شروع ہوتا ہے۔ خدا کرے یہ سلسلہ جاری رہے۔ 


٭٭٭
بے باک افسانہ نگار : مشرف عالم ذوقی
ڈاکٹر سید احمد قادری

زود نویس افسانہ نگاروں میں کرشن چندر، منٹو اور ذکی انور جیسے مشہور لیکن بسیار نویس افسانہ نگاروں کے بعد جس زود نویس افسانہ نگار پر نظر ٹھہرتی ہے ، اس کا نام مشرف عالم ذوقی ہے۔ نویں دہائی کے اس افسانہ نگار کا تعارف پیش کرنا ہو تو، میں کہوں گا کہ ذوقی بہت زیادہ افسانے لکھتا ہے ، بہت خراب لکھتا ہے ، اچھا بھی لکھتا ہے اور کبھی کبھی بہت اچھا لکھتا ہے ، آدمی ذہین، حسّاس اور شریف ہے ، لیکن بہت لڑاکو بھی ہے۔ 


یہ وہ صفات ہیں ، جو عام طور پر ذوقی کے سلسلے میں مشہور بھی ہیں۔ 


مشرف عالم ذوقی بہت زیادہ کیوں لکھتے ہیں ؟ جواب اس کا یہ ہو سکتا ہے کہ ذوقی کی روح بے چین ہے ، اسے کسی خاص چیز کی تلاش ہے ، جس کی حصولیابی، ذوقی کا خاص مقصد ہے ، اس کے لئے حیات و کائنات کی وہ سیر کرتا ہے تو اس کے ہاتھوں میں اسرارو رموز سے بھرے رنگو نور آتے ہیں لیکن انہیں دیکھ کر وہ مایوس ہو جاتا ہے۔ ذوقی سمندر میں غوطے لگاتا ہے ، سمندر کی تہہ سے بہت ساری اسے سیپیاں ملتی ہیں ، وہ ایک ایک سیپیوں کو کھولتا ہے ، دراصل اسے کسی خاص موتی کی تلاش ہے ، وہ اب بھی اس کا متلاشی ہے ___ اور تلاش و جستجو کے اسی منطقے نے ذوقی سے ڈھیر سارے افسانے لکھوائے ، لکھوائیں گے اور اس وقت تک لکھواتے رہیں گے جب تک کہ ذوقی کو حیات و کائنات کا وہ انمول موتی حاصل نہ ہو جائے ، اس کے لئے ذوقی طرح طرح کے کٹھن، پُر خار، گرم گرم شاہراہوں پر چلتا رہے گا۔ مخالف سمت کے طوفان میں گھرتا رہے گا اور نمکین پانی کے سمندر میں غوطہ زن ہوتا رہے گا __ذوقی لکھتے ہیں :


 ’’ادب میں مصلحت کے چراغ نہیں جلا سکتا۔۔۔۔۔‘‘ 


بس وہی اک کمٹمنٹ۔ ساری ساری رات۔۔۔۔۔۔ میں اپنی ہی کہانیوں میں اتر رہا ہوں۔۔۔۔۔۔۔ سوچتا ہوں ، یہ سب کیوں لکھ رہا ہوں۔۔۔۔ لیکن شاید آنے والی نسلوں کو اس کی ضرورت محسوس ہو۔۔۔۔۔‘‘  (صدی کو الوداع کہتے ہوئے ، صفحہ ۲۴۶) 
 ’’۔۔۔۔۔۔۔ دھوپ کی تمازت سے جلتی شاہراہ پر چلتا گیا۔ مگر آہ! سیاست یہاں بھی گرم تھی ___اور میں  Idealogy کے نازک سے شیشہ کو سینے سے چمٹائے رکھنا چاہتا تھا___میں جل رہا تھا گم ہو رہا تھا___‘‘   (ایضاً، صفحہ ۲۴۸) 

آنے والی نسلوں کے لئے کچھ دکھانے ، کچھ دینے کے لئے سرگرداں ، اس بے چین، بے قرار روح کے فنکار کا تپتی ریت پر سفر اسی وقت سے شروع ہو جاتا ہے ، جب وہ سولہ سترہ سال کی عمر کا تھا، یہ عمر تو خواب بُننے کی ہوتی ہے ، بادِ صبا کی سبک ہواؤں سے اٹھکھیلیاں کھیلنے اور صندلی جسم والی دوشیزاؤں سے قربت پانے کی ہوتی ہے ، لیکن وہ تو کالی آندھیوں میں جگنو تلاش کر رہا تھا___اس تلاش و جستجو میں وہ ۲۰۔ ۱۸ سال کی عمر میں چار ناول، ’’نیلام گھر، لمحہ آئندہ، عقاب کی آنکھیں ، اور شہر چپ ہے ‘ ناولوں میں حیات و کائنات کے بہت سارے اسرار کو جو اس نے اپنے تصوراتی آنکھوں سے دیکھا تھا، انہیں اپنی توتلی لیکن پر اثر زبان میں ، بیان کر چکا تھا۔ 

 ’’۔۔۔۔۔۔۔۔ زندگی کے شبو روز کی اتنی ساری گُتھیوں کو اس کمرے میں سلجھاتا رہا ہوں کہ اب روز ہی اس کمرے کو دیکھنے کی عادت سی پڑ گئی ہے۔۔۔۔۔۔‘‘   (افسانہ ’’کمرہ بولتا ہے ‘‘ ) 


زندگی کے شبو روز کی ڈھیر ساری گُتھیوں میں انمول موتی کی تلاش کے لئے ذوقی مضطرب اور بے چین ہیں ، زندگی کے کیسے کیسے چہرے اس کی نظروں کے سامنے رقصاں ہیں ، زندگی کے ان چہروں کو وہ دیکھتا ہے ، پڑھتا ہے اور مایوس اور اداس ہو جاتا ہے ___

 ’’۔۔۔۔۔۔۔ یہ جذبات مجھے اٹھتے بیٹھتے ، سوتے جاگتے پریشان کئے جاتے۔۔۔۔۔ زندگی اور موت کے فلسفوں پر آنکھیں رہ رہ کر بھیگ جاتیں۔۔۔۔۔۔۔ لوگ گم کیوں اور کیسے ہو جاتے ہیں۔۔۔۔۔۔ زندگیاں کیسے کتنے کتنے خانوں میں بٹتی چلی جاتی ہیں۔‘‘ 
 (صدی کو الوداع۔۔۔۔ صفحہ ۲۶۱) 

ذوقی کا حیات و کائنات کے دردو داغ و جستجو و آرزو کو دیکھنے ، سمجھنے کا جیسے جیسے شعور بیدار ہوتا گیا، اس کی بے چینی، بے قراری، اس کا تذبذب بڑھتا ہی گیا اور اس بے چینی، بے قراری اور تذبذب نے ذوقی سے بچھو گھاٹی، مرگ نینی نے کہا ’میں ہارا نہیں کامریڈ، ہجرت، مت رو سالگ رام، فنی لینڈ، پربت، مہاندی، تحفظ ، تحریکیں ، کان بند ہے ، جلاوطن، ہندوستانی، دہشت کیوں ہے ، کتنا وِش، سورباڑی، تناؤ اور  لیبارٹری جیسے یادگار، مؤثر، معیاری، تہ دار اور فکرو معنویت سے بھرپور افسانے لکھوائے ، ان تمام افسانوں میں موضوعات، کردار، اسلوب، آرٹ، داخلیت، خارجیت، احساس کی گرمی، جذبات کی نرمی، مطالعہ کی گہرائی، مشاہدہ کی باریک بینی وغیرہ کی بھی بھر پور چمک دمک اور انفرادیت تھی، جس نے ناقدین اور قارئین کی نگاہوں کو خیرہ کر دیا، لیکن خود ذوقی اس چمک دمک سے مطمئن ہوئے ، نہ ہی متاثر ہوئے ، انھیں تو تلاش ہے انوکھے چمک دمک والے موتیوں کی، ان جگنوؤں کی، جو تاریکی کو تار تار کرتے ہوئے چاروں سمت اُجالا پھیلا دے ، لیکن زندگی اس قدر تیرگی میں ڈوبی ہوئی ہے کہ کوئی ایک جگنو بھی اندھیرے کو چیرنے کی کوشش کرتا ہے تو کبھی فرقہ وارانہ فساد، کبھی دہشت گرد کے نام پر معصوم اور بے گناہوں کا انکاؤنٹر، کبھی ہندوتو کے نام پر شیطانی کھیل، کبھی صوبائی عصبیت تو کبھی نسلی امتیاز، کبھی لسانی تفرقہ، کبھی سیاسی بازی گری، کبھی سماجی و جنسی استحصال، کبھی تہذیبی بحران اور کبھی قدروں کی پامالی، اس جگنو کو شکار بنا لیتی ہے ، اور پھر ہر سمت اندھیرا ہی اندھیرا، خوف، دہشت، بربریت، سراسیمگی، تحیر کا عفریت منھ کھولے نظر آتا ہے ، ذوقی کا حسّاس قلم پوری شدت سے ان کی نشاندہی کر رہا ہے۔ ذوقی کے پہلے افسانوی مجموعہ ’’بھوکا ایتھوپیا‘‘ کے بیشتر افسانے عصری مسائل پر مبنی افسانے ہیں ، خاص طور پر فرقہ وارانہ فسادات، جو تقسیم ہند کی دین ہے ، جسے آزادی کے بعد ہر نسل نے نت نئے روپ میں دیکھا۔ کرشن چندر، منٹو، بیدی نے بھی دیکھا اور ذوقی نے بھی دیکھا، لیکن ان کے انداز اور نوعیت مختلف ہیں ، ان کی شدّت، حدّت اضطراب، بے چینی الگ ہیں۔ ہم خوشبو خریدیں گے ، ہندوستانی، جلا وطن، دہشت کیوں ہے ، کتنا وِش، اور سور باڑی وغیرہ جیسے افسانوں میں ذوقی فکری و فنّی لحاظ سے کافی بلندی پر نظر آتے ہیں۔ ذوقی کے ایسے ہی افسانوں سے متاثر ہو کر ڈاکٹر قمر رئیس نے لکھا تھا___

 ’’مشرف عالم ذوقی کے یہاں ہم عصر زندگی کے تجربات کا وقیع ذخیرہ ہے ، ان کا اضطراب، ان کا تخیّل، حقیقتوں کی قید میں اتر جاتا ہے۔‘‘ 


ڈاکٹر قمر رئیس نے ذوقی کے افسانوں کے مطالعہ کے بعد جو رائے قائم کی ہے ، وہ یقینی طور پر حقیقت سے بے حد قریب ہے۔ ذوقی کے یہاں ہم عصر زندگی کے تجربات کا وقیع ذخیرہ ہے۔ اور میرے خیال میں ذوقی کے پاس جو وقیع ذخیرہ ہے ، وہ ایسا ذخیرہ ہے کہ ذوقی اس ذخیرہ سے جتنا لُٹاتا ہے ، اس سے کہیں زیادہ اس کے حصّے میں آ جاتا ہے یہی وجہ ہے کہ ذوقی کے یہاں موضوعات کی کمی نہیں ، وہ متذکرہ بالا موضوعات پر بے تکان حوصلہ، ہمّت، جرأت اور بے خوف ہو کر لکھتا ہے اور چونکہ بقول، خورشید اکرم ___

 ’’قصّہ گوئی کی بے پناہ قوّت، رواں دواں بیانیہ، چست مکالمے ، واقعات کا ارتباط و تسلسل اور کہانی کی مجموعی بنت کی وجہ سے ان کے افسانے کی اپیل بہت وسیع ہے۔‘‘ 


ذوقی کے افسانوں کے محور یوں تو سماجیات اور معاشیات بھی ہیں لیکن سیاسیات، جو، ہر طبقۂ  حیات پر اثر انداز ہے ، اور ذوقی پوری شدتو احساسات و جذبات، تفکرات اور تغیرات کے ساتھ منظر نامے مرتب کر رہا ہے ، ان پر ذوقی کی بڑی گہری نظر ہے۔ ذوقی اس امر کا اعتراف یوں کرتے ہیں ___


 ’’سیاست آج کے فکشن کا بنیادی منتر یا ہتھیار ہے۔‘‘ (صدی کو الوداع۔۔۔۔ صفحہ ۲۸۷) 

اسی بنیادی منتر یا ہتھیار کا استعمال جس خونریزی، دلوں کے بٹوارے ، تفرقہ اور نفرت و بغض کے لئے کیا گیا ہے انھیں تاریخ کس انداز میں دہرائے گی اس کا اندازہ تو ہے۔ ایسی تاریخ کی داغ بیل ذوقی جیسے فنکار اپنے عہد میں کر رہے ہیں ، تاکہ تاریخ رقم کرنے والوں کو عہد کی ایسی گھناؤنی، اور کریہہ تاریخ لکھنے میں دشواری نہ ہو___ذوقی کی فکری پرواز اور احساس کی شدّت کو دیکھئے ___

 ’’لیکن۔ کیسا پیس مشن۔۔۔ ؟ جہاں دلوں کو سیاسی دیواروں نے بانٹ رکھا ہو، وہاں شانتی اور امن کے پیغام بھی بے معنیٰ لگنے لگتے ہیں۔۔۔۔۔۔ شاید اسی لئے ان دو گھوڑوں کی محبت بھری ادا کو دیکھ کر میں نے پوچھا تھا۔ ان میں سے ایک ہندوستان ہے اور دوسرا۔۔۔۔۔‘‘ (افسانہ ’’لینڈ اسکیپ کے گھوڑے ‘‘ صفحہ ۶۷) 

اس افسانہ اور اس نوع کے کئی افسانوں میں ذوقی نے Pathos کی جو شدت پیدا کی ہے اور قومی و بین الاقوامی سطح پر بارود کے ڈھیر پر بیٹھی انسانیت جس طرح کراہ رہی ہے ، اس کا پورا منظر نامہ ذوقی بڑے ہی انہماک اور درد مندی کے ساتھ بیان کرتے ہیں۔ ذوقی اس امر کا اعتراف یوں کرتے ہیں ___

 ’’۔۔۔ اجودھیا اور ملک میں ہونے والے فسادات نے نئے سیاسی پَس منظر کا موضوع دے دیا تھا۔ ادیبوں میں ایک خاص طرح کا Political Consciousnessپیدا ہو رہا تھا۔۔۔۔۔ یہ جاننا اہم تھا کہ نیا لکھنے والا مین اسٹریم سے کسی حد تک جڑا ہوا ہے۔ اس میں Political Sensibilityکتنی ہے۔ اس کا سماجی شعور کیا، وہ اپنے عہد کا تجزیہ کس طرح کرتا ہے اور منظر پس منظر کی آنکھ سے اپنے آپ کو کیسے دیکھتا ہے یا محاسبہ کرتا ہے۔۔۔۔‘‘  (مباحثہ۔ ۶ صفحہ ۴۰۔ ۳۹) 

ذوقی کے افسانے کو پڑھتے جائیے ، ان میں نہ صرف نئے تجربات، بلکہ تہہ در تہہ زندگی کے حقائق اور Multidimensional approach ملتے جائیں گے۔ اور مجھے اس امر کا اعتراف ہے کہ ذوقی کے افسانوں میں جس قدر Political Consciousness یا Political Sensibility کی کارفرمائیاں ہیں ، وہ ذوقی کے ہم عصر اور پیش رو افسانہ نگاروں کے یہاں کم ہے۔ 


ذوقی کی ان خصوصیات کا اعتراف فکشن کے نوجوان اور ذہین نقّاد ڈاکٹر غضنفر اقبال نے اس طرح کیا ہے۔ 

 ’’مشرف عالم ذوقی نے اپنے افسانے بالکل نئے ابعاد (Dimension) میں لکھے ہیں۔ ان کی سماجی، ثقافتی اور سیاسی بصیرت تیز ہے۔ انھوں نے اپنی شناخت کی بنیاد محض انحراف یا رد تشکیل پر نہیں رکھی ہے ، بلکہ ان کے افسانوں میں ہمارے عہد کی دھڑکنیں شامل ہیں۔۔۔۔‘‘ 


۔۔۔۔۔۔۔۔۔۔۔۔(اردو افسانہ ۱۹۸۰ء کے بعد، صفحہ ۴۲) 

ذوقی کی ان تمام خصوصیات کے ساتھ ساتھ ان کے افسانوں میں کچھ خامیاں اور کچھ کمزوریاں بھی عیاں ہیں۔ اوّل تو یہ کہ ذوقی کو اپنے قارئین کی فہمو فراست پر یقین نہیں ہے ، یہی وجہ ہے کہ اپنے بیشتر افسانوں میں وہ اپنے قاری کی انگلی پکڑ کر ساتھ ساتھ آگے بڑھنا چاہتے ہیں ، جگہ جگہ پر اپنی لمبی لمبی تقاریر سے اپنے قاری کو سمجھانے اور مرعوب کرنے کی کوشش کرتے ہیں اور اس سمجھانے اور مرعوب کرنے کے چکّر میں افسانے کی روانی بہر حال اثر انداز ہوتی ہے۔ ذوقی بعض اوقات اپنے افسانہ کے ایک اختتام سے خود مطمئن نہیں ہوتے ہیں ، نتیجہ میں قاری کو کئی کئی اختتام سے متاثر کرنے کی کوشش کرتے ہیں اور اس کے لئے کئی طرح کی تاویلیں دیتے ہیں۔ اس سے بھی ان کے افسانے کی Spirit اثر انداز ہوتی ہے اور ذوقی کے افسانے کی جو سب سے بڑی خامی ہے ، وہ ہے ان کے افسانوں کی بے جا طوالت، اس کے لئے ذوقی کوئی بھی وجہ بتائیں ، لیکن حقیقت یہ ہے کہ بے جا طوالت سے افسانے نہ صرف بوجھل پن کے شکار ہو جاتے ہیں ، بلکہ Compact افسانوں کا جو حسن اور معیار ہوتا ہے ، اس کی کمی شدّت سے کھٹکتی ہے۔ اس کمی کو ڈاکٹر غضنفر اقبال نے بھی محسوس کیا اور وہ لکھتے ہیں ___

 ’’مشرف عالم ذوقی کے افسانے طویل ہوتے ہیں۔ افسانے پڑھتے ہوئے احساس ہوتا ہے کہ یہ ناولٹ تو نہیں ہے۔ وہ طول نویس کہے جا سکتے ہیں یہاں تک کہ ان کے افسانوں کے نام بھی طویل ہوتے ہیں۔۔۔۔۔۔‘‘ (اردو افسانہ ۱۹۸۰ء کے بعد  صفحہ ۴۳) 

ذوقی کی طول نویسی سے ڈاکٹر وہاب اشرفی بھی بد ظن نظر آتے ہیں ، جس کا طنزاً اظہار اپنے رسالہ ’’مباحثہ‘‘ ۲۸ میں ذوقی کے افسانہ ’’فیصلہ‘‘ کو شامل اشاعت کرتے ہوئے یوں کرتے ہیں۔ 

 ’’۔۔۔۔۔ حالانکہ مشرف عالم ذوقی عام طور سے طوالت پسند ہیں۔ اختصار کی وجہ سے کہانی میں مزید جان آ گئی ہے۔۔۔۔‘‘  (مباحثہ ۲۸ صفحہ ۷) 

 ذوقی نے یقیناً بہت خراب افسانوں کے ساتھ ساتھ کئی اچھے افسانے بھی تخلیق کئے ہیں۔ لیکن اس کا فیصلہ قارئین اور ناقدین کو کرنا ہے ، ذوقی کو بذات خود نہیں کرنا ہے ، کہا جاتا ہے اور یہ حقیقت بھی ہے کہ ہر ماں باپ کو اپنی ہر اولاد پر ناز ہوتا ہے۔ یہ ناز فطری ہے ، تخلیقی عمل میں جس کرب اور اذیت سے تخلیق کار گزرتا ہے اور اس کے بعد جو تخلیق عالم وجود میں آتی ہے وہ اس کی نگاہ میں یقینی طور پر قابل قدر اور قابلِ فخر ہوتی ہے ، لیکن وہ تخلیق واقعی قابلِ قدر اور قابلِ فخر ہے ؟ اس کا فیصلہ تو لوگوں پر چھوڑ دینا چاہئے۔ ذوقی اس سلسلے میں خود فریبی کے زیادہ شکار نظر آتے ہیں۔ ذوقی کا ایک افسانہ ہے ’’لوتھڑہ‘‘ جس کے بارے میں کلام حیدری نے رائے دیتے ہوئے لکھا تھا ___۔ 

 ’’۔۔۔۔۔ کہانی گنجلک شروع سے آخر تک ہے ، اس کا ثبوت یہ ہے کہ شروع، درمیان یا آخر جہاں سے چاہئے کوئی پیرا گراف نکال دیجئے کوئی اثر کہانی پر نہیں پڑے گا۔ ویسے ہر کہانی کو اپنے جدید ہونے کا حق ہے اور یہ کہانی اپنے جیسی ہے۔‘‘  (نئی کہانی نیا مزاج، صفحہ ۸۷) 

اس رائے کے ساتھ خود فنکار ذوقی کی اس افسانہ سے متعلق جو رائے آئی وہ دیکھئے :

 ’’۔۔۔۔۔۔۔ استحصال کی جو نئی صورت میں نے ’’لوتھڑہ‘‘ میں پیش کی ہے اس پر کافی بحثیں ہونی چاہئیں ، بقول تاج پیامی ’میں نے ’’لوتھڑہ‘‘ میں Das Capitalکے آگے کے فلسفے کی تلاش کی کوشش کی ہے ___یہ کہانی بڑی باریکی سے پڑھنے کی چیز ہے۔‘‘  (نئی کہانی نیا مزاج ،ض صفحہ ۵۸) 

افسانہ ’’لوتھڑہ‘‘ کے متعلق اتنے بلند بانگ دعوے کے بعد اس افسانے کے خالق ذوقی کی نگاہ میں یہ افسانہ ایسا گرا کہ وہ ذوقی کے مرتب کر دہ چار افسانوی مجموعوں میں کہیں بھی جگہ نہیں پاسکا۔ 


ذوقی کی خود نمائی، خود ستائی اور خود فریبی کی ایک اور مثال دیکھئے۔ 

 ’’اردو میں جو لوگ بھی لکھ رہے ہیں ، مجھے سب سے شکایت ہے۔ نہ کوئی نظریہ، نہ افق۔ سیاست کے بڑے منظر نامے سے دور کا بھی واسطہ نہیں۔ آپ خود دیکھئے کیا یہ کہانی (بازار، طوائف اور کنڈوم) اردو میں کوئی اور لکھ سکتا تھا ۔۔۔۔۔‘‘(مباحثہ ۱۷، صفحہ ۱۶۳) 

ذوقی کے ان جملوں نے یقینی طور پر ان کے اس افسانہ کو پڑھنے پر مجبور کیا، لیکن افسانہ اچھا، اچھوتا اور نیا پن کے باوجود لوگ اس افسانہ کے بجائے ذوقی کے بقول شخصے عبرتناک مراسلہ میں الجھ کر رہ گئے اور چونکہ افسانہ میں ویسی آفاقیت نہیں تھی، جس کا دعویٰ ذوقی نے کیا تھا، اسی لئے لوگوں کو مایوسی ہوئی، جس کا اظہار اس طرح کیا گیا۔ 

 ’’۔۔۔۔۔۔ افسانے کے Craftاور Content پر بات نہیں کروں گا، کیونکہ جو چیز موجود ہی نہیں ہے ، اس پر گفتگو کا جواز بھی نہیں۔۔۔۔۔۔۔۔۔ اچھا افسانہ لکھنے کے لئے خون تھوکنا پڑتا ہے ، اگر شریانوں میں موجود ہو تو___‘‘  (شاہد اختر، کانپور مباحثہ ۱۸، صفحہ ۱۷۹، ۱۷۸) 

  ذوقی کو ایسے جملوں سے پرہیز کرنا چاہئے اور قاری کی ذہانت پر اعتماد کرنا چاہئے ، قاری جو یقینی طور پر ذہین ہوتا ہے ، اس کے اوپر اپنے فیصلے نہ تھوپیں ، افسانہ میں اگر دم ہے تو وہ اپنی اہمیت منوا لے گا۔ 


ان چند خامیوں اور کمزوریوں پر اگر ذوقی قابو پا لیتے ہیں تو یقیناً ذوقی نہ صرف نئی نسل بلکہ موجودہ عہد کے بیشتر افسانہ نگاروں سے آگے نکل جانے کی بھرپور صلاحیت رکھتے ہیں۔ چونکہ ذوقی کے اندر بدلتے وقت، حالات، مزاج کا گہرا شعور ہے اور ان تغیرات پر گہری نظر ہے اور سیاسی بصیرت اور بصارت بھی ہے ، ان کے سامنے کروٹ لیتی زندگی کا نیا منظر نامہ بھی ہے ، اور افسانے کی ایک خاص کیفیت اور رمزیت کے اظہار پر قادر بھی ہیں اس لئے وہ جس منطقے کی تلاش میں ہیں ، جس آفاقیت کی انھیں جستجو ہے ، جس انمول موتی کو پا لینے کی خواہش ہے وہ ضرور پوری ہو گی اور وہ اپنی اس تحریر پر عمل کریں ___۔ ’’۔۔۔ لکھتے جاؤ، یہ مت دیکھو کہ کون تمہیں کیا کہتا ہے۔ لکھتے جاؤ ___تخلیق ایک بہاؤ ہے۔ تمہیں تو بہتے جانا ہے ، مسلسل۔۔۔‘‘  ۔(صدی کو الوداع۔۔۔۔۔۔ صفحہ ۲۸۹) 

ذوقی کی تلاش و جستجو کا یہ سلسلہ مسلسل جاری ہے۔ آنکھوں کو خیرہ کر دینے والی کئی موتیوں کو ذوقی نے حاصل بھی کیا ہے ، لیکن یہ ایک فال نیک ہے کہ ذوقی ان موتیوں سے مطمئن نہیں ہیں۔ مطمئن ہونا بھی نہیں چاہئے ، اس لئے کہ مطمئن ہو جانے کا عمل در اصل سپر ڈال دینا ہے اور ذوقی کے اندر جو فنکارانہ شعورو ادراک ہے اور فکرو احساس کی جو آگہی، تازگی، ندرت اور سنجیدگی ہے ، وہ انہیں مائل بہ ارتقاء رکھے گا اور ایک وقت ایسا آئے گا، جب لوگوں کی آنکھیں ، ذوقی کی تلاش و جستجو سے حاصل کی گئی آبدار موتیوں سے خیرہ ہو جائیں گی۔ 

 ’’۔۔۔۔۔۔ مجھے ہمیشہ اس بات کا احساس رہا ہے کہ میں ادب کے بحر ذخار سے دوچار کار آمد موتی حاصل کرنے کی جستجو کر رہا ہوں۔‘‘ ۔۔۔۔۔۔۔۔(مباحثہ۔ ۶ض صفحہ ۴۴) 

تلاش و جستجو کے اس سفر میں کئی پڑاؤ آئے ہیں ، بھوکا ایتھوپیا، بچھو گھاٹی، مرگ نینی نے کہا، میں ہارا نہیں ہوں کامریڈ، ہجرت، مہا ندی، جلا وطن، سور باڑی، ٹیلی فون، بھنور میں ایلس، غلام بخش، لاش گھر، چوپال کا قصّہ، صدی کو الوداع کہتے ہوئے ، باپ بیٹا، لینڈ اسکیپ کے گھوڑے ، فزکس، کمسٹری، الجبرا، فریج میں عورت، اور ’ایک مٹھی خاک وغیرہ ذوقی کے لئے یقیناً پڑاؤ ہیں ، جن کے سایہ میں ذوقی کچھ دیر اپنی تھکان مٹانے کے بعد پھر مائل بہ سفر ہیں ، تلاش جاری ہے ___

 ’’افسانوی سفر میری آخری سانس تک جاری رہے گا۔ میں نے کیا دیا اور کیا دے رہا ہوں۔ یہ ابھی نہیں ، آنے والا وقت طیٔ کرے گا۔‘‘ (پیش لفظ ’’بھوکا ایتھوپیا‘‘ صفحہ:۸) 

تلاش و جستجو کے اس لمبے سفر میں ذوقی نے افسانوی ادب کو کتنے لعلو گہر دیئے ، اس کا فیصلہ یقینی طور پر آنے والا وقت کرے گا اور وہ وقت، ذوقی کا نہ صرف شکر گزار ہو گا بلکہ احسان مند رہے گا۔ 

٭٭٭

پروفیسر ایس کی عجیب داستان: ایک تجزیاتی مطالعہ

منظر اعجاز
اردو کی نئی نسل کے فکشن رائٹرز میں مشرف عالم ذوقی بہت ہی نمایاں نام ہے۔ مشرف نے افسانے اور ناول دونوں اصناف میں اپنی ممتاز حیثیت اور منفرد شخصیت کا احساس دلایا ہے لیکن جہاں تک ناول نگاری کا تعلق ہے ’بیان‘ اور ’پوکے مان کی دنیا‘ سے انہیں بے پناہ شہرت اور مقبولیت حاصل ہوئی۔ پروفیسر ایس کی عجیب داستان‘ اسی سلسلے کی ایک اہم کڑی ہے جو بیان واقعہ کے اعتبار سے ناول لیکن واقعاتی ماحول یا فضا کی تعمیرو تشکیل کے اعتبار سے داستان کا رنگ لیے ہوئے ہے۔ حقیقت کے کڑے کوس سے گزرتا ہوا ناول کبھی کبھار رومان کی دھوپ چھاؤں میں ٹھہر کر سانس لیتا اور تھکن مٹاتا نظر آتا ہے۔ ابواب و عنوانات کے اعتبار سے تو نہیں لیکن واقعات و واردات اور معاشرہ اور ماحول کے اعتبار سے اس کے تین حصے قرار دیئے جا سکتے ہیں۔ اس کا آخری حصہ صحافت سے متعلق ہے جسے ادب کی روح میں تحلیل کر کے قارئین کو ایک نئے ذائقے سے روشناس کرانے کی کوشش کی گئی ہے  — لیکن اہم بات یہ ہے کہ اس میں انسانی نفسیات کی گرہوں کو ادھیڑنے کا ہنر ناول کی جان بن گیا ہے۔ 

ناول کا فن نہایت بسیط ہوتا ہے اس لیے جزئیات کو بھی تفصیل کے ساتھ پیش کرنا مشکل نہیں رہ جاتا۔ مختلف واقعات و واردات کی پیوند کاری سے حسین یا قبیح منظر کی تشکیل ناول نگار کے مقاصد پر منحصر ہوتی ہے۔ وہ اپنے مجوزہ تاثرات یا حسب دلخواہ نتائج کے پیش نظر ناول کا ماڈل یا خاکہ تیار کرتا ہے لیکن یہ ضروری نہیں کہ اس کا تیار کیا ہوا ماڈل یا خاکہ بالکل ہی نیا ہو۔ کیوں کہ وہ پرانے خاکے میں بھی کچھ رد و بدل کر کے یا پرانے خاکے کی مدد سے نیا خاکہ تیار کر سکتا ہے۔ یہ سب کچھ اس کی افتاد طبع یا فنی تخلیقی میلان پر منحصر ہوتا ہے۔ مشرف عالم ذوقی اپنے ذوق فن کے مطابق جو خاکے تیار کرتے ہیں ، وہ کئی جہتوں سے پرکشش اور پر اثر ہوتے ہیں۔ پھر ان کو برتنے کا سلیقہ بھی کئی سطحوں پر متاثر کرتا ہے۔ 

جیسا کہ میں نے پہلے عرض کیا، واقعاتی سطح پر اس ناول کے تین حصے ہیں۔ پہلے حصے میں احمد علی اور ا دیتی کی داستان معاشقہ ہے جو مختلف دشوار گزار مرحلوں سے گزر کر اپنی منزل پا لیتی ہے۔ اس کا آخری حصہ سونامی لہر کے قدرتی واقعے سے متعلق ہے اور یہ صحافت کا موضوع ہے  — جسے ادب کی روح میں تحلیل کر کے فن کارانہ انداز میں محفوظ کر لیا گیا ہے۔ درمیانی حصے میں پروفیسر ایس یعنی صدر الدین پرویز قریشی کی داستان بیان کی گئی ہے اور یہی مرکزی موضوع ہے۔ ناول کے قصے کا آغاز اور انجام اسی پر منحصر ہے۔ لیکن یہ قصہ صدر الدین پرویز قریشی تک محدود نہیں اور نہ ہی وہ مرکزی کردار کے طور پر ابھرتا ہے۔ اس کا مکرزی کردار پرویز سانیال ہے جو فی الحقیقت اپنی زندگی کی روداد بیان کرتا ہے۔ اس کی زندگی کے سفر میں کئی موڑ آتے ہیں۔ انہیں میں سے ایک اہم موڑ صدر الدین پرویز قریشی کا وجود اور اس کی سرگرمیاں ہیں۔ چنانچہ یہ کردار اس ناول میں ایک محرک توانائی کے طور پر ابھرا ہے  — اس ناول کے قصے میں پرویز سانیال اور صدر الدین پرویز قریشی ایک دوسرے سے برسر پیکار نظر آتے ہیں  — لیکن یہ تصادم، یہ جنگ انا کی سرد جنگ کے طور پر ابھرتی ہے۔ لیکن یہاں کوئی میدان کارزار نظر نہیں آتا۔ شطرنج کی چال یا شہ اور مات کے کھیل میں پیادے سے شہ کا مہرہ پٹ جاتا ہے۔ جس کے نتیجے میں ایک عبرتناک انجام سامنے آتا ہے۔ اگر یہ انجام سنسنی خیز بھی ہوتا تو اس کا تاثر اور بھی گہرا ہو سکتا تھا۔ بہرحال جنگ جنگ ہے جس میں اصل مسئلہ ہار اور جیت کا ہوتا ہے۔ یہاں صدرالدین پرویز قریش کی حیثیت شہ کی دکھائی دیتی ہے اور پرویز سانیال بہرحال ایک پیادہ ہی ہے اور اس لحاظ سے وہ ایک ہیرو کی حیثیت سے نہ صرف اپنی موجودگی بلکہ اپنا تاثر بھی درج کراتا ہے۔ 

پرویز سانیال نہ صرف ہیرو کی حیثیت سے اس ناول میں ابھرتا ہے بلکہ وہ ناول کے قصے کا راوی بھی ہے جو کہنے کو تو پروفیسر ایس یعنی صدر الدین پرویز قریشی کی داستان رقم کرتا ہے لیکن بالواسطہ طور پر وہ اپنی داستانِ حیات سناتا ہے۔ اس میں ایسے عناصر موجود ہیں جو اسے دلچسپ بناتے ہیں اور زمانہ اسے بڑے شوق سے سن سکتا ہے۔ 

مشرف عالم ذوقی کا ماجرا نگاری، یا پلاٹ سازی اور داستان طرازی کا اپنا ایک انوکھا یا نرالا اسٹائل ہے۔ ان کا اسلوب بیان بھی مختلف ہے  — اور یہ وہ کیفیات ہیں جن سے مشرف کا انفراد و اختصاص ظاہر ہوتا ہے۔ مثلاً ایک قتل واجب کے ارادے کے اظہار سے اس ناول کا آغاز ہوتا ہے اور اسی ابتدائی مرحلے میں واجب القتل شخصیت بھی ظاہر ہو جاتی ہے۔ خود کلامی یا Monologue کے فارم قتل کا سبب بھی دریافت کیا جاتا ہے  — یعنی ’’مجھے اسے قتل کر دینا چاہئے ‘‘  — کیوں ؟‘‘ اور اس کا جواب بھی دیا جاتا ہے کہ ’’قتل کے لیے کوئی وجہ نہیں ہوتی۔‘‘ ظاہر ہے کہ اس سے کوئی معقول اور منطقی جواز سامنے نہیں آتا اور شاید اسی اندازو اسلوب کی وجہ سے تجسس اور تحیر کا عنصر ابھرتا ہے اور یہ سلسلہ آخری سرے تک جاری رہتا ہے۔ 

پرویز سانیال کے تعارف میں اس کے نسبی حالات اور نسلی ریشے تک کو گرفت میں لینے کی کوشش کی گئی ہے یعنی ماضی بعید سے اس کا سلسلہ جوڑا گیا ہے  — جب کہ اس کے مقابل Counter Part یعنی پروفیسر ایس کے تعارف میں اس کی شخصیت کی مرقع سازی اس انداز میں کی گئی ہے کہ اس کی شخصیت ایک طرف جاذب نظر اور پرکشش تو دوسری طرف پر اسرار نظر آتی ہے۔ اس کی پرکشش اور جاذب نظر شخصیت کا مرقع درج ذیل عبارت سے واضح ہے :

 ’’اف معاذاللہ۔ وہ آنکھیں۔ ان آنکھوں کی گہرائی کو تو وہ زندگی بھر بھول نہیں سکتا۔ انتہائی خوبصورت چہرہ۔ ہلکی گھنی داڑھی — آنکھوں پر چڑھا ہوا سیاہ چشمہ  — کالے رنگ کا سوٹ، سفید شرٹ، خوبصورت ٹائی، کالے رنگ کا جوتا، قد چھ فٹ سے کچھ ہی کم — پوری شخصیت میں ایک ایسا جادو تھا کہ وہ بس دیکھتا رہ گیا…‘‘ 
محل وقوع دلی شہر سے کچھ فاصلے پر شاہ پور چھولہ داری ہے جو دیہی علاقہ ہے۔ جھگی جھونپڑیوں والا لیکن رفتہ رفتہ بازار بنتا جا رہا ہے  — ایک گرجا گھر بھی ہے جس کے پادری فادر کیڈلک ہیں اور فادر امیرو سیو کی خانقاہ بھی ہے۔ فادر امیرو سیو کے بعد یہ ملکیت ان کے جانشین جیکب اس کے کاغذات نواب دلیپ رائے کو سونپ دیتا ہے اور دلیپ رائے کے ورثاء اسے پروفیسر ایس کے ہاتھ فروخت کر دیتے ہیں۔ پروفیسر ایس پہلی بار اس خانقاہ کے معائنے کے لیے آتا ہے تاکہ اسے اپنی رہائش گاہ کے طور پر استعمال کر سکے تو اس کے ساتھ اس کی دوسری بیوی سیما بھی ہوتی ہے  — جو تقریباً سولہ سال کی ہے اور دیکھنے میں پروفیسر کی بیٹی جیسی لگتی ہے ، شاہ پور چھولہ داری کے علاقے میں خانقاہ طلسماتی کیفیت کی حامل تو پروفیسر پر اسرار شخصیت کا مالک نہ صرف معلوم ہوتا ہے بلکہ مشہورو معروف ہو جاتا ہے  — علاقے کا بوڑھا ڈاکٹر اجے جو بوڑھوں کے کلب کا ممبر ہے اور دیوالیہ یا سنکی مشہور ہے ، اس انداز سے کلب میں خانقاہ اور پروفیسر کے وجود پر تبصرے کرتا ہے کہ ان دونوں کی سریت اور رمزیت اور بھی گہرا رنگ اختیار کر لیتی ہے۔ پرویز سانیال بھی بڑے اشتیاق سے پروفیسر ایس کو دیکھتا ہے اور اس کی شخصیت سے متاثر ہوتا ہے جبکہ خود اس کی عمر تقریباً بارہ سال ہے۔ 

 ’’پرویز کے بارہ سالہ بدن کے گھنگھرو جاگ گئے تھے اور وہ تیزی سے سڑک پر دوڑتا ہوا جس وقت خانقاہ میں داخل ہوا، اس وقت وہ لوگ خانقاہ سے واپس نکل رہے تھے۔ ان میں ایک عورت تھی — خوبصورت چہرے والی — ایک آدمی تھا، جو کچھ بتا رہا تھا اور ایک تیسرا آدمی تھا‘ جس کا چہرہ ہیٹ کی وجہ سے وہ دیکھ نہیں سکا، اس لیے کہ وہ دوسری جانب، شاید خانقاہ کے ایک ٹوٹے ہوئے ستون کو دیکھ کر کچھ اشارہ کرنے کی کوشش کر رہا تھا۔ ایک لمحے میں وہ چہرہ پلٹا — اور یکایک پرویز سانیال کے بدن میں کوئی ٹھنڈ سی آگ تیزی سے اترتی چلی گئی۔‘‘ 

اور پرویز سانیال جب پچیس برس کی عمر کو پہنچتا ہے تو پروفیسر ایس کے خلاف بغاوت کا جذبہ اس کے اندر سونامی کی لہروں کی طرح ابھرتا ہے جس کو وہ محسوس کرتا ہے  — جب کہ اس کے باہر بھی سونامی نے قہر برپا کر رکھا ہے اور دنیا اس کی دہشت سے تھرّا اٹھی ہے۔ تعلیمو تربیت کے نام پر پروفیسر نے اسے جو کچھ بھی دیا ہے ، وہ اسے لوٹا دینا چاہتا ہے  — کیوں کہ اس اثناء میں اس نے اپنے باپ احمد علی، ماں ا دیتی اور اپنی منظور نظر شیلی کو کھو دیا ہے۔ علی احمد کی دیرینہ آرزو یہی تھی کہ اس کا بیٹا پرویز سانیال پروفیسر ایس جیسا با وقار اور پرکشش شخصیت کا حامل بن جائے۔ وہ نہیں چاہتا تھا کہ اس کے بیٹا کو بھی انہیں مصائب اور مسائل سے دوچار ہونا پڑے جو اس کی مقدر کا حصہ بن گئے تھے۔ ا دیتی سانیال چاہتی تھی کہ وقت آنے پر پرویز کی شادی شیلی سے ہو جو ایک دوسرے کو دل کی گہرائیوں سے چاہتے ہیں۔ لیکن مذہب میں فرق ہونے کی وجہ سے علی احمد کو تامل تھا کہ یہ شادی کیوں کر ہو سکتی ہے۔ حالانکہ ا دیتی ایسی صورت میں احمد علی کے سامنے خود اپنی مثال رکھ دیتی تھی کہ میرے اور تمہارے مذہب میں بھی تو فرق تھا—ان واقعات و واردات سے مشرف عالم ذوقی نے غالباً یہ تاثر وضع کرنے کی کوشش کی ہے کہ محبت کا جذبہ ایسی محرک توانائی ہے جس کے ذریعہ حیات و کائنات کے سارے مسائل حل ہو سکتے ہیں۔ وہ محبت ہی کا جذبہ تھا جس نے مذہب کی بندشوں اور ریتی رواج کی الجھنوں سے مکتی دلا کر احمد علی اور ا دیتی کو جیون ساتھی بنا دیا تھا۔ وہ محبت ہی کا جذبہ تھا جس نے ادیپ سانیال کو مجبور کیا کہ وہ اپنی بیٹی ا دیتی کی چاہت اور پسند کا خیال کرتے ہوئے اس کا ہاتھ ایک مسلمان کے ہاتھ میں دے دے۔ وہ محبت ہی کا جذبہ تھا کہ نکسلائٹ موومنٹ سے وابستہ ہوتے ہوئے اور تحریک کے رہنماؤں سدیپ سانیال اور سدیش مکھوپادھیائے کے اشاروں پر ناچنے کے ارادے اور وعدے کے باوجود وہ ریڈ انڈین جوٹ ملس کے منیجر آرسی کشواہا کے قتل سے احمد علی باز رہتا ہے۔ یہی نہیں آرسی کشواہا کی تعلیم یافتہ اور جرنلسٹ بیٹی جینی کشواہا کو مستقبل کے خطرات و خدشات سے بھی آگاہ کر دیتا ہے۔ 

مظفر پور‘ بہار کا باشندہ احمد علی اپنی غربتو افلاس اور گھر کے حالات سے تنگ آکر کولکاتا پہنچتا ہے اور مزدوری پر گزارا کرتا ہے لیکن اس کا نکسلی تحریک سے وابستہ ہونا یا کامریڈ بن جانا بس ایک کرائے کے ٹٹو جیسی زندگی کو ابھارتا ہے۔ سدیپ سانیال پارٹی کے لٹریچر یا پمفلٹ کی پرنٹنگ کا کچھ کام احمد علی کو سونپ دیتا ہے اور آگے چل کر تو وہ ریڈ انڈین جوٹ ملس کے منیجر آرسی کشواہا کے قتل کے لیے احمد علی کے ہاتھ میں کٹا تھما دیتا ہے  — لیکن سدیپ سانیال کا بھائی چارو سانیال جو نکسلی موومنٹ اور سدیپ سانیال اور سدیس مکھوپادھیائے کی سرگرمیوں کو پسند نہیں کرتا، انقلاب کی روداد اور اس کے انجام سے بھی متفق نہیں۔ اپنی تقریر یا مکالمے سے وہ بالآخر سدیپ سانیال کو زیر کر دیتا ہے۔ در اصل وہ اپنی بھتیجی ا دیتی سانیال کی زندگی اور اس کی محبت کو تمام نظریوں اور تحریکوں پر ترجیح دیتا ہے۔ یہی نہیں وہ اس فلسفے اور تحریک کے عملی پہلوؤں پر جیسی تنقیدیں کرتا ہے ، وہ منطقی طور پر بھی درست نظر آتی ہیں۔ میں سمجھتا ہوں کہ مشرف عالم ذوقی نے اس ناول میں محبت کو بنیادی تصور کے طور پر مختلف کرداروں کے ذریعہ ابھارنے کی کوشش کی ہے۔ خاص طور سے احمد علی کی زندگی میں جو انقلاب برپا ہوا ہے وہ محبت ہی کا نتیجہ ہے۔ وہ اسی جذبے کے سہارے نہ صرف تمام مشکلات پر قابو پاتا ہے بلکہ روحانی، اخلاقی، سماجی، تہذیبی، معاشی سطحوں پر بھی ارتقاء پذیر رہتا ہے۔ محبت ہی وہ بنیادی محرک ہے جو احمد علی کو زندگی کے سفر میں ہر لمحہ سرگرمو فعال رکھتا ہے اور وہ بہتر سے بہتر کی جستجو میں سرگرم کار رہتا ہے اس کی بنیاد پر اعتماد اور بھروسے کی فضا بھی تیار ہوتی ہے جیسا کہ احمد علی اور ا دیتی کی روداد زندگی سے معلوم ہوتا ہے۔ 

احمد علی کی زندگی میں جب ا دیتی سماجی طور پر داخل ہو جاتی ہے تو سدیپ سانیال چاہتا ہے کہ احمد علی کو کوئی مناسب سی نوکری یا کوئی کام مل جائے  — لیکن احمد علی کولکاتا کو خیرباد کہہ دینا چاہتا ہے۔ وہ ا دیتی اور سدیپ سانیال کو بھی اپنے ارادے سے آگاہ کر دیتا ہے۔ ان دونوں کے نزدیک احمد علی اپنی غریبی اور بے روزگاری کے باوجود ایک قابل اعتماد شخصیت کے طور پر ابھرتا ہے۔ وہ دلی کے لیے تنہا روانہ ہوتا ہے اور ا دیتی اور سدیپ سانیال پر ظاہر کر دیتا ہے کہ حالات کے بہتر ہوتے ہی وہ ا دیتی کو بلوا لے گا۔ علی احمد کی شخصیت ان کے نزدیک اتنی با وقار اور اس کی بات اپنی وزن دار ہے کہ ان دونوں میں سے کسی کو کوئی تامل نہیں ہوتا۔ علی احمد دلی چلا جاتا ہے اور شہر سے فاصلے پر شاہ پور چھولہ داری میں رہائش اختیار کرتا ہے کیوں کہ یہ جھگی جھونپڑیوں والا علاقہ ہے اور کم پیسے میں رہائش کی گنجائش نکل آتی ہے  — علی احمد رہتے سہتے پراپرٹی ڈیلنگ کا کام شروع کرتا ہے۔ اس سے جو کمائی ہوتی ہے اس سے وہیں پر تھوڑی سی زمین خرید کر اپنا مکان بنوا لیتا ہے اور یک نہایت ہی سیدھے سادے انسان، اور پکے اور سچے مسلمان کی طرح زندگی گزارتا ہے۔ ا دیتی کو ساتھ رکھتا ہے۔ اس سے اپنی محبت بلکہ گہری محبت کے اظہار کے لیے ا دیتی سانیال کی مناسبت سے اپنا نام احمد سانیال رکھ لیتا ہے۔ اور جب پرویز پیدا ہوتا ہے تو اس کے نام میں بھی لاحقہ یا تخلص کے طور پر سانیال چھوڑ دیتا ہے۔ پرویز کی پیدائش کے موقع پر سدیپ سانیال بھی بیٹی کی محبت میں کھنچے کھنچے شاہ پور چھولہ داری چلے آتے ہیں اور تاکید کرتے ہیں کہ بچے کی پرورش پرداخت اچھی طرح کرو۔ خوب پڑھاؤ لکھاؤ۔ احمد علی کا بھی یہی خواب ہے۔ وہ نہیں چاہتا کہ اس کا بیٹا بھی اسی کی طرح غربتو افلاس اور مشکلات کی زندگی بسر کرے پروفیسر ایس کی خانقاہ میں سکونت کے بعد ایسا محسوس ہوتا ہے کہ پروفیسر ایس اگر پرویز کو اپنی شاگردی میں لے لے تو پرویز بھی پروفیسر جیسا ہی معزز اور با وقار انسان بن جائے گا۔ احمد علی اپنے مقصد کے لیے دوڑ دھوپ شروع کر دیتا ہے اور اس مقصد کے حصول میں کامیاب بھی ہوتا ہے اور پرویز سانیال کو صدر الدین پرویز قریشی کے حوالے کر دیتا ہے لیکن اس شرط کے ساتھ کہ اب وہ بھول جائے کہ پرویز سانیال اس کا بیٹا ہے۔ یعنی پروفیسر کم عمر پرویز کو جو ایک طرح سے مٹی کا لوندہ ہے ، اپنے خوابو خیال کے مطابق ڈھال لینا چاہتا ہے اور بہ لفظ دیگر یہ اختیار حاصل کر لیتا ہے کہ وہ اسے رام بنائے یا راون کسی کو اختیار نہیں کہ کوئی اسکے ارادے میں یا اس عمل میں مداخلت کرے  — در اصل پروفیسر‘ پرویز سانیال کو اپنے کلون کی طرح تیار کرنا چاہتا ہے۔ وہ اپنے مزاج و میلان و فکرو نظر اور طرز عمل کے اعتبار سے نطشے کے سپرمین جیسا معلوم ہوتا ہے اور وہ پرویز سانیال کو الٹراہومن بنانا چاہتا ہے۔ اس طرح پروفیسر ایس کا کردار تحلیل نفسی کے موضوع کے طور پر نقد و نظر کی سطح پر ابھر سکتا ہے۔ مشرف عالم ذوقی نے فکشن کے ہم عصر میلان کی سطح پر تخلیقی توانائی اور فنی انفرادیت کے ساتھ نہایت ہی اچھوتے اور انوکھے انداز میں اس کردار کو ابھارنے کی کامیاب کوشش کی ہے۔ 

پروفیسر کی گفتگو یا طرزِ گفتار سے بھی اس کے مزاجو میلان کا اظہار ہوتا ہے۔ وہ سیما کو محض حسن کے مجسمے کے طور پر دیکھنا چاہتا ہے۔ وہ سیما سے ہم کلام ہوتا ہے :

 ’’آپ سمجھدار ہیں۔ یقیناً سب کچھ سمجھ جائیں گی۔ مجھے زیادہ شور ہنگامہ پسند نہیں۔ زیادہ لوگوں سے ملنا ملانا — آپ بھی میرے خیال میں ایسا ہی کریں گی۔ کسی سے ملیں گی نہیں۔ فون نہیں کریں گی — فون پر زیادہ باتیں نہیں کریں گی — اپنے آپ کو زیادہ نمایاں نہیں کریں گی اور بھلا کیوں نمایاں کریں گی آپ — اتنی بڑی خانقاہ — کیوں موسیو—…
 ’اتنی بڑی خانقاہ — ایک خوبصورت تاریخ کو اپنے سینے میں دفن کئے ہوئے۔ آہ، مجھے کہنے دیجئے موسیو  — مجھے اس خانقاہ اور آپ میں ایک قدر مشترک معلوم ہوتی ہے۔ آپ دونوں کے پاس زبان نہیں۔ آہ کتنی حسین بات اور کتنی خوبصورت — زبان نہیں لیکن آپ کی آنکھیں سب کچھ بول جاتی ہیں اور ذرا — ادھر تو آئیے  — خانقاہ کی ان دیواروں کو غور سے دیکھئے  — یہ بھی خاموش رہ کر بولتی رہتی ہیں۔ کتنے افسانے ، کتنی کہانیاں  — موسیو، تو طے ہوا آپ باہر نہیں جائیں گی۔ بس ہوا، تو میرے کچھ فون اٹینڈ کر لیں گی — وہ بھی بہت زیادہ بات چیت نہیں  — آہ یقیناً آپ کتنا خیال رکھتی ہیں میرا۔‘ 

مشرف عالم ذوقی نے پروفیسر ایس کی سیرتو شخصیت کے مرقع اور خاکے پیش کرنے میں اپنی فنکارانہ مہارت کا ثبوت پیش کیا ہے۔ اس سلسلے کی ایک عبارت یہاں پیش کی جا سکتی ہے۔ 

 ’’منظر بدل گیا تھا۔ پروفیسر ایس کی آنکھوں کے آگے گزرے ہوئے برسوں کی ایک دھندلی سی یاد تازہ ہو گئی — یہ وہی زمانہ تھا جب وہ شہرت اور مقبولیت کے آسمان چھو رہا تھا — وہ اپنے کمرے میں بیٹھا تھا۔ ادب کی محفلیں جمی تھیں۔ بڑے بڑے کھلاڑی با ادب اس طرح بیٹھے تھے کہ اس کی شان میں کہیں کوئی گستاخی نہ ہو جائے  — اور اس وقت بھلا صدر الدین پرویز قریشی کی عمر ہی کیا تھی — بھرپور جوانی، آنکھوں میں بلا کی ذہنیت — چہرہ اس قدر چمکتا ہوا کہ سامنے والا آدمی کچھ بھی کہتے ہوئے خوف محسوس کرے  — دربار سجا تھا — شراب کے جام چھلک رہے تھے۔‘‘ 
گویا کہ پروفیسر ایس اقلیم ادب کا بے تاج بادشاہ تھا اور زمانہ سازی کے فن سے اچھی طرح واقف تھا۔ وہ صرف اپنی حکمرانی اور اپنے سکے کا قائل تھا۔ اس نے سیما کو بھی بیوی ہونے کی حیثیت سے اپنی ملکیت تصور کر رکھا تھا۔ اپنے آمرانہ مزاج کی وجہ سے نہ صرف اس نے اپنی پہلی بیوی حمیدہ کو چھوڑ رکھا تھا بلکہ راہ کا روڑا سمجھ کر اپنے بہنوئی کو بھی قتل کرا کے اپنی بہن کو بیوہ بنا دیا تھا۔ مجموعی طور پر وہ تن کا اجلا اور من کا کالا تھا۔ دولت کی ریل پیل اور بادشاہت کے خبط میں مبتلا پروفیسر ایس سارے عالم پر چھا جانا چاہتا تھا۔ وہ چاہتا تھا کہ اس کے فرمان کو مستند سمجھا جائے۔ اس نے مشہور آرٹسٹ قیصر الجعفری سے اپنی مختلف پوز کی تصویریں بنوائی تھیں اور انہیں تصویروں سے اپنی آرٹ گیلری سجائی تھی۔ وہ اکثر اس آرٹ گیلری میں اپنی تصویروں کا جائزہ لیتا اور نہ صرف محظوظ ہوتا بلکہ نئے عزائم کے ساتھ نئے منصوبے بتاتا اور ان منصوبوں کی تکمیل کے لیے امکانات و مسائل پر غور کرتا اور ایک ایسے ہی موقع پر:

 ’’پروفیسر ایس نے ایک بار پھر بے خودی کے عالم میں اپنی ہی تصویروں کا جائزہ لیا — آہستہ آہستہ ایک قدم بڑھا کر وہ اپنی آرٹ گیلری میں گھومتا رہا — اور بار بار خدا کی قسم… خدا کی قسم کی رٹ لگاتا رہا—

وہ دوبارہ، فانوس سے پھوٹتی روشنی کے دائرہ میں پڑی کرسی پر بیٹھ گیا۔ اور کسی صاحب اقتدار کی طرح زور سے چلایا—
 ’’خدا کی قسم میں ہوں  — اور صرف مجھے ہی حکومت کرنے کا اختیار ہے  — لیکن مجھے ایک قالب چاہئے  — ایک قالب… جس میں ‘ میں اپنی مقدس روح کی گہرائیوں کو اتار سکوں  — کہاں ہے ایسا قالب؟‘‘ 

عدم تکمیلیت کے احساس سے دوچار پروفیسر ایس آہِ سرد بھرتا ہے :

 گویا وہ خوشی سے پاگل ہو اٹھا تھا اور اس نے یہ خوش خبری سیما کو سنائی تھی:

 ’’ہاں موسیو۔ گھبرائیے نہیں۔ میں نے یہ ذمہ داری قبول کی ہے —اسے ایک نیا انسان بنانا ہے مجھے۔ دوسروں سے مختلف۔ اپنے علم اور نور کا خزانہ اس پر خالی کرنا ہے۔ آہ، آپ نہیں جانتیں موسیو، میں جتنا زیادہ اس بارے میں سوچتا ہوں ، اتنا ہی اکسائیٹڈ ہو جاتا ہوں  — آہ، موسیو‘ ذرا تصور کریں آپ۔ میرے جیسا ایک کلون… اور وہ بھی مجھ سے بہتر … آہ، کاش مجھے بھی، چھوٹی عمر میں کوئی پروفیسر مل گیا ہوتا تو… سب کے ایسے نصیب نہیں ہوتے …‘‘ 

پروفیسر ایس لکچر کے دوران ایک بار پرویز سانیال کو مخاطب کرتا ہے :

 ’’تو موسیو۔ سنئے۔ دو ہزار برسوں میں ا نسان کا جو ارتقا ہوا ہے ، وہ بیسویں صدی میں آنے والے انقلابات سے بہت کم ہے  — اور آپ جانئے کہ دنیا اور دنیا کی تمام سائنسی قوتیں مل کر ایک الٹرا ہیومن پیدا کرنے میں ناکام رہی ہیں۔ مگر میں …‘‘ 
… اور یہ الٹرا ہیومن جیسا کہ میں ہوں اور جیسا کہ آپ ہیں … اور یاد رکھئے موسیو کہ اس الٹرا ہیومن کے پاس کوئی بھی انسانی زیور نہیں ہو گا — کیوں کہ ہنسنا، اور جذباتی ہونا، ایک انسان کو بڑا نہیں ہونے دیتے۔ زندگی ایک کھیل ہے۔ ہمیں صرف شطرنج کے مہرے چلنے ہیں … اور سنیے موسیو — آنکھیں دائیں بائیں دیکھتی ہیں۔ مگر پیچھے دیکھنے کے لیے بھی ایک آنکھ ضروری ہے  — میں ایسی ایک آنکھ بہت جلد آپ کے پیچھے بھی دیکھنا چاہتا ہوں  — بھاری بھرکم ڈائنا سور کے پر ہو سکتے ہیں تو عام انسانوں کے کیوں نہیں ؟ تو چونکئے مت موسیو — آپ اڑیں گے اور ایسے اڑیں گے کہ دنیا دیکھتی رہ جائے گی — اور آپ ایسے دکھیں گے کہ آپ کے جسم کے ایک ایک حصہ میں آنکھیں پیدا ہو جائیں گی—
کیوں کہ آپ ایک الٹرا ہیومن ہیں۔‘‘ 

مشرف عالم ذوقی نے پروفیسر ایس کی کردار نگاری میں فکرو عمل کا تضاد بڑی خوبصورتی سے ظاہر کیا ہے۔ یہی نہیں کہ نامو نمود اور شہرت اور دولت کی خاطر پروفیسر بہت سارے اوچھے ہتھکنڈے اپناتا ہے بلکہ اپنے جذبات کی تسکین کی خاطر انسانیت کی حد سے بہت نیچے گر جاتا ہے۔ کسی اجنبی کے سامنے آ جانے پروہ اپنی نوخیز بیوی سیما کو مشقِ ستم بنانے سے باز نہیں آتا گویا وہ اپنے ول کے خلاف جانے کی کسی کو بھی اجازت نہیں دے سکتا۔ وہ صرف جسم ہی پر نہیں دلو دماغ پر بھی اپنی حکومت قائم کرنا چاہتا ہے۔ وہ انانیت پسندی یا I am ness کے زعم میں دوسروں کی انا کو فراموش کر جاتا ہے۔ اور اس کا انجام وہی ہوتا ہے جو اکثر ہوتا رہا ہے۔ 

سیما محسوس کرتی ہے کہ پروفیسر نے اس کی روح تک کو جکڑ رکھا ہے۔ وہ تمام تر سختیوں اور قیدو بند کے باوجود موقع پا کر پرویز سانیال کی نہ صرف ہمدردی اور غم گساری بلکہ محبت تک حاصل کرنے میں کامیاب ہوتی ہے۔ 

سیما پر پروفیسر کی ستم رانیوں کو پرویز سانیال بھی اچھی طرح سمجھ لیتا ہے۔ وہ اپنے آپ کو بھی اس کے قید و بند میں محسوس کرتا ہے  — وہ محسوس کرتا ہے کہ اسی قید و بند کی وجہ سے وہا اپنے والدین کے کام نہ آ سکا اور وہ اس دار فانی سے کوچ کر گئے۔ شیلی نے مایوس ہو کر اپنے آپ کو وقتو حالات کے دھارے پر چھوڑ دیا۔ اس طرح پروفیسر کے خلاف بغاوت یا انتقام کا جذبہ پرویز کے اندر بھی ابھرتا ہے۔ گویا کہ سونامی کی لہروں کی تباہی جہاں باہر دکھائی دیتی ہے وہیں اندر بھی سرا بھارتی ہے۔ 

پروفیسر سونامی کی لہروں کی تباہی کے معائنے کا پروگرام بناتا ہے اور پرویز سانیال کو شریک سفر کرتا ہے۔ اس دوران میں وہ پرویز اور سیما کو ایک دوسرے کے تعلق سے شک کی نگاہوں سے دیکھتا ہے۔ اور پرویز بھی اس کی کمزوریوں سے اچھی طرح واقف ہو جاتا ہے۔ سفر سے واپسی کے بعد پروفیسر اور سیما مشترکہ منصوبے کے تحت اس نظریے پر عمل کرتے ہیں کہ محبت اور جنگ میں سب کچھ جائز ہے۔ 

پرویز سانیال پروفیسر کے قتل کی اسکیم تیار کرتا ہے۔ وہ اسے گولی مار دینا چاہتا ہے۔ یہاں پر پرویز سانیال کی جذباتیت ہوش مندی سے عاری دکھائی دیتی ہے۔ اس کے برعکس سیما نہایت ہی ہوشیار نظر آتی ہے۔ وہ شاطرانہ چالوں میں پروفیسر سے بھی کہیں آگے نکلتی ہوئی دکھائی دیتی ہے۔ 

پروفیسر ایک نفسیاتی مرض میں مبتلا ہے۔ کسی بند کھڑکی والے کمرے یا کمپارٹمنٹ میں اس کا دم گھٹنے لگتا ہے۔ چنانچہ اگر ایسے کسی کمرے میں تھوڑی دیر تک وہ بند رہے تو اپنی موت آپ مر سکتا ہے۔ چنانچہ سیما کی تجویز کے مطابق پروفیسر کے کمرے کی کھڑکیاں اس طرح بند کرا دی جاتی ہیں کہ کھڑکیوں کے باہر دیوار کھڑی ہوں۔ پروفیسر اپنے کمرے میں جاتا ہے۔ خود اندر سے کنڈی چڑھا لیتا ہے۔ لیکن جب کھڑکیوں کو کھولتا ہے تو احساس ہوتا ہے کہ کھڑکیوں کے باہر دیوار کھڑی ہے  — اس لیے نہ کہیں سے ہوا آ سکتی ہے اور نہ روشنی۔ اس احساس کے ساتھ اس کا دم گھٹنے لگتا ہے۔ وہ جلدی سے کمرے سے نکل جانا چاہتا ہے۔ لیکن جب کنڈی گراتا ہے تو محسوس ہوتا ہے کہ باہر سے بھی کنڈی چڑھی ہوئی ہے اور اس کے ساتھ ہی اس کا دم اور تیزی سے گھٹنے لگتا ہے۔ وہ کمرہ کھولنے کے لیے دروازہ بھی کھٹکھٹاتا ہے اور آواز بھی لگاتا ہے۔ لیکن کوشش رائیگاں اور جان اکارت جاتی ہے اور ایک الٹرا ہیومن یا سپرمین کا خاتمہ کیڑے مکوڑے کی طرح ہو جاتا ہے۔ اس ناول میں سیما کا کردار راکھ میں دبے ہوئے انگارے کی طرح ابھرتا ہے جو پروفیسر کی زندگی کے خسو خاشاک کو چند لمحوں میں جلا کر خاکستر بنا دیتا ہے۔ 

لیکن پرویز سانیال کا کردار زندگی کی جدو جہد میں فعالیت کے اعتبار سے بہت ہی کمزور نظر آتا ہے۔ شاید اس کا اصل رول ناول کے خاتمے کے بعد شروع ہوتا ہے جسے صرف قیاس کیا جا سکتا ہے۔ 

ویسے یہ تسلیم کئے جانے میں تامل نہیں ہو سکتا کہ اس ناول کی پلاٹ سازی یا ماجرا نگاری بھی عام ڈگر سے ہٹ کر دکھائی دیتی ہے۔ عصریت سے ہم آہنگ واقعات و واردات روح عصر یا تاریخیت کو خود میں سموئے نظر آتے ہیں اور جہاں تک طرزو اسلوب اور زبان و بیان کا تعلق ہے تو مشرف عالم ذوقی کا مخصوص انداز یہاں بھی اپنے جلوے بکھیرتا دکھائی دیتا ہے اور اس بنا پر بھی ان کا امتیاز و اختصاص اور ان کا انفراد مسلم نظر آتا ہے۔ ان کا منفرد رنگ و آہنگ کئی زاویے سے متاثر کرتا ہے۔  ٭٭٭
۔۔۔۔  لے سانس بھی آہستہ: زندگی کے حسن اور فسوں کا کولاج

رحمن عباس 

 

۔۔۔۔۔۔۔۔۔۔۔۔مشرف عالم ذوقی عمدہ افسانہ نگار ہیں اور ناول کے فن پر بھی ان کی گرفت اب مضبوط ہوتی جا رہی ہے۔ ’لے سانس بھی آہستہ‘ سے قبل ذوقی ’بیان‘ اور پوکے مان کی دنیا‘ ایسے اچھے ناول لکھ چکے ہیں۔ ’لے سانس بھی آہستہ‘ اپنے موضوع اور اسلوب کی بناء پر شائع ہوتے ہی اردو فکشن کی دنیا میں گفتگو کا موضوع بن گیا ہے۔ یہ ناول ہندستانی مسلمانوں کی سائکی، سماجی صورت حال اور معاشرتی کشمکش کا منظرنامہ بیان کرتا ہے۔ ہندستانی مسلمانوں کی تہذیبی روایات کے انتشار کا فسانہ ناول کا اہم موضوع ہے لیکن ساتھی ہی ساتھی یہ ناول تقسیم کے نفسیاتی اثرات کا غم گین پورٹریٹ بھی ہے۔ ناول اخلاقیات اور با لخصوص انسانی جبلت اور جنسی اخلاقیات پر نشتر لگا تا ہے اور قاری کو بے شمار سوالات کے بھنور میں چھوڑ جاتا ہے۔ ذوقی نے اپنے ایک انٹرویو میں اس ناول پر اظہارِ خیال کرتے ہوئے کہا ہے کہ ’’لے سانس بھی آہستہ دراصل تہذیبوں کے تصادم کی کہانی ہے  — میرے ذہن میں اس ناول کو لے کر کئی بنیادی سوال راستہ روکے کھڑے تھے۔ ڈارون سے روسو، والٹیر اور ہٹنگٹن تک میں مسلسل اخلاقیاتی نظریے سے ایک جنگ لڑتا رہا۔ کون بناتا ہے یہ نظریہ—؟ جب ایک نظریہ سچ ہے تو اختلاف کی گنجائش ہی کیوں پیدا ہوتی ہے ؟ کیا اخلاقیات ہر بار ہمارے ایک چیلنج ہیں ؟ کیا وقت اپنے حساب سے اپنی اخلاقیات کی تھیوری پیش کرتا ہے —؟ کیا آج کی ساری بحث صرف اور صرف اخلاقیات تک سمٹ کر رہ گئی ہے —؟ گلوبل دنیا اور گلوبل وارمنگ کے اس دور میں الگ الگ اخلاقیات کے عفریت ہمیں حصار میں لیے کھڑے ہیں … کہ پہلے ہم سے الجھو… اور جیسا کہ ان دنوں مغرب کے بارے میں کہا جا رہا ہے کہ مغرب کے بنیادی مسائل نہ تو معاشی ہیں اور نہ ہی آبادی کا بڑھنا — بلکہ اصل مسئلہ ہے  — اخلاقیات کا گم ہو جانا — ثقافتی خودکشی — اور انہی سب سے ایک نہ ختم ہونے والا سیاسی بحران پیدا ہو گیا ہے  — ایک طرف دہشت پسندی اور القاعدہ تہذیب ہے جس کی زمین بنیاد پرستی سے زیادہ دہشت پسندی پر کھڑی ہیں … دراصل اس ناول کو لکھنے کا بنیادی نکتہ یہی تھا — مختلف تہذیبوں کے درمیان عالمی جنگ کے خطرات کے امکانات سے بچنے کی کیا صورت ہو سکتی ہے —؟ کیا دنیا کے حکمراں اس کی تہذیبی فطرت کو قبول کرنے اور اسے بچانے کے لیے تیار ہیں  — اندھیرے سے جنم لینے والی ایک نئی دنیا ہے  — معاشرتی تبدیلیوں کی دھند میں شناخت گم ہوتی جا رہی ہے۔‘‘ 

ذوقی کا مذکورہ بیان ان کی فکری کشمکش کا اظہار ہے جس کی تپش میں جدید بھارت کے عام آدمی کے لیے سانس لینا بھی دشوار سا ہو گیا ہے۔ خیالات کا ایک لامتناہی سلسلہ ہے جس میں ہم سب گرفتار ہوئے جا رہے ہیں۔ انٹرنیٹ کی دنیا نے ہم سے موجودہ عہد کی حقیقتوں کو چھپانے کا بہانہ بھی ہم سے چھین لیا ہے۔ تہذیبی شکست و ریخت کا جو سیلاب آیا ہے ، اس کے ریلے میں پرانی اخلاقیات کی ساری کتابیں بہہ رہی ہیں اور ہم صرف خاموش تماشائی بن گئے ہیں۔ یہ ناول ان خاموش تماشائی لوگوں کے ذات کے ندبے کا بیان بھی ہے۔ 

 ’لے سانس بھی آہستہ‘ کاردار خاندان کی کہانی ہے جس کا راوی عبدالرحمن کاردار ہے۔ اس کی پیدائش ۱۴ اگست ۱۹۴۷ کو ہوتی ہے۔ بھارت کی آزادی سے صرف ایک گھنٹے پہلے وہ اس دنیا میں سانس لینا شروع کرتا ہے۔ عبدالرحمن کاردار کی پیدائش ہی اخلاقیات اور تمدن کی کشمکش کا اظہار کرتی ہے۔ ذوقی نے اس بات کا اعتراف بھی کیا ہے کہ عبدالرحمن کاردار کی پیدائش کے ساتھ ہی ایک غلام ملک کی اخلاقیات بس ایک گھنٹے بعد ایک آزاد ملک کی اخلاقیات میں تبدیل ہو جاتی ہے۔ اخلاقیات کا تصادم پورے ناول کی فضا پر چھایا ہوا ہے۔ یہ تصادم مصنوعی نہیں ہے بلکہ ہم سب سماجی، نفسیاتی اور تمدنی سطح پر جن کرائسس سے گزر رہے ان کے سبب ہمارے تہذیبی وجدان اور مذہبی افکار میں جو ایک سرد جنگ جاری ہے یہ اس کا نتیجہ ہے۔ ذوقی نے رحمن کے بچپن، نوجوانی، معصوم عشق، اور پھر دامِ زندگی میں گرفتار ہونے کے افسانے کو بہت خوب صورتی سے بیان کیا ہے۔ رحمن کا نادرہ سے عشق اور نادرہ کی ذہنی زندگی پر تقسیم اور ہجرت کے سبب ہونے والے اثرات، نادرہ کا رحمن کے بچپن کے دوست نور محمد سے شادی کر لینا۔۔۔ ایسے واقعات ہیں جو ناول کے پلاٹ کو جاندار بناتے ہیں۔ کاردار خاندان کی حویلی بھی ایک بڑا استعارہ ہے جو مسلمانوں کی تہذیبی اور ثقافتی زوال کا ندبہ پیش کرتی ہے۔ حویلی پلاٹ کا حصہ بن کر ناول کو ایک مرکز عطا کرتی ہے لیکن یہ حویلی اب اپنی رونق کھو چکی ہے اور اس کی ویرانی کا بیان درد انگیزی پیدا کرتا ہے۔ یہ وہی درد انگیزی اور شوریدگی ہے جس سے بے شمار ہندستانی مسلمان تا حال گزر رہے ہیں۔ 

نور محمد کی نادرہ سے شادی کے بعد وہ ذہنی مرض میں مبتلا ہو جاتی ہے جس کی جڑیں برِصغیر کی تقسیم، فسادات، انسانی رشتوں کی تقسیم اور اس پیدا ہونے والی خلش میں پوشیدہ ہیں ، لیکن گھر کے افراد اور سماج ان امراض کو جناتوں ، بھوتوں اور آسیب زدگی سے جوڑ کر ان کا حل مولویوں کے مشوروں میں تلاش کرتے ہیں۔ یہ ایک بحران بھی رہا ہے کہ ہماری تہذیبی تاریخ میں نفسیاتی امراض کا حل مابعد الطبیعاتی یا مافوق الفطرت عناصر میں ڈھونڈا گیا ہے۔ ذوقی نے اس صورت حال کو بے حد دلچسپ انداز میں بیان کیا ہے۔ نادرہ کی حالت جوں جوں گھمبیر ہوتی جاتی ہے ناول کا بیانیہ اس درد کی تفہیم میں اتنا ہی کاری ہوتا جاتا ہے۔ نادرہ کی موت ناول کا ایک اہم پڑاؤ ہے جہاں وہ ایک بیٹی کو جنم دے کر اسد نیا کی محرومیوں کو الوداع کہہ دیتی ہے۔ اسی پڑاؤ سے نور محمد کے کردار میں ایک نئی انسانی روح کا نزول ہوتا ہے اور نادرہ کی محبت میں ساری زندگی وہ اپنی بیٹی کی پرورش میں صرف کرنے کا عہد کر لیتا ہے۔ نور محمد کی کائنات اس وقت دوبارہ منہدم ہو جاتی ہے جب اسے یہ احساس ہوتا ہے کہ نادرہ نے جس بچی کو جنم دیا ہے وہ پیدائشی طور پر تمام احساسات سے محروم ہے۔ نادرہ اور نور محمد کی محبت کی واحد نشانی نگار ہے لیکن وہ بس ایک زندہ لاش ہے جس میں انسانی محسوسات جیسی کوئی صفت نہیں۔ نور محمد اپنی ساری زندگی نگار کی پرورش میں لگا دیتا ہے اور سارے سنسار سے خود کو کاٹ لیتا ہے۔ لیکن جب نگار سترہ برس کی ہو جاتی ہے تو ایک حادثے کے بعد اس میں بدن کی تمازت کا ہلکا سا احساس کروٹ لیتا ہے جو رفتہ رفتہ سلگنے لگتا ہے اور ایک روز یہ آگ نور محمد کو جلا کر خاک کر دیتی ہے۔ نگار حاملہ ہوتی ہے اور تب نور محمد ایک گم نام آدمی میں بدل کر اپنی آبائی حویلی کو چھوڑ کر ایک چھوٹے سے گانو میں نئی زندگی کی ابتدا کرتا ہے۔ گم نامی میں نگار ایک بیٹی کو جنم دیتی ہے جس کا نام جینی ہے۔ جینی کی ولادت کے بعد نگار پر پڑھنے والے دورے شدت اختیار کرتے ہیں اور ایک روز وہ بھی اس دنیا کو خیر باد کہہ دیتی ہے۔ جینی ا ور نور محمد باپ اور بیٹی کی زندگی گزار رہے ہیں جہان پر ناول ختم ہوتا ہے لیکن اصل میں یہی وہ مقام ہے جہاں ناول قاری کے ذہین میں اخلاقیات کی شکست سے متعلق بے شمار سوالات کھڑے کرتا ہے۔ کیا اپنی ہی بیٹی سے کسی باپ کا جسمانی رشتہ کسی بھی صورت قابل قبول ہے ؟ کس نے مرد اور عورت کے رشتوں کی حدیں طے کی ہیں اور کیا بدلتے وقت کے ساتھ ان کو مسمار کیا جا سکتا ہے ؟

ذوقی نے ’سے سانس بھی آہستہ‘ کے ذریعے اخلاقیات کے نظام پر سوالات قائم کئے ہیں۔ اس کا اصرار ہے کہ انسانی اخلاقیات انسان کے نہیں بلکہ قدرت کے ہاتھ میں ہے۔ قدرت اپنے پھیلاؤ، ارتقاء اور دفاع میں انسانی فکر کو ہمیشہ شکست دیتی رہی ہے۔ زندگی بہر حال ارتقاء سے عبارت ہے اور انسان اس زمین پر قدرت کا اسیر ہے۔ قدرت اپنے قوانین، اصول اور نظریے خود انسانوں کے توسط سے خلق کرتی ہے۔ کہیں اس کے خلاف انسان بر سرِپیکار بھی ہوتا ہے اور اپنے ذاتی قوانین کو فوقیت دینے کی کوشش کرتا ہے لیکن یہ قدرت کی سفاکی اور آفاق کی کار گہی کے سامنے جیت نہیں پاتے۔ بلکہ ایسے افراد قدرت کے قوانین سے ٹکرانے کی صورت میں خود ہی ڈائنو سورس کی طرح اپنا وجود مٹا دیتے ہیں۔ 

ذوقی نے اس ناول میں تقسیمِ وطن، ہجرت، خون خرابے اور جنگوں سے پیدا ہونے کرائسس کو بھی پیش کیا ہے اور یہ درشایا ہے کے بچوں کی جذباتی اور ذہنی زندگی کو یہ آسیب کیسے آہستہ آہستہ دیمک کی طرح کھا کر کھوکھلا کر دیتے ہیں اور ایک دن ایسا بھی آتا ہے جب ان کا ربط دنیا سے کٹ جا تا ہے اور وہ درد اور کرب کی ایسی تاریک کھائی میں گر جاتے ہیں۔۔ جہان ان کی شخصیت ہماری نظروں سے اوجھل ہو جاتی ہے لیکن ان کے رونے کی آواز ہمارے کانوں پر دستک دیتی رہتی ہے۔۔۔ یہ رونے کا مرض بڑھتا جاتا ہے لیکن اس کا اعلاج نہ کسی ڈاکٹر کے پاس ہے نہ کسی تاریخی و تہذیبی مطب میں۔۔۔ لوگ اس حالت کو جناتوں اور غیر مرئی قوتوں سے منسوب کرتے ہیں لیکن یہ سب شکستِ ذات کے اظہار کے سوا کچھ نہیں۔ ناول کی کہانی آزادی کے دور سے شروع ہوتی ہے اور موجودہ بھارت کی سیاسی اور سماجی تاریخ کو پیش کرتی ہوئی بابری مسجد کے انہدام تک سفر کرتی ہے۔ 

 ’لے سانس بھی آہستہ‘ ایک ایسا ناول ہے جس کے بیانیہ کی شادابی، تکنیک کی ہنر مندی، کردار نگاری، اور موضوع پر ابھی کئی مضامیں لکھے جائیں گے۔ یہ مختصر عبارت تو بس ابتدا ہے۔ ذوقی نے فینتاسی، تجسس، مافوق الفطرت عناصر کی طلسمی دنیا کے خوب صورت استعمال سے ناول کے کینواس کو تازگی عطا کی ہے۔ ناول قاری کو اپنی گرفت میں کر لیتا ہے اور یہ کسی بھی ناول کا بنیادی وصف ہونا چاہیے۔ ناول نقاد وں کے لیے نہیں بلکہ قارئین کے لیے تحریر کیا جاتا ہے۔ افسوس اردو میں نقادوں کی ایک ایسی بد بخت نسل پیدا ہوئی جس نے پژمردہ تحریروں کو ہی خالص ادب کہلوانے کی حماقت کی۔ ایسے نقادوں نے بے معنی اور زندگی سے محروم نثر پاروں کو ناول کہا اور اس کے پرچار میں تن اور من سے جوٹے رہے تاکہ تھوڑا دھن بھی مل جائے۔ یہ ادب کی بنیادی خوبی پر حملہ تھا اور ایسے حملوں سے ہمارے یہاں کچھ ناول حاملہ ہوئے جن کی پیدائش کو میں موت کی کتاب سمجھتا ہوں۔ ایسے مردہ نثر پاروں کے مدِ مقابل ’لے سانس بھی آہستہ‘ جیسے ناول اردو میں منظر عام پر آرہے ہیں اور یہی جواب ہے ان بگڑے ہوئے نقادوں کی خوشامد میں لکھنے والے قلم کاروں کے لیے۔ ذوقی کے ناول میں ان کے لیے ایک پیغام بھی ہے کہ موت کے شب خون سے نکل کر ادب کی رعنائی اور شادابی کی طرف مراجعت ہی ان کے حق میں بہتر ہے۔ 

٭٭٭
مشرف عالم ذوقی کے چند اہم ناول__ایک جائزہ

ڈاکٹر شہاب ظفر اعظمی
مشرف عالم ذوقی اردو کے ان اہم ناول نگاروں میں ہیں جنہوں نے جو کچھ لکھا بہت سوچ سمجھ کر اور پوری ذمے داری کے ساتھ لکھا۔ ’’نیلام گھر‘‘ ، ’’شہر چپ ہے ‘‘ ، ’’بیان‘‘ ، پوکے مان کی دنیا‘‘ اور ’’پروفیسر ایس کی عجیب داستان وایا سونامی‘‘ ان کے مشہور ناول ہیں۔ ان میں موضوع کے اعتبار سے ’’بیان‘‘ کو کافی شہرت ملی۔ ’’شہر چپ ہے ‘‘ فلمی اور میلو ڈرامائی طرز پر لکھا ہوا ملک اور قوم کا المیہ ہے جس میں ذوقی نے غریب طبقے کی لاچاری، بے روزگاری اور انجام کار بیزاری کی عکاسی کی ہے۔ ’’نیلام گھر‘‘ (1992) موجودہ انتظامیہ کی بدعنوانیوں ، سماجی برائیوں ، دفتروں میں افسر شاہی کے ظلم، عورتوں کے استحصال اور پولیس کی جبر کی کہانی ہے اور قاری سے نظام کی تبدیلی کے لئے اُٹھ کھڑے ہونے کا تقاضا کرتی ہے۔ ’’بیان‘‘ (1995) ہندوستان کی مشترکہ تہذیبی و ثقافتی اقدار کے زوال کا نوحہ ہے۔ تقسیم ہند سے لے کر بمبئی کی نسل کشی کی بربریت کے عام فہم اہم واقعات اور بابری مسجد کی شہادت کے بعد ہندوستان میں مسلمانوں کی سیاسی حیثیت کا بے باک اور جرأت مندانہ تجزیہ اس ناول کا خاصہ ہے۔ 

مشرف عالم ذوقی کو موضوعاتی ناول لکھنے میں مہارت حاصل ہے۔ وہ بے باکی اور نڈرتا سے دیش، سماج، معاشرے ، تہذیب و تمدن اور انسانیت کے بنتے بگڑتے نقوش کو نہ صرف اپنی تیز آنکھوں سے دیکھتے ہیں ، مشاہدہ کرتے ہیں بلکہ اس کرب کو دل میں اتار لیتے ہیں اور پھر ان کا قلم اپنے موضوع کے ساتھ بھرپور طریقے سے انصاف کرتا ہے۔ یہی وجہ ہے کہ ’’بیان‘‘ اپنے موضوع پر لکھی جانے والی تحریروں میں سب سے زیادہ قابل اعتناء تحریر سمجھی گئی۔ ذوقی کے اسلوب میں موضوع کا انتخاب، اس کا گہرائی و گیرائی کے ساتھ مطالعہ، پیش کش اور پھر پڑھنے والوں کے دلوں تک پہنچ جانا ایسے عناصر ہیں جن کے لئے غیر معمولی ذہانت اور حساس شعور کی ضرورت ہوتی ہے۔ جو ذوقی کے اندر بدرجہ اتم موجود ہے۔ بیانیہ کے سلسلے میں طرح طرح کے نام گنائے جاتے ہیں سپاٹ بیانیہ، غیر سپاٹ بیانیہ، تخلیقی بیانیہ، پریم چندی بیانیہ، کرشن چندری بیانیہ اور ابوالکلامی بیانیہ وغیرہ بیانیہ کے ان تمام رنگوں کے امتزاج سے ذوقی نے اپنا ایک الگ بیانیہ پیدا کیا ہے جس کا خوبصورت اور معنی خیز استعمال ’’بیان‘‘ میں ملتا ہے۔ وہ اپنے Diction کا استعمال کردار کی حیثیت اس کے معیار اور اس کی نفسیات کو دھیان میں رکھتے ہوئے کرتے ہیں۔ اس کے ساتھ ساتھ عبارت میں یا کرداروں کے مکالمے میں ایسے جملے لکھتے جاتے ہیں جو ساخت کے اعتبار سے مختصر ہوتے ہیں مگر ان کے اندر جو گہرائی چھپی ہوتی ہے وہ قاری کے ذہن اور اس کے وجود میں تلاطم پیدا کر دیتی ہے۔ 

 ’’اب تم بھی خطرے میں ہو بالمکند شرما جوشؔ‘‘ 

 ’’کیوں ؟‘‘ 
 ’’تمہارے نام کے ساتھ جوش لگا ہے … آدھے مسلمان…‘‘ 

 ’’میاں ایسا ہوا تو ازار بند کھول کر…‘‘ 

 ’’کھولو گے تب بھی فرق نہیں پڑے گا انہیں ‘‘ برکت حسین پن ڈبے سے پان نکالتے ہیں ‘‘ تب بھی فرق نہیں پڑے گا جوش میاں … کیونکہ اب ہمارے بعد… تم ہو… تم جیسے سیکولر سوچنے والے … اب وہ چن چن کر تمہیں ختم کریں گے ‘‘ (160) 

 ’’فساد۔ چھوٹے چھوٹے بے قصور بچوں کی اموات… لاشیں ہی لاشیں …عورتوں ، کم سن لڑکیوں کے ساتھ زنا بالجبر… جھلسے ہوئے گھر… چیخیں … گھروں سے اٹھتا ہوا دھواں … چاروں طرف خون کے اڑتے ہوئے چھینٹے اور چھوٹے چھوٹے بچے ‘‘ (161) 

 ’’اس کے ذہن میں لگاتار دھماکے ہو رہے تھے جیسے ڈھیر سارے بم گولے چھوٹ رہے ہوں۔ آنکھوں کے آگے نلکانی کا چہرہ بار بار اُبھر رہا تھا۔ تم اسے ہتیا کہتے ہو۔ دھرم کے کام میں ہتیا اپرادھ جیسے شبد نہیں ہوتے۔ دھرم نے ستیہ کے لئے کئے گئے یُدھ کو کبھی غلط نہیں کہا‘‘ (162) 

ذوقی نے روز مرہ پیش آنے والے واقعات، حادثات کا گہرائی سے مشاہدہ کیا اور جس طرح محسوس کیا اسی سچائی سے کاغذ پر اتار دیا ہے۔ ان کا لہجہ، اسلوب بیان سادہ اور سلیس ہے۔ کہیں کہیں علامتیں بھی ہیں مگر ابہام کہیں نہیں۔ ’’بیان‘‘ ایک طرح سے ’’سیاست‘‘ سے جڑا ہوا ناول ہے ، بابری مسجد کے انہدام یا شہادت کا مرثیہ ہے۔ ذوقی نے ہمیں دھوکہ دینے والے اس کھوکھلے سیکولرزم کو محسوس کر لیا ہے جو اب زیادہ دن کا مہمان نظر نہیں آتا۔ اب اس کی جگہ ’’ہندتو‘‘ کی حکومت ہو گی۔ انہوں نے ہندوستان میں جو کچھ ہو رہا ہے یا جو کچھ ہونے کی امیدیں ہیں انہیں اچھی طرح پہچان لیا ہے۔ اسی لئے ’’بیان‘‘ اتنا المناک، درد بھرا اور سچائیوں سے پُر ہے۔ یہ ناول بالمکندشرما جوش کے بیان سے شروع ہوتا ہے۔ وہ بیان جو وہ زندگی بھر نہیں دے پائے اور سورگواسی ہو گئے۔ جوشؔ اور برکت حسین اس تہذیب، سماج، معاشرہ، زبان رسم و رواج، بھائی چارے کی علامت ہیں جواب اپنا جنازہ خود اپنے کاندھوں پر اٹھائے ماتم کناں ہیں کہ یہ کیا ہو گیا، کیا ہو رہا ہے۔ یہ محبت کے پیڑ میں پھولوں کے بجائے کانٹے کہاں سے پیدا ہو گئے۔ ’’بیان‘‘ کے مرکزی کردار جوش اور برکت حسین کے علاوہ بھاجپا اور کانگریس بھی ہیں۔ یہ ناول اپنے آپ میں ایک بھر پور المیہ ہے ، ذوقی نے کہیں کہیں ایسے الفاظ اور ایسے جملے لکھے ہیں کہ بے ساختہ یا تو دل بھر آتا ہے یا اس تباہی پر غصہ آتا ہے۔ ڈر لگتا ہے۔ مستقبل کا عفریت اپنے خطرناک دانت نکالے سب کچھ مٹا دینے کے ارادے سے دلوں کو خوف وذلت کا لبادہ اوڑھنے پر مجبور کر دیتا ہے۔ اس ناول کا پہلا باب ڈراؤنا خواب ہے جس میں جوش اور برکت حسین اپنے ماضی کو کھوج رہے ہیں۔ کبھی نا امید ہوتے ہیں کبھی پُر امید۔ برکت حسین ابھی تک مسلمانوں کی اس روایت کا احترام کر رہے ہیں کہ پان کھا کر اُگالدان ہوتے ہوئے پیک زمین یا دیوار پر تھوکیں گے۔ بالمکند شرما جوش اردو اور فارسی کا عالم ہونے کے ساتھ ساتھ شاعر بھی ہیں اور برکت حسین ان کے عزیز دوست، سخن فہم، شاعری کے دلدادہ۔ وہ مشاعرے میں جانے سے پہلے دیوان حافظ سے فال نکالتے ہیں کہ آج کامیابی ملے گی کہ نہیں۔ ان کا رہن سہن، رسم و رواج، زبان، تہذیب و تمدن بالکل مسلمانوں جیسا ہے اس لئے کہ وہ ہندو مسلمان کے فلسفے سے بے نیاز ہیں۔ یوں وہ اپنے مذہب کی پابندیاں بھی قبول کرتے ہیں۔ مگر ہندوستان اور پاکستان کی دو جنگیں بھی ان کے نظریات پر اثر انداز نہ ہو سکیں اور نہ ان کو الگ کر سکیں بلکہ دونوں مل بیٹھ کر اس نادانی کا حل تلاش کرنے کی کوشش کرتے رہتے ہیں۔ 

بابری مسجد کے سانحہ پر اس سے خوبصورت اور حقیقت پر مبنی تحریر شاید ہی لکھی جا سکے۔ اس کے ایک ایک لفظ میں درد پوشیدہ ہے۔ اس کے ایک جملے میں موجودہ نام نہاد سیکولر سماج پر طنز ہے اور اس کا ایک ایک فقرہ تہذیب وتمدن کے دشمنوں کے منہ پر طمانچہ ہے۔ ذوقی کی طنزیہ عبارتیں ان کے اسلوب کی جان ہیں۔ مثلاً اقتباسات دیکھئے :

 ’’ابھی اینٹھو مت زیادہ جوش بھائی… وہ دن آئے گا جب بازار میں مول کرنے جاؤ گے تو پوچھا جائے گا کس کی تھالی چاہئے ہندو کی تھالی… یا مسلمانوں کی تھالی‘‘ (163) 

 ’’ایک بات پوچھوں ددو

پوچھو
آپ مسلمان ہیں کیا؟
کتاب پڑھتے پڑھتے وہ ایسے چونکے جیسے کسی نے انجانے طور پر عقب سے حملہ کر دیا ہو وہ غصّے میں گھوم گئے۔ کیوں ‘‘ ؟
 ’’آپ اردو جو پڑھتے ہیں ‘‘ مالو معصومیت سے بولی۔ انہوں نے گھبرا کر مالو کو چھوڑ دیا۔ ہکا بکا اُسے دیکھتے رہے پھر زور زور سے ہنس پڑے ‘‘ (164) 

 ’’مسلمان کیسے ہوتے ہیں ؟‘‘ 
 ’’ایک دم سے گندے ‘‘ ددّو کھلے تو مالو ڈر بھول کر معصومیت کی رو میں بہتی گئی ’’ بُرے کیسے ؟‘‘ 
 ’’وہ نہاتے نہیں ہیں نا‘‘ ماں کہتی ہے وہ گھر کو گندہ رکھتے ہیں ، جانوروں کو مارتے ہیں اور …‘‘ (165) 

 ’’ہاتھوں سے پیادے گرا دیئے گئے آواز لرز گئی، تم کیا ہراؤ گے میاں ، اب تو ہم لگاتار ہار رہے ہیں ، ہر محاذ پر… ہمارے لئے ہا رہی ہار لکھا ہے۔‘‘ (166) 

ذوقی نے اس ناول کے توسط سے اردو فکشن کو ایک نیا ڈکشن ایک نیا لب و لہجہ دیا ہے جو براہ راست بیانیہ سے بھی آگے کی چیز ہے۔ انہوں نے ناول نگاری کے ان مروجہ اسالیب سے گریز کیا ہے جہاں ناول کی کہانی ایک محدود فریم ورک میں الجھے الجھے پیچیدہ فلسفوں اور فارسی آمیز زبان کے بوجھل ماحول میں گم کر دی جاتی ہے۔ ذوقی ناول میں زبان سے زیادہ اہم موضوع کو گردانتے ہیں۔ وہ محض الفاظ کی قلابازی پر یقین نہیں رکھتے اور نہ ہی کسی چونکانے والے کلائمکس پر۔ ذوقی کا اصل یقین تو وہ زندگی ہے کہ بقول ہمنگ وے ’’ہم انسان ہیں اور ہمیں زندہ رہنے کا حق حاصل ہے۔‘‘ ایسا لگتا ہے جیسے ذوقی ایک فوٹوگرافر ہیں جو کسی مینار کی اونچی چوٹی پر کھڑے موجودہ سماج کی تصویریں کھینچ رہے ہیں۔ لیکن وہ محض تصویر کشی کرنا نہیں چاہتے ان کے اندر کا فنکار ایسے تمام واقعے ، حادثے یا المیے پر بہت خاموشی کے ساتھ اور بغیر آواز کے اپنی مداخلت یا اپنا احتجاج بھی درج کراتا رہتا ہے۔ مثلاً 

 ’’جو کچھ ہو رہا ہے وہ مذہب کے نام سے ہو رہا ہے۔ جن کے نام پر لڑنے اور کٹنے کا سلسلہ چل رہا ہے وہ دھرم استھل ہیں۔ رام اور خدا آپس میں لڑنے یا دیکھنے نہیں آرہے ہیں ، آرہے ہیں ہم اور آپ جیسے لوگ… یہ مذہب کو آپ لوگ اپنے گھروں میں بند کیوں نہیں رکھتے۔ نمائش کے لئے باہر کیوں نکال لیتے ہیں۔‘‘ (167) 

 ’’بالمکند شرما جوش، اب ہوش میں آؤ… ورنہ جان لو اردو کو مسلمانوں سے جوڑنے والے کسی دن تم کو بھی مولوی بنا کر خاندان سے علیحدہ کر سکتے ہیں۔‘‘ (168) 

احتجاج کا یہ رویہ ’’بیان‘‘ کا وہ مرکزی نقطہ ہے جہاں مصنف نے اپنا غم و غصہ درج کرایا ہے۔ یہ لب و لہجہ اور اس کے ساتھ چھوٹے چھوٹے خوبصورت بولتے ہوئے جملے ، ہندوستانی زبان، یہی وہ منفرد اسلوب ہے جسے ذوقی نے اپنایا ہے اور اس نئے اسلوب کی بدولت وہ اردو ناول کو ایک نیا ڈائمنشن دینے میں کامیاب رہے ہیں۔ ایسا نہیں ہے کہ یہ اسلوب زبان کو خوبصورت بنانے والے عناصر سے یکسر پاک ہے اس میں صنائع بھی ہیں اور شعوری کوششیں بھی۔ مگر یہ صنائع زبان کا داخلی حصہ بن کر سامنے آئے ہیں اور کہانی میں ڈرامائی حسن پیدا کرتے ہیں مثلاً تمثیلوں اور استعاروں میں لپٹے ہوئے یہ جملے ملاحظہ کیجئے۔ 

 ’’تہذیب کسی بندوق کی گولی کی طرح پیدا ہوتے ہی جسم میں داغ دی جاتی تھی‘‘ 
 ’’واقعات نے دنگوں کا لباس پہن لیا‘‘ 
 ’’ہیلی کاپٹر اڑتے تھے تو لگتا تھا ایک خوفناک چڑیا اپنے پروں کو پھیلائے اپنی چونچ میں کوئی خطرناک بم دبائے گھوم رہی ہے ‘‘ 

 ’’آداب اور اخلاق کی موٹی موٹی وزنی کتابیں جو بچپن سے تربیت کی نرم نرم پیٹھ پر باندھ دی گئی تھیں ‘‘ 
 ’’لوگوں کے چہروں پر حیرت اگتی تھی، ہر دن کے اخبار میں حیرت اُگتی تھی‘‘ 
 ’’آنکھوں کے آگے لگا تار خونی رتھ یاترائیں گزرتی رہیں ‘‘ 
 ’’ایک سوال تھا جو اکثر مانس نوچنے والے گدھ کی طرح انہیں نوچتا رہتا تھا کہ خواب تک جانے والے راستوں کو پکڑنے کے لئے جو چیز ہوتی ہے وہ کہاں سے لاؤ گے تم؟‘‘ 

اسی طرح علامتوں اور استعاروں کی چاشنی میں ڈوبے ہوئے کچھ ایسے شیریں اور خوبصورت جملے ہیں جو ذہن سے چپک کر رہ جاتے ہیں۔ ان جملوں میں لہجے کے نئے پن، زبان کی لطافت اور پوشیدہ حقیقت بیانی کی جتنی بھی تعریف کی جائے کم ہے۔ آپ بھی دیکھئے ___

 ’’ہاتھ پیشانی تک جا کر سلام بن جاتے ‘‘ 

 ’’ملک کے حاشیہ پر سب سے بڑا ہیرو مذہب ہے ‘‘ 

 ’’انہیں اپنی مسکراہٹ کسی بری خبر کی طرح ٹوٹتی ہوئی لگی‘‘ 
 ’’فضا میں بارود ہے اور گھر میں مصلیٰ بچھ رہے ہیں ‘‘ 
 ’’شہر کے آسمان پر فرقہ واریت کے گدھ لگاتار گھوم رہے تھے ‘‘ 

 ’’ساڑھے بارہ اور ڈیڑھ بجے کے درمیان واقعات نے رنگوں کا لباس پہن لیا‘‘ 
 ’’ماحول میں سناٹا پسرا تھا‘‘ 

شروع سے آخر تک ایسے اقتباسات کی کمی نہیں۔ ایسے اقتباسات کا ہر لفظ چونکاتا ہے ، ہر جملے میں بلا کی تاثیر ہے۔ 

ذوقی کو اردو کے ساتھ ساتھ ہندی زبان پر بھی عبور حاصل ہے۔ ناول کی فضا چونکہ ہندو مسلم کرداروں کے ارد گرد بُنی گئی ہے اس لئے کردار اردو بولنے والے بھی ہیں اور ہندی بھی۔ بھاجپا کے جلسوں ، میٹنگوں اور کارکنوں کی گفتگو میں اس زبان کا استعمال ضروری تھا کہ حقیقت بیانی اس کا تقاضا کر رہی تھی۔ ایسے مواقع پر ہندی الفاظ، جملے یہاں تک کہ لمبے لمبے پیراگراف بھی ملتے ہیں اور اس کا اثر مصنف پر اتنا شدید ہوا ہے کہ وہ اردو بیانات اور جملوں میں بھی برجستہ ہندی الفاظ کا استعمال کثرت سے کر بیٹھے ہیں۔ اس خصوصیت کی بنا پر ’’بیان‘‘ کو رسم الخط کی تبدیلی کے بعد بڑی آسانی سے ہندی ناول بھی بنایا جا سکتا ہے۔ 

 ’’رام جنم بھومی وجئے کے بعد اب کاشی اور متھرا کی باری ہے … یہ رتھ چلتا رہے گا اس سمئے تک جب تک ہم شتابدی پرانی داستا کے اس وستر کو اتار نہیں پھینکتے ہیں ‘‘ (169) 

 ’’ہم نے آدھونک اتہاس تیار کر لی ہے ___ مہینے دو مہینے یا سال بھر میں اتنی کتابیں بازار میں آ جائیں گی کہ لوگ پرانے اتہاس کو بھول جائیں گے۔ اس کے لئے کچھ نئے اتہاس بھی گڑھنے پڑیں گے ؟ تتھاستو۔ ستیہ کی کھوج کے لئے کبھی کبھی ایسا کرنا پڑتا ہے۔ داس کو مکتی دلوانے کے لئے کبھی کبھی جھوٹ کا سہارا لینا پڑتا ہے اس لئے ہماری دھارمک کتابوں میں اس جھوٹ کو غلط نہیں کہا گیا ہے۔ ہم ہر کونے سے اٹھیں گے ، چپے چپے سے اٹھیں گے ، ہم چاروں دشاؤں سے اٹھیں گے ، ہم ندی، سمندر، جل، پہاڑ، چٹان، چاروں اور سے جٹیں گے۔ ہم جٹیں گے ہم چپے چپے پر پھیلیں گے اور ہم وجئی رہیں گے ‘‘ (170) 

یہ وہ اسلوب ہے جو بلا رد و بدل دیوناگری رسم الخط میں لکھ دینے کے بعد ہندی ناول کا حصہ کہلائے گا۔ 

ذوقی نے ’’بیان‘‘ میں کچھ دستاویزی بیانات کو بھی کہانی کا حصہ بنایا ہے۔ یہ بیانات اخباری رپورٹ یا واقعے کا جزو لگتے ہیں۔ یہ بیانات پڑھنے والوں کو متاثر تو کرتے ہیں مگر ناول کے فن اور تسلسل کو مجروح بھی کرتے ہیں۔ ایسے مواقع پر تسلیمہ نسرین کا بنگلہ ناول ’’لجا‘‘ یاد آتا ہے جو دستاویزی بیانات پر ہی مشتمل ہے اور اسلوب کے اعتبار سے قاری کو زیادہ متاثر نہیں کر پاتا۔ ذوقی نے ان بیانات کے لئے ہوم ورک محنت سے کیا ہے جو قابل تعریف بھی ہے۔ مگر اعداد و شمار کی بجائے وہ متاثر کن واقعات سے یہ کام لیتے تو زیادہ بہتر ہوتا۔ حقیقت نگاری ایک فن ہے جو ایسے اعداد و شمار پر مشتمل بیان کا محتاج نہیں۔ 

 ’’تمہیں آشچر یہ نہیں ہونا چاہئے متھرا اور کاشی کے نعرے بھی آج کے نہیں۔ 1984 میں پہلی دھرم سنسد میں 76 پنتھ سمپردایوں کے 558دھرم آچاریوں نے حصہ لیا اس میں پہلی بار رام جنم بھومی اور کاشی وشوناتھ مندر کی مکتی کانر نئے لیا گیا‘‘ (171) 

 ’’اجودھیا فیض آباد سڑک پر جگہ جگہ ٹوٹے ہوئے مینارو ں کے ٹکڑے ابھی تک جوں کے توں پڑے ہیں۔ کوٹیا، قضیانہ اور ٹیڑھی بازار کے تباہ شدہ مکان دوبارہ تعمیر ہو رہے ہیں ریلیف کیمپوں سے مسلمان واپس آنے لگے ہیں لیکن برپا ہونیو الی قیامت کا اثر سب کے چہرے پر ہے۔ ایک محلہ ہے کٹرہ، وہاں مسلمانوں کے بہت سے مکان تھے شناخت کے لئے ان دروازوں پر ’کراس‘ کے نشان بنا دیئے گئے حادثہ کے روز سب نے اپنے اپنے دروازے پر ’’جئے شری رام‘‘ لکھ دیا جس کی وجہ سے مسلمانوں کے مکان کی پہچان آسان ہو گئی اور چن چن کر مسلمانوں کے مکان میں آگ لگا دی گئی۔‘‘ (172) 

ایسے ہی مواقع پر حقیقت نگاری پر حد سے زیادہ زور کی وجہ سے ذوقی زبان کے استعمال میں ’’حسن‘‘ کا عنصر فراموش کر جاتے ہیں۔ اس لئے ’’بیان‘‘ پر جہاں انہیں داد و تحسین سے نوازا گیا وہیں ناول کے ایسے سپاٹ بیانیہ انداز اور ایسی زبان کی تنقیص بھی کی گئی لیکن ذوقی ہر دو صورت میں کامیاب رہے اس موضوع پر لکھی جانے والی تمام تحریروں میں ان کی تحریر زیادہ معتبر اور قابل اعتنا سمجھی گئی۔ مجموعی طور پر ان کا منفرد اسلوب، عام ڈگر سے مختلف لب و لہجہ اور قصے پر ان کی چابکدستی ’’بیان‘‘ کو ایک ناقابل فراموش شاہکار کا درجہ دیتی ہے۔ 

ذوقی کا تازہ ناول ’’پوکے مان کی دنیا‘‘ (2004) نئی نسلوں اور نئی تہذیب کی افسوسناک تصویریں پیش کرتا ہے جہاں فلم، ٹی وی، کمپیوٹر اور کارٹون، بچوں کی زندگی کا حصہ بن گئے ہیں اور ’’گلوبلائزیشن‘‘ کے خوبصورت نام پر ایک نئی صارفیت زدہ، ہوس کی اجارہ داری کرنے والی تہذیب پیدا ہو رہی ہے۔ یہ ناول ذوقی کے مشاہدے کی گہرائی کا اچھا نمونہ ہے اور ثابت کرتا ہے کہ یہ ایماندار فنکار ہماری زندگی اور تہذیب کو متاثر کرنے والے ہر چھوٹے بڑے واقعے اور حادثے کو بہت شدت سے محسوس کرتا ہے اور جیسے محسوس کرتا ہے اسی سچائی سے کاغذ پر اتار دیتا ہے۔ آج والدین کے پاس وقت نہیں ہے۔ وہ دفتر کاروبار اور دیگر امور میں اس قدر مصروف ہیں کہ انہیں پتہ نہیں کہ ان کے بچے کیا کر رہے ہیں اور ان کی زندگی کون سا رُخ اختیار کر رہی ہے۔ اس کا نتیجہ یہ ہے کہ سائبر عہد کے بچے نہ صرف عمر سے پہلے جوان ہو رہے ہیں بلکہ ان کے ہوش و حواس پر جنس غالب ہو رہی ہے۔ آج کل بچے دھڑلے سے بلیو فلمیں اور فحش ویب سائٹس دیکھ رہے ہیں اور عملی زندگی میں بھی اسے اپنانے کی کوشش کر رہے ہیں۔ ظاہر ہے ایسے سائٹس بچوں کو Sexualکرائم کی طرف اُکساتے ہیں۔ ناول کے مرکزی کردار سنیل کمار رائے (جج) کے پاس ایسا ہی ایک کیس آتا ہے۔ بارہ سال کا روی کنچن اور اس کی ہم عمر اور ہم جماعت سونالی اپنے گھر میں بلیو فلم دیکھتے ہیں اور پھر وہی سب کچھ کر بیٹھتے ہیں۔ سونالی کا باپ جے چنگی دلت ہے اس کی سیاسی جماعت اسے مشورہ دیتی ہے کہ اس کا فائدہ اٹھایا جائے۔ جے چنگی اپنے کیریر کے لئے اس پر عمل کرتا ہے اور گھر میں اختلافات جنم لیتے ہیں۔ جج سنیل کمار پر سیاسی جماعت کی طرف سے دباؤ ہے کہ بچے کو زنا بالجبر کا مجرم قرار دے کر اسے سخت سزا دیں۔ سنیل کمار معاملے کی تہہ تک پہنچنے کے لئے بچے سے ملاقات کرتے ہیں اور حقیقت جاننے کے بعد بچے کو بچانے کی کوشش کرتے ہیں۔ اس لئے مقدمے کا فیصلہ سناتے وقت اصل مجرم اس بدلتی تہذیب، نئی ٹکنالوجی کو قرار دیتے ہیں جو بچوں کے چہرے بدلنے پر تُلی ہوئی ہے۔ 

 ’’میں پورے ہوش و حواس میں یہ فیصلہ سناتا ہوں کہ تعزیرات ہند دفعہ 302 کے تحت۔ میں اس نئی ٹکنالوجی، ملٹی نیشنل کمپنیز، کنزیومر ورلڈ اور گلوبلائزیشن کو سزائے موت کا حکم دیتا ہوں۔ ہینگ ٹودیتھ۔‘‘ 

ذوقی کا اصل Concern بچے ہیں۔ وہ محسوس کرتے ہیں کہ ہمارے ملک اور ہماری تہذیب کا مستقبل ان بچوں کے ساتھ ختم ہو رہا ہے۔ پرانی سنسکرتی بدل رہی ہے ایک نئی سنسکرتی وجود میں آ رہی ہے۔ بچے فنٹاسی اور رئیلٹی کے بیچ پھنس کر ایسے حادثے انجام دے رہے ہیں جیسا روی کنچن نے دیا۔ پوکے مان کارڈز، کارٹون اور ویب سائٹس بچوں سے ان کا بچپن چھین رہے ہیں۔ ذوقی ایک حساس فنکار ہیں اس لئے فنٹاسی کے غلط استعمال پر ان کا غصہ آتش فشاں بن جاتا ہے۔ وہ پُر زور احتجاج کرتے ہیں اور اپنا سارا زور قلم اپنی تہذیب اور بچوں کی معصومیت کو بچانے میں صرف کر دیتے ہیں۔ 

ذوقی نے اس ناول میں فن پر دسترس کا ثبوت دیا ہے اور اس مسئلے کو پر زور طریقے سے ابھارنے کے لئے ان تمام جزئیات پر گہری نگاہ ڈالی ہے جو ضروری ہیں۔ اس کے مکالمے ، ٹرائل کا حقیقی اور دلچسپ منظر، ریا اور نتن کے ذہنی رجحانات، بیوی اسنیہ اور دوست نکھل سے گفتگو میں بدلتی زندگی اور کشمکش کا اظہار ایسے بہت سے عناصر ہیں جن میں ناول نگار کی فنکاری نمایاں ہو کر سامنے آتی ہے۔ Documentation ذوقی کے اکثر ناولوں میں رہا ہے مگر Documentation کی وہ صورت جو ’’بیان‘‘ میں موجود تھی یہاں فنی بالیدگی اور ہمہ جہتی کے ساتھ سامنے آئی ہے۔ بیان اور دیگر ناولوں (بشمول پروفیسر ایس کی عجیب داستان) میں فکر اور موضوع کو فن پر حاوی پایا گیا ہے مگر ’’پوکے مان کی دنیا‘‘ ایسا ناول ہے جہاں فن موضوع پر حاوی نظر آتا ہے۔ زیادہ تر مکالموں اور Patches پر مشتمل اس ناول میں اسلوب کے اعتبار سے ’’بیان‘‘ سے زیادہ دلکشی ہے۔ برجستہ اور خوبصورت مکالمے اس ناول کا حسن ہیں اور سچویشن یا قصّے کے بجائے یہ مکالمے ہی ناول کو آگے بڑھاتے ہیں۔ 

ذوقی کا تازہ ترین ناول ’’پروفیسر ایس کی عجیب داستان وایا سونامی‘‘ (2005ئ) موجودہ عہد کی سماجی، سیاسی، مذہبی، ادبی اور فکری نا انصافیوں کے خلاف احتجاج کی داستان ہے۔ اس کے کردار تو کئی ہیں احمد علی، سدیپ دا، پرویز سانیال، صدرالدین قریشی، ا دیتی اور سیما وغیرہ، مگر ’’وقت‘‘ اس داستان کا اصل ہیرو ہے۔ وقت جو بھیانک طوفان سونامی کی طرح ہماری قدروں ، تہذیبوں ، ثقافتوں اور ایمانداریوں کو بہا لے جا رہا ہے اور اپنے پیچھے چھوڑ جا رہا ہے ، مکاری، دغا بازی، فریب، ہوس اور شیطانیت سے بھرا ایک مکروہ اور غلیظ سماج۔ جس میں رہنے والے با  شعور اور با ضمیر انسانوں کو اپنے انسان ہونے پر شرم محسوس ہو رہی ہے۔ ’’ذوقی‘‘ نے یہاں سونامی کا سہارا لے کر بدلتے ہوئے وقت کا بھیانک چہرہ پیش کیا ہے۔ ملاحظہ ہوں اس چہرے کے کچھ رنگ۔ 

سر اتنے بڑے بازار میں ہم سب بھی الگ الگ چھوٹے چھوٹے بازار بن گئے ہیں۔ ہم سب ایک ہی ریموٹ سے چلنے والے بازار ہیں جن پر کنٹرول کسی اور کا ہے۔ ہم وہی سوچتے ہیں جو ہمیں سوچنے کے لئے مجبور کیا جاتا ہے۔ ہم وہی کرتے ہیں جو ہمیں کرنے کے لئے کہا جاتا ہے اور آج اس بازار میں سے زیادہ بکنے والی کوئی چیز ہے تو ہے موت۔ موت جس کے گلیمر کو امریکہ سے لے کر انڈرورلڈ مافیا اور میڈیا تک کیش کرتی رہتی ہے۔ زندوں سے زیادہ بکتے ہیں مردے۔‘‘ (174) 

 ’’موسیو، ساری پیشن گوئیاں اب صحیح ثابت ہو رہی ہیں۔ ریگستان پھیل سکتے ہیں۔ مونگے کی چٹانیں غائب ہو سکتی ہیں۔ گرم ہوائیں اپنا رخ بدل سکتی ہیں۔ دنیا کا ایک بڑا حصہ برف میں گم ہو سکتا ہے اور ایک بڑے حصے کو دھوپ کی ہر پل بڑھتی ہوئی شدت جھلسا کر راکھ کر سکتی ہے۔ انٹارکٹیکا میں گھاس اُگ سکتی ہے۔ موسیو، ممکن ہے تب بھی یہ دنیا قائم رہے گی۔ بس ایک مرد اور ایک عورت۔ دنیا بننے کا عمل جاری رہے گا۔ کیوں کہ ہم ہیں۔ گلیشیر کے ٹوٹنے ، بھیانک زلزلے ، سونامی قہر کے باوجود ہم میں جینے کی طاقت موجود ہے۔‘‘ (175) 

 ’’آپ ہیں اور آپ کو حکومت کرنا ہے۔ جو حکومت کرتے ہیں وہ رشتوں ناطوں سے بے نیاز ہو جاتے ہیں۔ آپ کو حکومت کرنا ہے تو ایسے تمام رشتوں کو ٹھوکر مارنا ہو گا کیونکہ رشتے ہمیں کمزور کرتے ہیں۔ رشتے ہمیں غرض کی ڈور سے باندھتے ہیں۔‘‘ (176) 

سونامی لہریں اس ناول میں Under Current کے طور پر استعمال ہوئی ہیں۔ ایک طرف یہ 27؍دسمبر 2004 کی المناک صورت حال، کرب اذیت اور خوف و دہشت کو پیش کرتی ہیں تو دوسری طرف ان لہروں کی طرف اشارہ کرتی ہیں جو ہماری تہذیبی، ثقافتی اور ادبی دنیا کو تیزی سے نیست و نابود کرنے پر تلی ہیں۔ لیکن نیوٹن کے قانون کے مطابق ’’ہر عمل کا اس کے متوازی اور مخالف ایک ردّ عمل ہوتا ہے ‘‘ ناول میں وہ رد عمل پرو یز سانیال اور سیما کے ذریعے سامنے آتا ہے اور سونامی کی تیز لہر کی طرح پروفیسر قریشی کی تباہی و ہلاکت کا سبب بنتا ہے۔ 

ناول کا پہلا نصف حصہ زیادہ خوبصورت ہے۔ احمد علی اور ا دیتی سانیال کے کردار غیر معمولی ہیں اور ذہن پر پروفیسر یا پرویز سے زیادہ گہرا نقش قائم کرتے ہیں کہ جدوجہد اور کشمکش سے بھری زندگی گزارنے والے ایسے چہرے ہماری زندگی میں بار بار ملتے ہیں اور کچھ سوچنے پر مجبور کرتے ہیں۔ احمد علی کی زندگی کا سفر؟ غریبی سے امیری کا سفر، سدیپ دا جیسے کمیونسٹ کا ساتھ، جوٹ ملس کے منیجر کا قتل کرنے کا پلان، احمد علی کی توبہ، شاہ پور چھولداری میں آمد، کمیونزم سے مذہب کی طرف مراجعت، پرویز سانیال کا جنم اور پروفیسر قریشی کی عجیب داستان میں اس کی شمولیت اور درمیان میں سیما اور شیلی کے خودسپردگی سے بھر پور جذبات۔ یہ سفر ذوقی کے دلچسپ انداز بیان کی بدولت سحر انگیز ہو گیا ہے اور قاری کو اپنے ساتھ بہالے جانے کی قوت رکھتا ہے۔ ناول کا دوسرا نصف حصہ زیادہ تر سونامی المیے اور اس کی خوفناک تصویروں پر مشتمل ہے۔ یہاں ’’بیان‘‘ اور ’’پوکے مان کی دنیا‘‘ سے زیادہ Documentation ہے مگر ’’پوکے مان‘‘ میں جس فنی بالیدگی اور ہمہ جہتی کے ساتھ یہ صورت سامنے آئی تھی یہاں مفقود ہے۔ صفحہ 289سے 424 تک کے واقعات صحافتی ادب کا حصہ معلوم ہوتے ہیں اس لئے ناول کی طوالت اور پلاٹ کے ڈھیلے پن کا سبب بن جاتے ہیں۔ ناول میں بائبل کے طویل اقتباسات کا جگہ جگہ استعمال بھی قصّے کے جامعیت کو ایسا ہی نقصان پہنچاتا ہے۔ 

سونامی کے بہانے ذوقی نے ادب میں در آئی سونامی کا بھی جائزہ لیا ہے۔ ذوقی ایک بے باک، جری اور نڈر قلمکار ہیں اس لئے نہ صرف یہ کہ انہوں نے ادب کو سیاست، حکومت اور اقتدار کا ذریعہ بنانے والوں کے نام آسان اشاروں میں پیش کر دیئے ہیں بلکہ ادبی مافیا کا وہ بھیانک اور خوفناک چہرہ دکھایا ہے جو حساس قاری کے رونگٹے کھڑے کر دیتا ہے۔ اگر ذوقی کے بیانات میں سچائی ہے تو اردو سے دل و جان سے عشق کرنے والے ایک عام قاری کے لئے یہ ایک کربناک اور حیران کن دنیا ہے۔ اگر یہ سب صرف احتجاج ہے (کوئی ذاتی بغض و عناد یا دشمنی نہیں ) تو ٹھیک ہے کہ ہر فنکار کو نا انصافی اور ظلم کے خلاف احتجاج کی آزادی ہے۔ مگر ناول پڑھتے ہوئے ای ٹی وی کا معاملہ، رسالہ نکالنا، خانقاہی کا ناول لکھنا جیسے کچھ واقعات کے پس منظر میں مصنف کی ذاتی پُرخاش کی جھلک ملتی ہے۔ میرا خیال ہے کہ ادب کو ذاتی چپقلش، شکایت یا دشمنی کے اظہار کا ذریعہ نہیں بنانا چاہئے۔ اس حد تک کہ وہ فن پر حاوی ہو جائے اور قاری کو پہلی نظر میں اپنی جانب متوجہ کر لے۔ 

طوالت، Documentation اور ذاتیات سے ہم کر دیکھا جائے تو یہ ذوقی کا ایک اہم ناول ہے۔ اس میں عصری تقاضے اور حقائق ہیں اور زبان، اسلوب اور فکر کا وہ جادو ہے جو قاری کو اپنی گرفت میں لے لیتا ہے۔ 

٭٭٭
تہذیبوں کا تصادم اور ’’لے سانس بھی آہستہ…‘‘ 
نورین علی حق
اکیسویں صدی کے اس اعصاب شکن دور میں جب کہ پوری دنیا ایک گاؤں کی حیثیت اختیار کر گئی ہے۔ تہذیبیں آپسی تصادم کا شکار ہیں۔ رشتے ناطے سب بہت پیچھے رہ چکے ہیں۔ اور صورت حال یہ ہے کہ اس دور میں سانس لینا بھی مشکل ہو گیا ہے لیکن میر تقی میر نے آج سے بہت پہلے اس کی پیشین گوئی کر دی تھی کہ 
؎

لے سانس بھی آہستہ کہ نازک ہے بہت کام

آفاق کی اس کار گر شیشہ گری کا

جب میر یہ شعر کہہ رہے تھے اس دور میں سانسوں کی آمد و رفت اس قدر مشکل نہیں ہو گی جتنی آج ہے۔ بنیادی طور پر اس وقت میرا موضوع گفتگو میر کا یہ شعر نہیں بلکہ مشرف عالم ذوقی کا تازہ ترین ناول ’’لے سانس بھی آہستہ …‘‘ ہے۔ سوچتاہوں کہ ناول پر گفتگو کا آغاز کہاں سے کروں۔ چونکہ ناول کا کینوس بہت وسیع ہے۔ اس سے پہلے بھی کئی ایک معروف اور مؤثر ناول منصہ شہود پر آچکے ہیں۔ جن میں بالتفصیل تقسیم کا المیہ اور آزادی کے بعد کے مسائل بیان کیے گئے ہیں اور وہ اپنے اپنے عہد کو سمیٹتے ہوئے انجام بخیر کو پہنچ چکے ہیں۔ لیکن ذوقی کا ناول اس وقت منظر عام پر آیا ہے جب اکیسویں صدی کی پہلی دہائی ختم ہو چکی ہے۔ اور اس میں 1947سے تا حال تمام تر اہم واقعات و سانحات کو بھر پور طریقے سے سمیٹا گیا ہے۔ خواہ آزادی کے بعد رونما ہونے والے مسئلہ ہجرت کی بات ہو، جاگیردارانہ نظام کا خاتمہ، مسلمانوں کے زوال کا رزمیہ، چھوٹی کنکریوں کے اچھال کی بات ہو، مسلم معاشرہ میں توہم پرستی اور اندھ وشواس کی بات ہو، رشتوں کے توڑ پھوڑ کی بات ہو، جنس پرستی کا ننگا کھیل ہو یا اسلام کے نام پر ذاتی مفاد پرستی ہو یہاں سارے مسائل سمٹ آئے ہیں اور ایسے فطری انداز میں آئے ہیں کہ دل و دماغ کے بند دریچوں میں دھماکوں کا احساس شدت سے ہوتا ہے۔ 

 جہاں تک ذوقی کے اسلوب کی بات ہے تو ملک و بیرون ملک کا اردو طبقہ اور دانشور ان اس سے بخوبی واقف ہیں۔ جہاں معانی اظہار تخلیقیت کا اصل روپ دھار لیتے ہیں اور زبان کی حیثیت خارجی اور ثانوی ہو کر رہ جاتی ہے۔ آج سے بہت پہلے پروفیسر محمد حسن نے مبارک باد دیتے ہوئے ذوقی سے کہا تھا کہ آپ کے اندر ایک آگ ہے اس کی حفاظت کیجئے ، اس ناول کے مطالعہ کے بعد بھی حسن صاحب کی اس رائے پر تصدیق کی مہر ثبت ہو جاتی ہے۔ وہ آگ ذوقی کے یہاں اپنے ہونے کا احساس مختلف شکل و صورت میں کراتی ہے۔ میں سمجھتا ہوں کہ ماقبل کے تمام ناول بیان، مسلمان، ذبح، پوکے مان کی دنیا، پروفیسر ایس کی عجیب داستان وایا سنامی سے یہ ناول بہت آگے کی چیز ہے اور بعد میں آنے کے باوجود یہ ناول ذوقی کو پیچھے کی طرف لے جاتا ہے۔ اس کا قطعی یہ مطلب نہیں ہے کہ ذوقی کے فن، اس کے اظہار اور پیش کش کے رویوں میں زوال آیا ہے۔ اس کا مطلب صرف یہ ہے کہ یہ ناول ذوقی کو قرۃ العین حیدر، عصمت چغتائی اور دیگر بڑے ناول نگاروں کی صف میں بڑی خوبصورتی کے ساتھ سجا دیتا ہے۔ زمانی اعتبار سے آج بھی ذوقی کا شمار نئی نسل میں بلکہ 1980کے بعد کی صف میں ہوتا ہے۔ مگر انہوں نے گردش ایام کے گھوڑوں کو جس سبک روی کے ساتھ ماضی کے تھاہ اندھیروں میں دوڑایا ہے وہ قابل بیان اور لائق مطالعہ ہے۔ ناول میں ذوقی نے جس دیدہ دلیری، دل گیری اور نشیب و فراز سے ہوتے ہوئے جہاں تک ہمیں لے کر چلے ہیں وہ جوئے شیر لانے کے مترادف ہے۔ تہذیبوں کے تصادم کا شور اب ہر جگہ مل جائے گا۔ دنیا کے ہر گوشے میں یہ موضوع بحث ہے اور شاید اب رہے گا۔ ناول کا آغاز بھی انہی پر پیچ گلیوں میں ہوا ہے۔ کہتے ہیں کہ ہانڈی کا ایک چاول دیکھ کر پوری ہانڈی کا اندازہ ہو جاتا ہے۔ ابتدائی صفحات سے اقتباس حاضر ہے۔ جس سے ناول کے موضوع کا اندازہ بخوبی ہو جاتا ہے۔ 

 ’’ایک بچہ اس دنیا میں پہلی بار اپنی آنکھیں کھولتا ہے جیسے وہ ایک نئی دنیا کے آداب و نظام سمجھنے کے لیے اچانک زور زور سے رونے لگتا ہے۔ پھر تھوڑا سا بڑا ہونے پر اسے اسکول میں داخل کر دیا جاتا ہے۔ جہاں بے حد ہوش مندی کے ساتھ اسے بتایا جاتا ہے کہ Man is a social animal انسان ایک سماجی جانور ہے۔ وہ آہستہ آہستہ اپنے سماج کی شناخت کرتا ہے۔ مگر اس جانور کو کچھ لمحے کے لیے بھول جاتا ہے۔ جواب نصاب کی کتابوں سے نکل کر اس کے جسم میں پرورش پا رہا ہے۔ وقفے وقفے سے وہ جانور اس کے اندر سے باہر نکلنے کی کوشش کرتا ہے۔ مگر ہر بار سماجیات کے ریشمی غلاف میں وہ اس جانور کو چھپا لیتا ہے۔ 

 مگر کیا سچ مچ وہ اس جانور کو اپنے اندر چھپانے میں کامیاب ہے ؟ اخلاقیات اور سماجیات کی ہر کہانی اس جانور سے ہو کر گزرتی ہے۔ مگر ایک وقت آتا ہے جب مذہب سے لے کر اخلاقیات کی ایک عظیم الشان دیوار ہم اپنے آگے کھڑی کر دیتے ہیں۔‘‘ 


 سماجی منظر نامہ پر جس طرح کی تبدیلیاں رونما ہو رہی ہیں۔ اس کی گہرائی تک ذوقی ڈوب جاتے ہیں۔ اس سے پہلے بھی ان کے مختلف افسانوں میں وہ سب کچھ بیان کیا جا چکا ہے۔ جسے آج کا انسان دو رخی اور دوغلی زندگی میں اپنائے ہوئے ہے۔ وہ معاشرہ کے خول میں ڈھکا ضرور ہوتا ہے۔ لیکن درحقیقت ننگا ہوتا ہے۔ با رہا ان حقائق کو ذوقی نے وا کیا ہے۔ اس ناول میں بھی نئی نسل کی سوچ اور اس کی ذہنیت و ذہانت کو انہوں نے جس فطری پیمانہ میں بیان کیا ہے وہ قابل دید ہے یہ آسانی کے ساتھ نہیں کہا جا سکتا کہ ذوقی کے یہاں رشتوں کا تقدس پامال ہوتا ہے بلکہ ذوقی وہی کچھ لکھتے ہیں جو امتداد زمانہ کے ساتھ ہمارے مفروضہ مہذب معاشرہ میں ہو رہا ہے۔ پاش کالونیوں اور ماڈرن معاشرہ کی عکاسی ان کے یہاں جا بجا ملتی ہے۔ گو کہ اس کا اظہار ہمارا معاشرہ ہر کس و ناکس کے سامنے نہیں کرتا۔ اس کا ایک مخصوص دائرہ ہے جہاں وہ سب ننگے ہیں۔ ذوقی جنریشن گیپ کو بھی پیش نظر رکھتے ہیں۔ آج کے اس صارفی دور میں ہماری نئی نسل کیا سوچتی ہے اور کس طرح سوچی ہے۔ ذوقی نے اپنے خوبصورت اور چونکا دینے والے انداز میں بخوبی اس کا اظہار کیا ہے۔ اس مکالمہ کو دیکھیں جہاں دادا اور پوتی محو گفتگو ہیں۔ 

 ’’بس یہ گیم ہے ، میں زور سے ہنسا۔ ابھی جو کچھ تم نے کہا وہی گیم ہے۔ تمہارے ہی سوال سے شروع کرتے ہیں۔ تم چھت پر گئیں اور ممی چھت پر آ گئیں۔ 

رائٹ…
ہاں …
ممی کیوں آئیں …؟
شک… کہ میں کسی سے بات تو نہیں کر رہی۔ کسی سے کچھ چل تو نہیں رہا… یعنی…
ال لیگل… میں مسکرایا۔ لیکن ممی آ سکتی ہیں۔ کپڑے پسارنے یا کسی بھی کام سے … لیگل۔ کوئی شک نہیں۔ کسی شک کی گنجائش نہیں …
ہاں …
تمہارا موبائل پر بات کرنا…؟

سارہ زور سے ہنسی میرے لیے آب ویسلی ال لیگل۔ 

ممی کے لیے لیگل۔ اب آگے … ایسے کچھ پوائنٹ سوچو…

سارہ کی آنکھیں چمک رہی تھیں۔ اسے جانے انجانے ایک دلچسپ کھیل مل گیا تھا۔ 

 آتنک وادی۔ وہ زور سے تالیاں بجا کر ہنسی میرے ملک کے لیے ناجائز۔ مگر جس ملک نے بھیجا۔ اس کے لیے جائز۔ وفادار۔ 

اسی طرح ملک کے فوجی سپاہی… اور آگے … یعنی میں اگر Pregnant ہو جاتی ہوں۔ شادی سے پہلے … روانی میں بولتی ہوئی اچانک اسے اپنی غلطی کا احساس ہوا۔ میرا مطلب ہے کوئی لڑکی جس کی شادی نہیں ہوئی۔ ال لیگل۔ لیکن شادی کے بعد یہی چیز سارے گھر کی خوشی بن جاتی ہے …

 سارہ کی نظریں جھکی تھیں … میرے اندر کوئی سناٹا نہیں تھا۔ یہ نسل خود کو پہچانتی ہے۔ اس لیے کہیں بھی اپنی کوئی بھی بات سامنے رکھنے سے نہیں گھبراتی… اس کا مطلب ایک ہی چیز۔ ایک ہی وقت میں جائز اور ناجائز دونوں ہو سکتی ہیں … کیوں سارہ؟ 

ہاں ددو…

یعنی جو تمہارے لیے ابھی ناجائز ہے۔ وہ کسی کے لیے جائز…

ہاں ددو…‘‘ 


ناول دو خاندانوں کے گرد گھومتا ہے۔ زیادہ تر کردار انہی دو خاندانوں کے ہیں۔ اور ہر کردار اپنی جگہ مکمل اور سیٹ ہے۔ ایک کاردار خاندان ہے دوسرا نظر محمد کا خانوادہ ہے۔ دونوں ہی خانوادے آزادی سے پہلے جاگیردار تھے۔ دونوں کی اپنی اہمیت ہے۔ آگے پیچھے کرنے والے لوگ ہیں۔ لیکن آزادی کا سورج طلوع ہوتے ہی ہندستان کے دیگر جاگیردار خانوادوں کی طرح ان دونوں پر بھی زوال منڈلانے لگا ہے۔ آنسو بہانے کے علاوہ جب کوئی کام انسان کے پاس نہیں بچتا تو وہ کچھ ایسا سوچتا اور اس پر عمل کرتا ہے۔ جس سے اس کی خام خیالیوں کو تسکین ملتی ہے۔ 

 یہ دونوں خاندان بھی متاع گم گشتہ کو بھولنے کے لیے توہم پرستی کے شکار ہو جاتے ہیں۔ مولوی محفوظ جو عامل ہیں ان دونوں خاندانوں کی جگ ہنسائی کا ذریعہ بنتے ہیں۔ پہلے تو نظر محمد کی بیوی پر جنات کا سایہ بتا کر کاردار کے یہاں سے سفید کاغذ اور مرغ منگاتے ہیں اس طرح دونوں خاندان کے تعلقات ناول کے راوی عبدالرحمان کاردار کی طبیعت خراب ہو جانے سے خراب ہو جاتے ہیں۔ اور جب نظر محمد کا یقین مولوی صاحب سے اٹھ جا تا ہے تو مولوی صاحب ایک صبح وسیع الرحمن کاردار کے گھر پر دستک دیتے ہیں۔ اس طرح وسیع الرحمن کاردار کو بھی وہ اپنا شکار بناتے ہیں۔ زمین کے اندر پوشیدہ خزانہ کی داستان بتاتے ہیں چونکہ یہ خاندان بھی بظاہر متمول خاندان تھا لیکن جاگیرداری کے چھن جانے سے اندر ہی اندر خود کو کھوکھلا محسوس کر رہا تھا اس لیے یہ بھی مولوی صاحب کا شکار ہو جاتا ہے۔ پہلے تو وسیع الرحمن کاردار کی بیوی مخالفت کرتی ہیں لیکن پرسکون زندگی اور خزانہ کے حصول کے خواب انہیں بھی نرمی اختیار کرنے پر مجبور کر دیتے ہیں۔ 

ان تمام مواقع پر مطالعہ کے دوران ایسا محسوس ہوتا ہے کہ یہ سب کچھ ذوقی کی آپ بیتی ہے۔ اتنے فطری انداز میں بیان کیا ہے گویا سب کچھ مشاہدہ کی باتیں ہیں۔ آج کے ڈھونگی عامل کس طرح عوام کو پھانستے ہیں اس کی ایک جھلک یہاں محسوس کی جا سکتی ہے۔ 

 ’’اور وسیع بھائی! آپ تو پڑھے لکھے آدمی ہیں خاندانی آدمی ہیں۔ آپ سے کیا چھپا۔ آپ نے بھی ہزاروں کہانیاں سنی ہوں گی۔ یہ خزانہ آواز دیتا ہے۔ مگر یہ آواز سب نہیں سنتے۔ زمین کے اندر گڑا خزانہ برسوں مکین کو خواب خرگوش سے جگانے کی کوشش کرتا ہے۔ جو جاگ جاتے ہیں ، یہ خزانہ ان کا ہو جاتا ہے۔ جو سوئے رہ جاتے ہیں یہ خزانہ ان سے الگ ہو کر اپنی جگہ بدل دیتا ہے۔‘‘ 

 
اس طرح پورا گھر ان کے دام فریب میں آ کر زمینی خزانہ کے حصول کے لیے کھدائی کی تیاری میں مصروف ہو جاتا ہے۔ اور وہ دن بھی آتا ہے جب رات میں کھدائی شروع کی جاتی ہے اور صبح ہی محلہ والوں کو ایک نیا موضوع ہاتھ لگ جاتا ہے اور آہستہ آہستہ یہ بات عام ہو جاتی ہے کہ نظر محمد کی بیوی پر کاردار ہی جادو کرا رہے ہیں اور ایک منحوس دن پولس اہلکار بھی خاندان کی عزت و آبرو کی دھجیاں اڑانے ان کے گھر پہنچ جاتا ہے۔ آزادی کے فوری بعد پولس والوں کا کسی شریف خاندان میں آنا ہی عار کی بات تھی۔ اس پر مستزاد یہ کہ وسیع الرحمن کاردار سے پولس نے چند سوالات بھی کھدائی کے حوالے سے کر دیا۔ اس کے جواب میں ناول نگار نے وسیع الرحمن کاردار کی زبانی جن جملوں کو ادا کرایا ہے ، وہ پورے مسلم شرفا کا المیہ ہے۔ 

 ’’اندر پردہ ہو گیا۔ 

مردان خانے سے نکل کر ابا انسپکٹر کے ساتھ صحن میں ا ٓئے۔ انسپکٹر کو اشارہ کیا۔ اور لکڑی کے سیکچوں سے بنی ٹوکری ہٹا دی گئی —

 ’’یہ… اپنی قبر کھود رہا تھا — لوگ تو اپنے مرنے کے بعد قبر میں دفن ہوتے ہیں۔ قبر بھی گورکن کھودتے ہیں۔ لیکن میں ، وسیع احمد کاردار ولد سمیع احمد کاردار… کاردار خاندان کا یہ بدنصیب وارث، اس آزاد ہندستان میں بد نصیب حویلی کی میت اٹھاتے اٹھاتے اتنا تھک گیا کہ خود اپنے ہاتھوں سے اپنی قبر کھودنے لگا… اگر اپنی زندگی میں اپنی قبر کھودنا ناجائز ہے تو پھر جو سزا چور کی وہ میری… لے چلیے کوتوالی۔ میں چلنے کے لیے تیار ہوں —‘‘ 

ذوقی کے فن میں جا بجا نسوانی کردار بھی اپنی پوری آب و تاب کے ساتھ ملتے ہیں۔ وہ عورت کا مطلب چولہا پھونکنے کا آلہ یا بچہ جننے کی مشین نہیں سمجھتے۔ نہ ہی وہ ڈر کر گھر میں بیٹھ جانے والی خواتین کو پسند کرتے ہیں۔ ان کے نسوانی کردار ہمیشہ پر عزم ہوتے ہیں۔ جو ضرورت پڑنے پر تھانہ میں جا کر انسپکٹر کی کھینچائی بھی کرنے کی ہمت رکھتے ہیں۔ 

جس انداز میں انہوں نے نسوانی کردار کو اپنے اس ناول میں پیش کیا ہے وہ ہر کس و ناکس کے بس کی بات نہیں ہے۔ پولس انسپکٹر کی واپسی کے بعد وسیع الرحمن کاردار کی خراب حالت کی تاب نہ لا کر پردہ کی رسم توڑ کر ان کی بیوی تھانہ جاتی ہیں اور جو رویہ روا رکھتی ہیں۔ اگر وہی رویہ آج مسلم عورتیں اختیار کر لیں تو مسلمانوں کے بہت سے مسائل حل ہو جائیں گے۔ حالات کی مار سے اس ناول میں اتنی تبدیلیاں آئی ہیں کہ دل و دماغ سائیں سائیں کرنے لگتے ہیں۔ یہ سوچا بھی نہیں جا سکتا کہ عورت ایسا بھی کر سکتی ہے۔ لیکن ذوقی جانتے ہیں کہ عورت بہت کچھ کر سکتی ہے۔، اگر وہ ٹھان لے۔ 

 وسیع الرحمن کاردار کی بیوی یعنی عبدالرحمن کاردار کی ماں کی پولس انسپکٹر سے دو بہ دو گفتگو کا ایک حصہ ملاحظہ کریں۔ 

 ’’میں پوچھتی ہوں اپنی قبر کھودنا کس قانون میں جرم ہے — اور اگر جرم نہیں تو آپ کو کیا پڑی تھی میرے گھر آنے کی—کسی نے کچھ بھی کہا اور آپ ذمہ دار افسر بن کر چلے آئے —کسی نے کچھ بھی کہا تو آپ کنویں میں کود جائیں گے ؟ آپ یہ بھی نہیں سوچتے کہ آپ کی موجودگی کا کسی پر کتنا برا اثر ہو سکتا ہے۔ اگر دیکھنا ہے تو میرے ساتھ چلیے —کل جس شریف انسان کی حویلی میں اور اس کی موجودگی میں آپ گلاب جامن اور سموسے صاف کر رہے تھے ، محض آپ کی موجودگی کی وجہ سے وہ بستر مرگ پر ہے … اور میں پردہ کی رسم توڑ کر آپ کی اس کوتوالی میں آئی ہوں۔ آپ کو بتانے کہ اگر میرے میاں کو کچھ ہو گیا تو اپنی خیر بھول جائیے گا—اور دوبارہ کبھی سڑک سے گزرتے ہوئے بھی حویلی کی طرف آنکھ اٹھا کر مت دیکھئے گا — چلو عبدالرحمن…‘ 

اماں نے میرا ہاتھ تھاما—جس بجلی کی طرح آئی تھیں ، اسی بجلی کی طرح گیٹ سے باہر نکلیں اور رکشہ پر بیٹھ گئیں  — 
میرے اندر جیسے نگاڑے بج رہے تھے۔ 

دماغ میں دھماکے ہو رہے تھے …

اماں کا یہ چہرہ میں نے پہلی بار دیکھا تھا… میں تو بس ایک کمزور اماں کو جانتا تھا۔ حویلی کی بدحالی پر آنسو بہانے والی اماں یا ابّا کی ہر بات پر لڑ جانے والی اماں  — 

لیکن یہ اماں کوئی اور تھی…
ایک بدلی بدلی سی اماں ، شاید جس نے وقت کے خارو خس چنتے ہوئے پہلی بار جینا سیکھ لیا تھا۔ 

آج پہلی بار مجھے اماں پر فخر کا احساس ہوا تھا—‘‘ 


ناول میں دیگر کئی نسوانی کردار اور بھی ہیں جو اپنی اپنی جگہ متحرک ہیں۔ ان میں عبدالرحمن کاردار کی نئی نویلی ممانی، نادرہ، نگار، جینی، عبدالرحمن کاردار کی بیوی رقیہ۔ نادرہ اس ناول کی بہت ہی اہم کردار ہے لیکن بعض ایسے محرکات ہیں کہ نادرہ کو نگار پر اور نگار کو نادرہ پر فوقیت نہیں دی جا سکتی وہیں رقیہ کا کردار بھی اہم ہے۔ وہ عبدالرحمن کاردار کی بیوی ہے اور اکیسویں صدی میں جس انداز کی مصالحت پسند بیوی ہونی چاہئے وہ ہے۔ وہ جانتی ہے کہ عبدالرحمن کاردار کی محبوبہ نادرہ ہے۔ اس کا شوہر نادرہ کی حصول یابی کی راہ میں ناکامی کے باوجود اپنے وجود کے کسی گوشے میں اسے رکھتا ضرور ہے۔ ان تمام باتوں کے باوجود وہ اسے نادرہ سے ملنے اور اس سے باتیں کرنے سے نہیں روکتی اور ہر اس مقام پر جہاں نادرہ کو عبدالرحمن کا ردار کی ضرورت ہے وہ خود کو پیش کرتا ہے وہیں دوسری طرف نادرہ ہے جس کی دوستی نور محمد سے اس کی والدہ کے انتقال کی وجہ سے ہو جاتی ہے گو کہ اسے دوستی کا نام بھی نہیں دیا جا سکتا چونکہ نور محمد اور نادرہ کے حالات یکساں ہو گئے تھے۔ اس لیے ان دونوں کو ایک دوسرے سے انسیت بھی ہو گئی تھی۔ نادرہ اپنی ماں کو پاکستان میں ہی کھو چکی تھی اور اپنے والد کے ساتھ اپنی پھوپھی یعنی عبدالرحمن کاردار کے گھر میں رہنے کے لیے ہندستان چلی آئی تھی۔ اسی دوران عبدالرحمن کاردار سے محبت ہو گئی تھی۔ لیکن نور محمد میں اس کی دلچسپی کو دیکھ کر عبدالرحمن اسے بدلا بدلا سا محسوس کرنے لگا اور سرد جنگ کا آغاز ہو گیا اور دونوں ایک دوسرے سے دور ہوتے چلے گئے۔ جب کہ نادرہ کی قربت نور محمد سے بڑھتی چلی گئی دوسری طرف نور محمد اپنی پوری داستان عبدالرحمن کاردار کو اپنا بھائی اور دوست سمجھ کر بیان کرتا رہا۔ اور عبدالرحمن اندر ہی اندر ابلتے رہے اور رقابت کی آگ میں خود کو جلاتے رہے لیکن جو ہونا تھا وہ ہوا۔ نادرہ نور محمد کی ہو گئی لیکن حقیقی معنوں میں اس کی بھی کبھی نہ ہو سکی اور روز بروز حالات کی نازکی بڑھتی رہی ادھر راتوں کو جگ کر عبدالرحمن کاردار اس کا اسکیچ بناتے اور سوچوں کی پریوں کے پروں کا سہارا لے کر اس سے باتیں کرتے رہتے۔ لیکن کشمکش اس قدر ہے کہ کوئی فیصلہ کرنا ممکن نہیں اور زندگی آگے بڑھتی رہی۔ زندگی کے کڑے کوس میں پیدل چلتے ہوئے اپنے آخری لمحات میں نادرہ نے جو باتیں عبدالرحمن سے کی ہیں۔ وہ بالکل فطری، تصنع، بناوٹ اور لفاظیوں سے بالکل دور ہے وہ مکالمہ، مکالمہ کی صداقت قارئین کو جہاں لذت کام و دہن سے محفوظ کرتی ہے وہیں فضا آفرینی، منظر نگاری اور ماحول کا کرب انسانی وجود کو نم ناک کیے بغیر بھی نہیں رہتا۔ 

 ’’میرے ساتھ سفیان ماموں اور ممانی بھی ہیں۔ بلاؤں …؟ وہ ڈرائنگ روم میں ہیں … بلاؤں …

 ’نہیں … اس کے چہرے پر تذبذب کے آثار تھے … کچھ کہنا تھا تم سے۔ نہیں جانتی، زندگی کب بے وفائی کر جائے …‘ 

 ’نہیں نادرہ… میرے جسم میں اچانک کپکپی چھا گئی… فرط جذبات سے میں نے اس کے ہاتھوں کو چوم لیا۔ نور محمد کی نہیں جانتا، لیکن یہ جدائی مجھے بھی برداشت نہیں …‘ 
 ’تو پھر مجھے چھینا کیوں نہیں …؟ اس کی آواز لڑکھڑا رہی تھی—آنکھوں میں چمک تھی — بولو رحمن — چھین سکتے تھے مجھے  — تمہارے ہی گھر میں تھی — کوئی کچھ نہیں بولتا—کیوں نہیں چھینا…؟ اس نے گہری سانس لی  — دوبارہ میرے ہاتھوں کو چھوا — میری انگلیاں سہلاتے ہوئے اس کے آنسو بہہ رہے تھے …۔ 

مجھے بولنے دو رحمن… اور ہاں …ہاتھ مت ہٹانا… پکڑے رہنے دو — اچھا لگ رہا ہے۔ 

 یہ اور اس طرح کے مکالموں کے جملے اہمیت کے حامل ہیں۔ گفتگو میں توڑ، نشیب وفراز یہاں بالکل فطری انداز کے ہیں۔ گفتگو میں تسلسل بالکل نہیں کہ اسے مولوی کے خطاب کا نام دیا جائے۔ ذوقی کے بہت سارے فنی تجربات بلکہ کمالات میں سے ایک یہ بھی ہے۔ اسی سلسلہ گفتگو کا ایک اقتباس ملاحظہ کریں۔ 

 ’’مجھے کیوں نہیں مانگا—؟ دیکھو میری بیٹی کو… زندہ لاش لگتی ہے نا… ممکن تھا۔ تمہاری ہو جاتی تو زندگی میں یہ وقت ہی نہیں آتا — کیوں نہیں چھینا مجھے … مار دو ں گی تمہیں …‘ 
اس نے گردن پر اپنی انگلیاں سخت کیں اور دوسرے ہی لمحے پھوٹ پھوٹ کر رو پڑی — مار بھی تو نہیں سکتی تمہیں  — تمہارا یہی احساس تو بس مجھے اب تک زندہ رکھے ہے رحمن — ورنہ یہ نادرہ تو کب کی مر گئی ہوتی…‘ 
میرے ہوش و حواس پر جیسے کوئی بجلی گری ہو—

وہ مسکرا رہی تھی… کہیں تم یہ تو نہیں سمجھ رہے تھے کہ میں نور سے پیار کرنے لگی تھی…
 ’ہاں …‘ میں نے گہری سانس کھینچی—
مجھے بھی بعد میں یہی احساس ہوا — پاگل تھے تم۔ اس کی کہانی میرے جیسی تھی۔ اس نے بھی ماں کو کھو دیا تھا — میری بھی ماں نہیں تھی — بس، ہمدردی تھی مجھے اس سے … سنا—‘ وہ چیخی — اور آج بھی ہمدردی ہے … میں پیار نہیں کرتی اسے  — پیار صرف تم سے کیا۔ پیار صرف تم سے کرتی ہوں رحمن — تم کیوں نہیں سمجھ پائے مجھے … پوچھا کیوں نہیں ایک بار بھی کہ سچ کیا ہے … میں سب بتا دیتی… اس زمانے میں ، مجھے ابو سے نفرت ہو گئی تھی — بس کچھ بھی اچھا نہیں لگتا تھا — ابو شادی کرنے والے تھے  — اور میں اس شادی کے خلاف تھی — میں امّی کو کیسے فراموش کر سکتی تھی — ابو میرا درد نہیں سمجھتے تھے۔ مگر — تم تو سمجھتے تھے۔ ان دنوں میری دنیا اجڑ گئی تھی — تم تو سہارا بن سکتے تھے میرا…
وقت ٹھہر گیا تھا…‘‘ 

اس کے بعد آہستہ آہستہ زوال کی طرف بڑھتے ہوئے ایک دن نادرہ زندگی سے ہار جاتی ہے۔ لیکن یہیں پر ناول کا رزمیہ اور المیہ ختم نہیں ہو جاتا۔ نادرہ اور نور محمد سے جو بیٹی پیدا ہوئی ہے وہ بھی ناول کا ایک بڑا المیہ ہے۔ جو معذور ہے اور والد ہونے کے ناطے نور محمد اس کی بھرپور دیکھ ریکھ کرتا ہے۔ وہ بڑی ہوتی رہتی ہے لیکن نادرہ کی وفائیں نور محمد کو ہمیشہ مجبور کرتی ہیں کہ وہ نگار کی تمام تر بجا اور بے جا خواہشات کی تکمیل کرے۔ اس دوران ایسے بھی واقعات رونما ہوئے ہیں جسے تحریر کی شکل دینا فنی کمال ہے۔ ذوقی نے یہاں پہنچ کر وہ تمام باتیں کیسے لکھیں۔ بات سمجھ میں نہیں آتی۔ سفاکانہ انداز اور کرداروں سے ایسا رویہ اختیار کرنا آسان کام نہیں ہوتا جس میں ذوقی کا مران گزرے ہیں۔ ناول ایسی راہوں سے ہو کر گزرا ہے جہاں نرم دل انسان کا کلیجہ منہ کو آ جاتا ہے۔ کبھی کبھی ناول نگار پر غصہ بھی آتا ہے اور کبھی اسے دل کیا تھاہ گہرائیوں سے مبارک باد پیش کرنے کو جی چاہتا ہے کہ ماہر ڈاکٹر وہی ہوتا ہے جس کے ہاتھ آپریشن کے وقت نہ کانپتے ہوں اور وہ بڑے اطمینان و سکون کے ساتھ اپنے فرائض انجام دیتا ہو۔ یہاں بھی ذوقی اپنے کرداروں کے ساتھ وہی رویہ روا رکھتے ہیں۔ البتہ کہیں بھی ان کا قلم رو رعایت نہیں کرتا۔ 


نور محمد کے کردار کو جس طرح ذوقی نے برتا ہے اس سے نور محمد دوام اختیار کر جاتا ہے از اول تا آخر نور محمد وہ عیسیٰ ہے جسے زندگی کے آخری ایام تک اپنی صلیب اٹھانی پڑتی ہے۔ پہلے وہ اپنی ماں کی دشوار گزار اور دل دہلا دینے والی زندگی کا سامنا کرتا ہے پھر ان کی وفات کو جھیلتا ہے۔ بعد میں نادرہ سے محبت کر بیٹھتا ہے لیکن لذت آشنائی و محبت زیادہ دن اسے راس نہیں آتی اور نادرہ کی کیفیت خراب ہونی شروع ہو جاتی ہے بالآخر وہ اپنی معذور بچی نگار کو نور محمد کے لیے چھوڑ کر داعی اجل کو لبیک کہتی ہے اسی پر بس نہیں ہوتا بلکہ نور محمد اپنی معذور اور عقل و خرد سے عاری بیٹی کو نہلاتا دھلاتا اس کے گندے کپڑے صاف کرتا ہے۔ پیشاب پاخانہ کراتا ہے۔ جب وہ اٹھارہ برس کی ہوتی ہے تو مجبور ہو کر اس کی اس خواہش کی تکمیل بھی کرتا ہے۔ جسے انسانی معاشرہ سب سے بڑا جرم گردانتا ہے۔ اس کے نتیجے میں نگار حاملہ بھی ہو جاتی ہے اور اب اسے اپنا باپ نور محمد مجرم نظر آنے لگتا ہے ، اسے وہ مار بھی دیتی ہے دیکھ کر چڑ چڑاتی ہے اس دوران جینی کی پیدائش کے بعد وہ دنیا سدھار جاتی ہے اب نور محمد کے سامنے سب سے بڑا سوال یہ ہے کہ اگر نگار اس کی بیٹی ہے تو جینی کون ہے ؟ اگر نادرہ اس کی بیوی تھی تو نگار کون ہے ؟ بہرحال زندگی کرنے اور نادرہ سے کیے گئے وعدے کو وفا کرنے کے لیے وہ جینی کو بھی زندہ رکھتا ہے لیکن اسے اپنا شہر اپنا علاقہ چھوڑنا پڑتا ہے۔ ایک دیہات میں نئے سرے سے نور محمد نئی زندگی کا آغاز کرتا ہے اور اب اس کی صورت ایک کسان کی سی ہو جاتی ہے۔ یہ معمولی بات نہیں کہ تمام تر مسائل سے گزرتے ہوئے ذوقی کا ایک کردار اپنے تمام فرائض انجام دیتا ہے گو کہ اس کی زندگی قابل رحم ضرور بن جاتی ہے۔ لیکن پھر بھی ذوقی کہیں اس پر رحم نہیں کرتے۔ یہ وہ کس طرح کر سکے۔ میں یہ جاننے کے لیے اب تک پریشان ہوں۔ 

 ’’بھیا۔ بس اسی لیے آپ کو خط لکھا—کون ہے آپ کے سوا میرا  — اور میں …؟ کس امید پر بلند شہر کے رشتہ داروں سے ملنے جاتا۔ انہیں کیا بتاتا۔ جینی کو بھی کچھ نہیں معلوم… آپ سمجھ رہے ہیں نا بھیا—‘‘ 
میرے اندر نگاڑوں کی گونج شروع ہو گئی تھی…
ڈرم… ڈرم…

جینی…؟ میری سانسیں ٹوٹ رہی تھیں۔ 

تمہاری بیٹی ہے …؟

نگار کی …؟

ہاں … اس پر کھانسی کا دورہ پڑا تھا۔ بے رحم حقیقت — لیکن اسے تسلیم کرنا ہی ہے بھائی — میری بیٹی — لیکن قدرت کا ظلم کہ اس کی ماں بھی، میری بیٹی تھی… وہ رو رہا تھا… قدرت کا انتقام… اور یہی تو جاننا ہے مجھے کہ اس انتقام کے لیے خدا نے میرا انتخاب ہی کیوں کیا… کھوں … کھوں …‘‘ 
عرصہ بعد اردو فکشن میں نور محمد کی شکل میں ایک اہم کردار کا اضافہ ہوا ہے اور یقیناً یہی کردار ذوقی کے بعد بھی ذوقی کو زندہ و پائندہ رکھے گا۔ قارئین نور محمد کی سفاک زندگی سے متاثر ضرور ہوں گے۔ اس دور میں ایک کردار کو زندگی بخشنا میں سمجھتا ہوں کہ جوئے شیر لانے کے مترادف ہے لیکن ذوقی وہ فرہاد ثابت ہوئے ہیں جس نے یہ کارنامہ کر دکھایا ہے۔ بہت ممکن ہے کہ میرے اس دعوے سے بے شمار لوگوں کو اختلاف ہو وہ اپنی رائے رکھنے پر آزاد ہوں گے مگر آئندہ نقاد اپنے متوازن اور غیر متعصبانہ فیصلوں میں یہ فیصلہ ضرور کریں گے کہ اکیسویں صدی کی پہلی دہائی میں کوئی ایک زندہ کردار اردو ناول میں نہیں بنا گیا بلکہ پہلی دہائی کے اختتام پر ذوقی نے نور محمد کی شکل میں اردو کو ایک اہم اور دائمی کردار دیا تھا۔ جوان کے ناول ’’لے سانس بھی آہستہ‘‘ میں ہے۔ لوگ کہتے ہیں کہ اردو ناول سے گاؤں اور دیہات کا خاتمہ ہو چکا ہے۔ اور اردو فکشن بڑی تیز رفتاری کے ساتھ مغربیت پسند اور شہر پسند ہوتا جا رہا ہے۔ عملی طور سے ذوقی نے اس کی بھی نفی کی ہے۔ جہاں انہوں نے اپنے ناول میں شہر، شہری ماحول کو پیش کیا ہے۔ وہیں تہذیبوں کے بننے ، بکھرنے اور اجڑنے کے درمیان گاؤں بھی اپنی پرانی سج دھج کے ساتھ ناول میں پوری قوت و توانائی کے ساتھ آیا ہے۔ صرف رسمی طور پر گاؤں کو نہیں پیش کیاگیا ہے بلکہ گاؤں یہاں اپنے پورے وجود اور تصور کے ساتھ موجود ہے۔ بھینس سے لے کر کسانوں تک اور کنویں سے لے کر چارہ کاٹنے والی مشینوں تک، یہاں تک کہ دیہاتی لسی، مٹھا اور مریٹھا بھی موجود ہے۔ لیکن ان تمام مناظر، حالات، کیفیات، محسوسات، جذبات، مکالمات اور احساسات زیر و بم کو یہاں پیش کرنا آسان نہیں ہے تھوڑی دیر کے لیے گاؤں سے چہل قدمی کریں کہ شاید تازہ ہوا سے تہذیبوں کے تصادم، آلودہ اور پراگندہ زندگی سے ذرا دیر کے لیے چھٹکارا ملے۔ 

 ’’جینی… جینی…
آواز ہوا میں لہراتی ہوئی گونج رہی تھی… جینی کہاں ہو… ٹیوب ویل سے پانی کیوں نہیں آ رہا ہے …؟

آئے گا کیسے …؟ ایک نقرئی، کھنکتی ہوئی ہنسی مجھے سنائی دی… چارا کاٹنے والی مشین کے پاس جینی کھڑی تھی۔ گھاس کے چھوٹے چھوٹے حصے بنا کر بھینس کو کھلاتی ہوئی  — 

علی الصباح گاؤں کی خوبصورتی دیکھنے کے لائق ہوتی ہے۔ جب میں سو کر اٹھا تو جینی اور نور محمد دونوں غائب تھے۔ میں ان دونوں کے تعاقب میں نیچے آگیا۔ جانے سے قبل ان کی نئی زندگی کے حال اپنی آنکھوں سے دیکھنے کا خواہش مند تھا۔ برآمدے سے ملحق کھیت میں فصلیں لہلہا رہی تھیں۔ اور یہیں دائیں طرف چارا کاٹنے کی مشین کے ساتھ دو تین بھینسیں اور گائیں بندھی تھیں … میں نے نور محمد کے چلانے کی آواز بھی سنی اور جینی کے ہنسنے کی آواز بھی۔ اس لمحے نادرہ اور نگار کہیں دور کھو گئی تھیں۔ 

 بھینس کے آگے چارا رکھنے کے بعد میں نے جینی کے الہڑ، گاؤں کے حسن کو قریب سے محسوس کیا تھا۔ وہ لہراتی ہوئی ٹیوب ویل چلانے کے لیے بھاگ کھڑی ہوئی۔ اس درمیان میں اس نے صرف ایک بار میری طرف دیکھا۔ 

 بابا بھی نا… پریشان کر دیتے ہیں اب…

کھیت میں فصلوں کے درمیان مریٹھا باندھے نور محمد کو دیکھنا میرے لیے ایک انکشاف تھا۔ اس چہرے سے تو میں واقف ہی نہیں تھا… اور شاید کل کے نور محمد کو دیکھنے کے بعد میں چلا گیا ہوتا تو میرے اب تک سارے انداز غلط ثابت ہوتے۔ 

 ولاس پور کے آسمان پر سورج طلوع ہو چکا تھا۔ نیلے آسمان میں پرندوں کے جھنڈ کے جھنڈ پرواز کرتے ہوئے ایک جگہ سے دوسری جگہ جا رہے تھے۔ لہلہاتی فصلوں کے درمیان میں نے بجو کا کو بھی دیکھا۔ اور احساس ہوا، یہ کل والا نور محمد ہے۔ حیران پریشان، سہما ہوا۔ ہر بار دکھ کی ایک نئی فصل کے ساتھ میرے سامنے۔ لیکن یہ نور محمد… 
مولانا روم کی آواز میرے کانوں میں آہستہ آہستہ گونج رہی تھی۔ 

 ہر نفس نومی شود دنیا و ما…‘‘ 

تہذیبوں کا تصادم ایک لمبی بحث کا موضوع ہے ، لیکن اس حوالے سے ناول کی کل کائنات کو ممتاز و ارفع کرنے کی جو ذمہ داری ذوقی نے اٹھائی ہے ، اس کی تعریف نہ کرنا بے انصافی ہو گی۔ 

٭٭٭

زیرِ نظر  برقی کتاب اصل کتاب  ’دستخط اور چہرے‘ نامی کتاب کا ایک حصہ ہے۔
صاحب کتاب مشرف عالم ذوقی کے تشکر کے ساتھ، جنہوں نے اس کی فائلیں عطا کیں۔

ان پیج سے تبدیلی، تدوین اور ای بک کی تشکیل: اعجاز عبید
